
Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

ӨМНӨХ ҮГ

	Уншигчдын анхааралд толилуулж буй энэ ном бол монгол орон феодализмын мянган жилийн эринийг халж, аугаа их Октябрийн туяагаар гийгүүлэгдэн феодалын мөлжлөг, колонийн боолчлолоос чөлөөлөгдөх хэтийн төлөв, капиталист биш хөгжлийн замаар амжилттай замнах хэтийн төлөвийг нээж өгсөн монголын түүхийн аугаа их эргэлтийн жилүүдэд зориулагджээ. 

	Номын гол хэсэг нь хувийн өвөрмөц, содон шинжтэй бөгөөд сонин хувь заяатай, гуч орчим жил монголд оршин суусан, улс орон ба ард түмнийг нь чин сэтгэлээсээ хайрласан, хувьсгалт эргэлтийн жилүүдийн үйл явдлыг биеэр үзсэн ба заримд нь биечлэн оролцож байсан А. В. Бурдуковын дурсамж юм. 

	А. В. Бурдуковын дурсамж бол монголын төв нутгаас алслагдсан бөгөөд бараг бүх түүхийн турш өөрийн өвөрмөц тусгаарлагдмалдуу амьдралтай байсан баруун хязгаарт болсон үйл явдалд гол төлөв зориулагджээ. 

	Төв нутгийн нөлөө энд ямагт сул байсан юм. Хошууны эрх баригчид тус тусын нутаг усыг тусгаар тогтносон улс мэтээр өөрсдийгөө тэндхийн засгийн дээд эрх баригч мэтээр үздэг феодалын тархай бутархай байдал монголын баруун хязгаарт хувьсгалын өмнө ч, хувьсгал ялсны анхны жилүүдэд ч онцгой хүчтэй байсан билээ. Ийм учраас ч энэ хязгаар нутагт хувьсгалын ситуац бүрдэлт, ардын хувьсгалын хөгжил ихээхэн онцлогтой байсан юм. 

	А. В. Бурдуков хувьсгалын өмнөх монголын баруун аймгуудын онцлог, хувьсгалын хөгжлийн өвөрмөц тал, энэ хязгаар нутгийг нийт монголын хувьсгалт үйл явцад хамруулан оруулах гэсэн тэргүүний хүмүүсийн тэмцлийг хурц тод зураглан харуулсан байна. Монголын хувьсгал улс орны тус тус аймагт, тухайлбал баруун хязгаарт хэрхэн ялсныг судалж бичсэн ном зохиол маш ховор байгааг тэмдэглэх хэрэгтэй. А. В. Бурдуковын дурсамжууд энэ орхигдлыг ямар нэг хэмжээгээр бөглөж байна. Чухам үүнд номын үнэ цэнэ, шинжлэх ухааны ач холбогдол оршиж байгаа юм. 

	Дурсамжид монголын түүхэн үйл явдалд ч, зохиогчийн амьдрал, үйл ажиллагаанд ч зориулагдсан хуудаснууд бий. Хуучин оросын худалдааны пүүст «зарлагаар» амьдралын замыг эхэлсэн, орос бичиг арай ядан гадарладаг байсан бяцхан хүү сүүлд нэрт эрдэмтэн болж Г. Н. Потанин, В. Л. Котвич, Б. Я. Владимирцов зэрэг шинжлэх ухааны гарамгай зүтгэлтнүүдийн нөхөр, хамтран зүтгэгч болсон, шударга үнэнч, жинхэнэ хүнлэг сэтгэлтэй энэ гайхамшигт хүний дүр төрхийг төсөөлөхөд энэ ном уншигч нарт тусална. 

	Дуртгалыг зохиогчид итгэснээр бид улмаар дуртгалд итгэх болно. А. В. Бурдуковын дуртгал бол олон баримт бичгээр хувийнх нь олон захидал харилцаагаар монголын партизануудын дуртгалаар дуртгалд хийсэн тайлбар, тэмдэглэл болон бусад олон баримт сурвалжаар дахин дахин батлагдсан тул уг дуртгалд итгэж болох юм. Гэвч үүнээс уламжлан А. В. Бурдуковын дуртгал ямар нэгэн дутагдлаас бүрэн чөлөөтэй гэж үзэж болохгүй. Алдсан ба онож чадаагүй юм бий. Тэр нь голцуу үйл явдал, бие хүнд өгсөн үнэлэлтэд байна. Аливаа «дуртгал» ямар нэгэн хэмжээгээр субьектив чанартай байдаг ба А. В. Бурдуковт ч субьектив дүгнэлтүүд бий. Гэвч түүний субьективизм нь дуртгалын агуулгад бага тусгагдсан нь зохиогчийн нэр төрийн хэрэг гэж хэлэх ёстой. 

	Энэ бүхэн нь А. В. Бурдуковын дурсамжууд ардын хувьсгалын өмнөх ба хувьсгалын анхны жилүүд буюу хуучин монгол дуусаж, шинэ монгол эхэлж байх үеийн монголын түүхийн үнэт нэмэлт сурвалж бичиг гэж үзэх үндэслэгээг бидэнд өгч байна. Чухам энэ утгаар бид уул номыг уншигчдад толилуулж байна. Гэвч А. В. Бурдуков монголын баруун хязгаарыг, тэндхийн хүн ардыг сайн мэддэг боловч бүх монголын олон асуудал, үйл явдлыг биш гэхэд улс орны бусад хэсгийн амьдрал, үйлсийг бага мэддэг байсан юм. Ер нь л улс орны зөвхөн баруун хэсгийг л сайн мэддэг байсан гэхэд болно. Чухам үүнд дурсамжийн нэг талаар сайн чанар, нөгөө талаар сул тал, хязгаарлагдмал тал оршиж байна. Уг дурсамжуудад Монголын Ардын Хувьсгалт Нам ба түүний үйл хэргийн тухай, ардын хувьсгалын жолоодогч монголын ардын ардчилсан төрийг үндэслэгч Сүхбаатарын тухай, түүний нөхөр ба хамтран зүтгэгч X. Чойбалсангийн тухай дурссан зүйл байхгүй байгаа нь дээрх онцлогоор тайлбарлагдах юм. Дурсамжийг зохиогч насан туршдаа монголтой холбоотой байсан боловч 20-иод оны дундуур монголоос явсан учир ард түмэн ба нийгмийн амьдралын бүх талыг асар хүчтэй өөрчлөн байгуулсан хувьсгалт үйл явцыг үзээгүй, тэдгээрт оролцоогүй явдал бас холбогдолтой юм. Монгол орон, түүний ард түмэнд халуун хайртай байсан А. В. Бурдуков, социализм байгуулж буй соёлын аугаа их хувьсгал хийсэн, социалист хамтын нөхөрлөлийн тэгш эрхт гишүүн, Нэгдсэн Үндэстний Байгууллага ба олон улсын бусад олон байгууллага холбооны гишүүн, дэлхийн улс төрийн бодлого ба олон улсын амьдралд идэвхтэй хүчин болж буй өнөөдрийн монголыг үзсэн сэн бол тэрээр хэчнээн их хөөр баяртай, бахархах сэтгэлтэй байхыг бид төсөөлж байна. 

	Хувьсгалын дараах үеийн монголын хөгжлийн тухай, эдийн засаг, улс төрийн бодлого, соёл, шинжлэх ухаан ба урлагт олсон аугаа их ололтын тухай тодорхой бичээгүй явдал бол энэ номын дутагдал гэж уншигч нар үзэхгүй гэдэгт бат итгэж байна. Энэ тухай олон зуун ном, өгүүлэл дэлхийн бараг бүх хэл дээр гарсан билээ. Энэ тухай бичих нь энэ номын зорилго биш байсан юм.

	Дурсамжийг Ленинградад1 гэр бүлийнхэнд нь хадгалагдан буй зохиогчийн хувийн архиваас авсан жинхэнэ эхээр нь хэвлэв. Эх бичгийг нь зохиогчийн охин, А. А. Ждановын нэрэмжит Ленинградын Улсын их сургуулийн дорно дахины факультетын доцент Таисия Алексеевна Бурдукова хэвлэлд бэлтгэв. Тун аргагүй гэсэн тохиолдолд болсон явдлын утга учир, зохиогчийн санааг огт хөндөлгүйгээр зарим нэгэн засвар оруулахдаа дурсамжийн зохиомж, зохиогчийн найруулгад бололцоогоор гар хүрэхгүй үлдээхийг редакц өөрийн үүрэг гэж үзсэн юм. 

	Зохиогчийн охин Т. А. Бурдуковагийн бичсэн А. В. Бурдуковын намтраар эхэлж, дараа нь академик И. М. Майский А. В. Бурдуковтай хэрхэн танилцсан тухай дуртгал өгүүллийг оруулж, цааш нь зохиогчийн дурсамж тайлбарууд орж байна. 

	Дурсамжийн шинжлэх ухааны тайлбар тэмдэглэлийг Эрхүүгийн А. А. Ждановын нэрэмжит Улсын их сургуулийн ахлах багш Ё. М. Даревская хийсэн ба архивын материал түүвэрлэн ашиглахад нь түүнд тусалсан Оросын гадаад улс төрийн бодлогын архивын ажилтан А. П. Кузнецова, утга зохиол ба урлагийн Улсын Төв архивын ажилтан С. Ф. Коваль нарт Е. М. Даревская чин зүрхний талархал илэрхийлж байна. 

	Эцэст нь А. В. Бурдуковын дурсамжид гарч буй газарзүйн нэр томьёог одоогийн бичиж буй байдлаар авсан ба цөөн хэлэгдэх жижиг уул, горхи, суурин, худаг зэргийг зохиогчийн бичсэн ёсоор үлдээснийг хэлэх хэрэгтэй. 

	Энэ ном монголыг судлагч мэргэжилтэнд төдийгүй, эх орныхоо түүхийг, Дорно дахинд Оросын ролийг, Октябрийн хувьсгал ба Орос дахь иргэний дайны түүхийг сонирхон судлагчдын анхаарлыг татна гэдэгт бид итгэж байна. 

	 

	И. Я. Златкин

	 


А. В. БУРДУКОВ 
(Намтар)

	Алексей Васильевич Бурдуков 1883 оны гуравдугаар сарын 30-нд Тюменийн их замын ойролцоо Ирбит хотоос хол бус орших Боровая тосгонд, тариачны гэр бүлд төржээ. А. В. Бурдуков эцгээсээ эрт өнчирчээ. Христос шашны сүмийн сургуульд суралцаж түүнийг 1895 онд төгсгөсөн байна. Эх нь түүнийг Ирбит хотын худалдаачин Я. Е. Мокинд зарцаар өгчээ. Алексей Васильевич эхлээд Бийск хошуунд байсан Мокины харьяа аж ахуйд ажиллаж байгаад дараа нь мал туугчдын хамт Монголд ирж Хангильцаг гол дээр орших аж ахуй дээр зарцаас эхлэн пүүсийн итгэмжлэгдсэн төлөөлөгч болтлоо 19 жил ажиллажээ. 

	Тэр үед Монгол дахь оросын худалдаа бол арилжаа, зээлийн шинжтэй байсан тул худалдааны сууриныг (фактория) толгойлогч нь хашир туршлагатай, нутгийн хэл, хүн ардын хэрэгцээг сайн мэддэг хүн байх ёстой байлаа. 

	А. В. Бурдуков монголчуудын дунд тогтвортой сууж, тэдний хэлийг амархан сурсан ба нутгийн хүмүүсийн итгэл, хүндэтгэлийг хүлээх болсон байна. Монголчууд аль нэгэн эд таваар зээл авахын тулд төдийгүй мөн хуучлан ярилцахын тулд, зовлон жаргалаа хуваалцахын тулд, хурим найртаа урихын тулд тэднийхээр ирдэг байв. Оросоос ирсэн хүмүүстэй маргаан үүсвэл түүнийг таслахын тулд «ЭЛИСКЕ»-т хандаж (түүнийг монголчууд ингэж нэрлэдэг байсан юм) Элиск л шударга хүн, үнэнийг хэлж өгнө гэж ирдэг байв. Бас өвдөж зовсон хүндээ эм гуйж ч ирдэг байлаа. Тэр ч байтугай эхнэрээ төрөхөд ч Элискег дууддаг байлаа. Алексей Васильевич, түүний эхнэр хоёр монголчуудад чадах чинээгээрээ эмнэлгийн тусламж үзүүлдэг, цэцэг өвчнөөс сэргийлэх тариа ч хийдэг байсан юм. 

	Алексей Васильевич ардын гэр, ноёдын өргөөгөөр явахдаа монголчуудын оюуны соёлтой танилцах гэж эрмэлздэг байсан юм. Тэдний амьдрал ахуй, зан төрх, түүх соёлыг дорвитой судлах хүсэлтэй байв. Гэвч өөрөө боловсрол бага учир боловсролтой хүнээс зөвлөгөө авах хэрэгтэйгээ тэрээр гүнзгий ухамсарласан юм. 

	Петербургийн их сургуульд монголыг судалдаг ба тэнд профессор В. Л. Котвич гэж уриалган зантай нэгэн сайн хүн бий гэж А. В. Бурдуков 1909 онд мэджээ. Тэгээд 1909 оны арван хоёрдугаар сарын 8-нд В. Л. Котвичид2 анхныхаа захидлыг бичиж, хариуг арван хоёрдугаар сарын 30-нд авчээ. Тийнхүү тэдний хооронд олон жилийн турш захидлаар харилцах заншил тогтсон нь А. В. Бурдуковын хувь заяанд их үүрэг гүйцэтгэсэн юм. 

	Энэ үеэс эхлэн Алексей Васильевич мэдлэг боловсролоо дээшлүүлэхийн төлөө бие даан оролдож ном, сонин, сэтгүүл оросоос захиалан авч унших болжээ. Өөрийн «Товч намтарт» бичихдээ «Би амьдралын замд эрт гарч бие даасан амьдралыг эрт эхэлсэн юм. Энэ нь намайг хүмүүсийн дуу хоолойг чагнахад сургаж, энэ амьд жишээ миний цорын ганц сургууль болсон юм. Би хүмүүсийн. үйлдэл, тэр үйлдлийн үр дүнг үзэж тэдний жишээгээр суралцаж, туршлагажсан ба түүний үр дүнд би «хүний санаагаар хүрд эргүүлэхээр өөрийн санаагаар бул эргүүл» гэдэг ардын цэцэн үгийг амьдралдаа мөрддөг болсон юм. Би бусдын санал зөвлөгөөг сонсдог, сонсох дуртай боловч өөрийнхөө бодлыг сонсож, өөрийнхөөрөө шийдэж явдаг юм»3 гэсэн бий. 

	В. Л. Котвичид бичсэн анхны захидалдаа монгол хэлний сурах бичиг, толь бичиг олох хүсэлтэй байгаагаа дурдаад Монголын тухай ямар ном хэвлэгдсэн, тэдгээрийг хаанаас олж болохыг хэлж өгнө үү гэж хүссэн байна. В. Л. Котвич монгол, халимаг, төвөд хэлээр хэвлэгдсэн ном, толь бичиг, Оросын дорно дахиныг судлагчдын, түүний дотор өөрийн зарим зохиолыг явуулсны дээр А. В. Бурдуковын хүсэлтээр, Харбинд монгол хэлээр хэвлэгдэж байсан «Монголын сонин бичгийг» захиалж өгсөн байна. 

	А. В. Бурдуков В. Л. Котвичийг сайн нөхрөө гэж үзэж 30 гаруй жил түүнд санал бодол, эргэлзэж тээнэгэлзсэн зүйл, амжилт ололтоо, урагш муутай юмаа хэлж зөвлөгөө авдаг байв. В. Л. Котвичийн удирдлагаар Алексей Васильевич ардын аман зохиол, уран зохиол цуглуулж монголчуудын амьдрал ахуй, зан төрхийн тухай тэмдэглэл хөтөлж байв. 

	Алексей Васильевич өөрөө дунд нь амьдарч буй монголын ард түмний өнгөрсөн үеийг мэдэх, үзэл санаа, зан төрхийн өвөрмөц байдлыг тусгасан уран зохиолыг нь мэдэх гэсэн хүсэлд хөтлөгдөн монголын гар бичмэлийг сонирхох болжээ. 

	А. В. Бурдуковын ачаар оросын монгол судлал: «Зая бандийн намтар», «Болор толь», «Шидэт хүүр»„ «Хан харанхуй» болон бусад олон ховор ба үнэт зохиолыг олж авчээ. Баядын туульсыг хадгалж үлдээхийн тулд А. В. Бурдуков их хөдөлмөр зарцуулсан юм. Бичээч Мажирыг гуйж Парчин4 туульчийн хэлсэн туульсыг бичүүлж авсан байна. 

	А. В. Бурдуков Парчины намтрыг бичиж авсан ба гэрэл зургийг нь авч Котвичид5 хүргүүлсэн байна. 

	1910 оны арван нэгдүгээр сарын 29-нд В. Л. Котвич Дундад ба Дорнод Азийг судлах Оросын хороонд илтгэл тавихдаа «Ноён Бурдуков дөрвөдүүдийн дунд удаан сууж тэдний хэлийг сурч нутгийн нөхцөл байдлыг судлан, бат бэх харилцаа тогтоосон байна» гэжээ. Оросын хороо А. В. Бурдуковын туслалцааг «хойшдоо ч ихээхэн ашигтай ажил» гэж сайшаагаад В. Л. Котвичийн удирдлагаар гар бичмэл, бусад материал олж авахад нь зориулж А. В. Бурдуковт 300 рубль6 олгохоор тогтоожээ. 

	Энэ мөнгийг А. В. Бурдуков 1911 оны нэгдүгээр сард хүлээж аваад «худалдааны зорилгоор бус, харин шинжлэх ухаанд дуслын төдий ч тус болох чин хүслийн үүднээс» материал цуглуулах ажилд орсон ба эзэдтэй тооцоог хиймэгц энэ мөнгийг «сүүлд нэг цагт надтай адил хүнд дахин тус дэмжлэг үзүүлэхийн тулд» Оросын хороонд бүтнээр нь баяр талархалтай эгүүлэн өгөх болно»7 гэж В. И. Котвичид тайлбарласан байна. 

	Мөн онд Оросын Газарзүйн нийгэмлэг В. Л. Котвичийн саналаар А. В. Бурдуковыг бага мөнгөн медалиар8 шагнасан байна. «Намайг энэ медалиар эрдэмтдийн нийгэмлэг шагнасан учраас би энэ шагналыг ихэд хүндэтгэж байна... Бүх улс түмний энх тайвнаар ойртуулах хүнлэг ёсны үндсэн санаа эрдэмтдийн нийгэмлэгийн үндэс болсон байдаг. Ийм учраас миний хөдөлмөрийн өчүүхэн дусал энэ аугаа их хэрэгт тус хандив болно»9 гэж Бурдуков Котвичид бичжээ. 

	А. В. Бурдуков оросын өргөн олон уншигчдыг монголтой танилцуулахын тулд «Нива», «Родина» болон бусад сэтгүүлд хэд хэдэн өгүүллийг В. Л. Котвичаар редакторлуулан нийтэлсэн байна. 

	А. В. Бурдуков цуглуулж орос хэлэнд хөрвүүлэн, тайлбар зүүлт хийсэн «Баяд цэцэн үгийн дээж»10-ийг В. Л. Котвичийн редакцаар 1910 онд хэвлэжээ. 

	А. В. Бурдуков 1911 онд В. Л. Котвичийн шавь, сүүлд монголыг судлагч нэрт судлаач болсон Б. Я. Владимирцовтай уулзсан байна. Петербургийн их сургуулийн Дорно дахины факультетын магистрант Б. Я. Владимирцов Хангильцагт иржээ. Тэр хоёр нас чацуутан байсан тул амархан найзалжээ. 

	Б. Я. Владимирцов Петербургт эргэж ирээд бичсэн тайландаа «долоодугаар сарын 2-ноос есдүгээр сарын 9-нийг хүртэл ноён Мокины факторид, факторийн эрхлэгч бөгөөд хороонд эртний сайн мэдэх А. В. Бурдуковын найрсаг хүндэтгэлийг хүлээж суулаа. Түүнээс гадна хэл шинжлэлийн, угсаатны зүйн материал цуглуулахад А. В. Бурдуков их тус болж, олон хүнтэй харилцаа тогтооход тусалсан ба би ч түүний монгол хэл мэддэгийг нь үргэлж ашиглаж байсан билээ11 гэж бичжээ. Б. Я. Владимирцовт дэмжлэг үзүүлсний тулд Оросын хороо А. В. Бурдуковт талархал илэрхийлжээ12. 1913 оны гуравдугаар сард Б. Я. Владимирцов дахин Хангильцагт ирж А. В. Бурдуковынхантай хамт зусаж, өвөлжсөн байна. Түүнээс хойш тэд олон жилийн турш захиа бичгээр харилцсан юм13. 

	Б. Я. Владимирцов 1912 онд Бурдуковыг Г. Н. Потанинтай эчнээ танилцуулжээ. 1912 оны хоёрдугаар сараас эхлэн Б. Я. Владимирцов, Г. Н. Потанин хоёрын туслалцаатайгаар А. В. Бурдуков өөрийн сурвалжилгыг «Сибирская жизнь» сонинд А. Чуец гэдэг нууц нэрээр нийтлүүлж эхэлсэн байна. Энэ сонинтой хамтран ажиллах явдал 1917 он хүртэл үргэлжилсэн юм. 

	Монгол нутагт олон дахин ирэхдээ А. В. Бурдуков замын тэмдэглэл хөтөлж байсан бөгөөд түүнийг нь Г. Н. Потанин өндөр үнэлсэн байна. 

	А. В. Бурдуков монголч эрдэмтэдтэй харилцаа тогтоосон нь тэрээр, аажимдаа цуглуулагчаас судлагч болоход, онолын монгол судлалд зайлшгүй шаардлагатай хэл, угсаатны зүй, газарзүй, түүхийн материалын сайн мэдлэгтэн болоход нь түлхэц болжээ. 

	А. В. Бурдуков өөрийн нөхөд-наймаачдыг сурах, мэдэх гэсэн хүсэл тэмүүлэлтэй болгох гэж оролдож байсан юм. 1911 оны гуравдугаар сард Бийск хотын «Алтай» сонинд14 А. Чуец гэдэг нууц нэрээр бичсэн нэг удаагийн өгүүлэлдээ «Хүмүүст харамгүй хөдөлмөрөө зориулж буйг ухамсарлах нь хүн өөрөө өөрийгөө хүндэтгэх болгож язгуурыг сайжруулах юм» гэж бичиж байжээ. 

	А. В. Бурдуков материал цуглуулахдаа өөрийн нөхөд: М. Д. Хомутов, В. Д. Оболенский, Е. В. Бурдуков, И. А. Васильченко, И. И. Гуляев, И. Я. Мокин болон бусад хүмүүсийг татан оролцуулж тэднийг Б. Я. Владимирцовтай танилцуулсан байна. 

	Алексей Васильевич монголчуудын дунд мэдлэг дэлгэрүүлэхийг эрмэлзэн Петербургээс Котвичийн явуулсан монгол, халимаг, төвөд хэл дээрх номууд, тухайлбал, «Монголын географи» (Ц. Жамсарановын орчуулга), «Монголын түүх, Хөх дэвтэр», «Жангарын үлгэр», монгол ба төвөдийн цагаан толгой болон бусад номыг сурталчлан дэлгэрүүлэх оролдлого хийж байжээ. 

	Гар бичмэл, барласан ном, ардын аман зохиолын тэмдэглэл, монголчуудаас түүнд бичсэн захидал болон бусад баримт бичгээс гадна дөрвөдийн эд агуурсын цуглуулгыг Бурдуков 1910 онд В. Л. Котвичид явуулсан ба 1913—1916 онд шинжлэх ухааны академийн Зоологийн хүрээлэнд хэд хэдэн цуглуулга явуулсан байна. Баядын хийдээс олсон бурхны зураг ба буддын шашны тахил, шүтээний холбогдолтой юмсын цуглуулгыг 1914 оны эхээр Шинжлэх ухааны академид бэлэглэсэн бөгөөд үүний хариуд академик С. Ф. Ольденбург ШУА-ийн даалгавраар А. В. Бурдуковт чин сэтгэлийн талархал илэрхийлсэн байна15. Угсаатны судлалч Л. Я. Штернбергийн хүсэлтээр А. В. Бурдуков Ховдын хязгаарт нутаглагч16 олон ястны малгайны цуглуулгыг 1915 оны намар өгсөн байна. Томск, Эрхүү, Бийскийн музейд олон зүйл цуглуулга шилжүүлэн өгсөн байна. 

	Ховд дахь хувьсгалт хэрэг явдлын үед А. В. Бурдуков «Алтай», «Сибирская жизнь» сонинд сурвалжилга явуулж Баруун Хойд монголын тэмцлийн явцыг мэдээлж байв. Орост А. В. Бурдуковын сурвалжилгад их ач холбогдол өгч байсан юм. 

	Хятадын мөнгө хүүлэгч худалдаа, мөнгө хүүлэгчдийг монголоос хөөн зайлуулсны дараагаар оросууд нутгийн зах зээлд үйлдвэрийн бараа нийлүүлж, түүхий эд худалдан авдаг цорын ганц эзэд нь болов. Ийм байдлыг ашиглаж оросын худалдаачид барааныхаа үнийг нэмж эхлэв. Гэтэл А. В. Бурдуков харийн боолчлолоос ангижирч буй ард түмэнд эдийн засгаа бэхжүүлэх, амьдрал, соёлоо дээшлүүлэхэд нь туслах тухай оросын худалдаачдад тайлбарлан энэ тухай «Алтай», «Сибирская жизнь» сонинд бичсэн байна. Энэ зорилгод хүрэхийн тулд оросын худалдааны аргыг өөрчлөх нь чухал гэж үзэж байсан ба тэгээд 1912 онд хоршооллын үндэс дээр Нөхөрлөл байгуулж түүнд «эзний дүр гарган, дарамт болохгүй» орос наймаачид, бас монголчуудыг оролцуулах гэж төлөвлөжээ. Бурдуков энэ төлөвлөгөөгөө хамт ажилладаг нөхдөдөө танилцуулан, тэд ч монголын ардын хүч хөлсөөр хэмжээ хязгааргүй баяжиж байгаа оросын худалдаачдын эсрэг ийм зохион байгуулалттайгаар тэмцэх бололцоонд итгэсэн байна. Гэвч энэ ажил ихээхэн осолтой байсан тул эхлээд Мокины албан хаагчдын хүрээгээр хязгаарлахаар шийдсэн байна. А. В. Бурдуков, М. Н. Новиков, А. А. Чукреев, М. Д. Хомутов, А. И. Лобанов, М. С. Коркин нарын зургаан хүн нийлж байгуулж байгаа нөхөрлөлийн фондод тус тусын өчүүхэн хувийг нийлүүлсэн байна. Дундын хөрөнгө нь 10 мянган рубль болжээ. 1913 оны өвөл А. В. Бурдуков бусад наймаачдын хамт худалдааны Нөхөрлөл нээхээр шийдсэн тул Мокины ажлаас гарах хүсэлтэй байгаагаа түүнд мэдэгдсэн байна. 

	Тэгээд А. В. Бурдуков өөрийн саналыг Ховд хязгаарын эрх баригч Дамбийжамцад мэдэгджээ. Дамбийжамц Нөхөрлөл байгуулах саналыг дэмжиж түүнийг хөрөнгөжүүлэх, өөрөө түүний гишүүнээр элсэн орохоо мэдэгдсэн байна. А. В. Бурдуков Нөхөрлөлийн дүрмийг боловсруулжээ. Хувь нийлүүлэгчид дүрмийг хэлэлЦэн баталсны дараа түүнийг Улиастай дахь оросын консулд бүртгүүлэхээр барьсан байна. Энэ дүрмийн үндэслэл тэр үеийн оросын империйн хууль тогтоомжид багтаж ороогүй зүйл байсан боловч тэр доороо биш ч гэсэн зөвшөөрөгдөж Улиастайн консулын газар албан баримтын дансанд оруулсан байна. Дүрмийн үндэслэл нь ер бус болсон нь Нөхөрлөлд зөвхөн орос, монгол, хятад хүмүүс орохыг зөвшөөрсөнд байгаа биш мөн оросын хувь нийлүүлэгчид А. В. Бурдуковын саналаар өөрсдийн ахуй амьдралыг нийгэмлэгийн зарчмаар зохион байгуулах гэж шийдсэнд байв. 

	Албан ёсоор «Бурдуков ба К°» гэдэг нэр бүхий Нөхөрлөлийн пүүс монголын нөхцөлд анх удаа ажлын хоршооллын хэлбэрийг хэрэглэсэн байна. Дүрэм ёсоор нөхөрлөлийн ашгийг хувь нийлүүлэгчид тус тусын нийлүүлсэн хувьтай тэнцүү хэмжээгээр хуваах ёстой байв. 

	1914 оны нэгдүгээр сард Нөхөрлөл ажлаа эхлэв. Цаашдаа Улаангом, Бөх мөрөн, Намир, Завхан, Ховд, Улиастайд худалдааны суурин (фактори) нээж, гол конторыг Улиастайд байрлуулжээ. 

	В. Л. Котвич Нөхөрлөл байгуулсан тухай мэдээг сонсоод А. В. Бурдуковт бичихдээ «Ийм эхлэлт хийсэн явдалд Танд чин сэтгэлээсээ амжилт хүсье. Монголчууд танд бүрэн итгэлтэй байдагт би их баяртай байна. Монголчуудтай, тэднийг мөлжихийн тулд биш, харин холбоогоо бэхжүүлэхийн төлөө эрмэлздэг орос хүмүүс Монголд байгаа нь сайхан хэрэг. Дараа баяртай»17 гэжээ. 

	1914 онд дэлхийн дайн эхэлмэгц А. В. Бурдуков цэрэг дайчилгаанд татагдан Ховдын консулд орон тооны бус хэлмэрчээр бүртгэгдэн тэнд 1917 он хүртэл ажиллав. Ингэж байхдаа ч Нөхөрлөлийн ажлыг эрхлэн явуулсаар байжээ. Барааг хямд үнээр худалдахын тулд таваарыг фабрикийн эзнээс шууд худалдан авах, тээвэр, шуудангийн зардлыг багасгах хэрэгтэй байв. Монгол дахь оросын худалдааны гачаалыг хүмүүст ойлгуулахын тулд А. В. Бурдуков бүх л арга хэрэгслийг ашиглаж байв. Жишээлбэл, 1914 оны сүүлчээр А. В. Бурдуков Томск хотод "Сибирская жизнь" сонины сурвалжлагчтай уулзаж ярилцсан бөгөөд сурвалжлагч "Монгол оронд" гэсэн өгүүлэлдээ «ноён Бурдуковтай хийсэн ярианаас үзвэл худалдааны ажилд бараа таваарын хямд төсөр байдал, чанар болон зам харилцаа зэрэг тааламжтай ерөнхий нөхцөл байдлын зэрэгцээгээр оросын худалдааны агентууд, өөрсдийн зорилгыг хэрхэн ойлгодог, хэрхэн биелүүлдэг нь их чухал ач холбогдолтой юм гэсэн тодорхой сэтгэгдлийг төрүүлж байна... Үүний хамт монгол дахь оросын худалдааны ажлын элдэв гачаалыг, ялангуяа бэлтгэгдсэн соёл боловсролтой ажилтнаар гачигдаж байгааг арилгах хэргийг оросын нийгэм дэмжин хүлээж авсан цагт л сая монгол дахь оросын худалдаа цэцэглэн хөгжих болно гэж Бурдуков үзэж байна»18 хэмээн бичжээ. 

	1915 онд хаант засгийн газар оросын армид зориулж мал худалдан авах тусгай экспедицийг алдарт жуулчин П. К. Козловоор даргалуулан монголд явуулжээ. Үүнтэй холбогдуулан А. В. Бурдуков «Сибирская жизнь» сонинд «Монгол нь хэрхэн Орост мах нийлүүлэгч болох тухайд» гэсэн дэлгэрэнгүй өгүүлэл нийтлүүлжээ. Энэ өгүүлэлдээ монголчуудын эдийн засаг, соёлыг хөгжүүлэхэд жишээ болохуйц тийм аж ахуйн газруудыг монголд зохион байгуулах тухай саналыг дэвшүүлсэн байна19. 

	Монголчууд Нөхөрлөлд оролцсон явдал оросын худалдаачдын эрх ашигт харшилж буй мэтээр үзэж монголчуудыг Нөхөрлөлөөс хасахыг Улаангомын худалдаачид 1917 оны тавдугаар сард А. В. Бурдуковт шаарджээ. Улаангом дахь оросын худалдааны пүүсүүд «Худалдааны нийгэмлэг» болж нэгдсэн байсан тул А. В. Бурдуков тэдний шахалтын эсрэг сөрөн зогсох боломжгүй байсан тул аргагүйн эрхээр буулт хийсэн байна. 

	Тэрээр 1917 оны зургаадугаар сарын 22-нд Ховд дахь Оросын консулд захиа бичиж, Нөхөрлөлийн түүхийг дурдаад хувь нийлүүлэгч монголчуудыг нөхөрлөлөөс хасах болсон шалтгааныг тайлбарлаж түүнийг хувь нийлүүлэгч монголчуудад мэдэгдэхийг хүсэн, хувь нийлүүлсэн татварыг эргүүлж төлөх мөнгөний хамт явуулжээ. Гэвч Улаангомын худалдаачдын улиг болсон хүсэлтийг консул хэрэгсэхгүй болгож, монголчууд хувь нийлүүлэгчид хэвээр үлдэж, Нөхөрлөл ч хэвийн байдлаар цаашид ажиллах тухай шийдвэр гарсан байна. 

	Сибирьд Зөвлөлт засаг тогтсоны дараа Монголоос мал, түүхий эд худалдан авах ажлыг Центросоюзын Сибирийн салбарт даалгаж, уг салбар ажлаа 1919 оноос эхэлжээ. "Урьд монголоос мал, түүхий эд худалдан авч байсан «Монголэкс»-ын (Монгольская торговая экспедиция) бүх хөрөнгө, эд хогшил нь Центросоюзад шилжсэн байна. А. В. Бурдуков Ховдын консулын газрын удирдлагын тушаалаар Хангильцаг дахь «Монголэкс»-ын хөрөнгийг Центросоюзад шилжүүлэх комиссын бүрэлдэхүүнд оролцжээ. Ийнхүү А. В. Бурдуков Монгол дахь Зөвлөлт Оросын төлөөлөгчидтэй хамтран ажиллаж эхэлсэн байна. Тэрээр Зөвлөлт засагт талархаж байгаагаа нуулгүй Центросоюзын үйл ажиллагаа амжилт олоход зүйл бүрээр тусалж эхэлсэн юм. Монголын эдийн засгийг судлах зорилго бүхий Центросоюзын Иркутскийн конторын экспедицийг толгойлж байсан И. М. Майскийтай А. В. Бурдуков 1919 оны зун уулзжээ. 

	И. М. Майскийтай танилцсан явдал А. В. Бурдуковт нэн хүчтэй нөлөөлж, нийгмийн өөрчлөн байгуулах замын тухай идеалист төсөөллөөс ангижран салахад нь түүнд тусалсан байна. 

	Монголд Центросоюзын төлөөлөгчийн газар байгуулагдсан явдал түүнд шилжин ажиллах гэсэн А. В. Бурдуковын хүслийг оргилуулжээ. Тэгээд 1919 энд Нөхөрлөлийн гишүүдэд хандаж өөрийнх нь ажил хэргийг Центросоюзад шилжүүлэхийг хүссэн байна. 

	Энэ үед монгол дахь хэрэг явдал ихээхэн хурцадсан байна. Барон Унгерн хэрэг дээрээ монголд цэргийн диктатур тогтоож, түүний дээрэмчид Центросоюзын байгууллагуудыг дээрэмдэж, олон арван ажилтныг гэр бүлийн нь хамт устгажээ. А. В. Бурдуков ч Центросоюзын ажилтнуудтай дотно холбоотой ба Зөвлөлт Оросын төлөө ухуулга хийдэг байсан учир цагаантнууд түүнийг Унгернийн тушаалаар буудан алах ёстой большевик гэж зарлав. 

	А. В. Бурдуков 1921 оны гуравдугаар сард эхнэр ба гурван охины хамт Оросын хил хүрэх зорилгоор Улиастайгаас сэм оргон зайлав. Ингэж явахдаа ч тэрээр судлах, хайх ажил хийсээр явсан билээ. Бага нуур гэдэг газрын нэгэн давааны орчимд (Улиастайгаас 450 километр орчим зайтай) тэд 1921 оны тавдугаар сарын 9 хүртэл байсан юм. Тэгж явахдаа Айраг нуур, Хяргас нуур хоёрыг холбож байдаг гол дээр зориуд очиж судлан үзээд замын тэмдэглэлдээ «Энэ нутгийг Оросын болон Европын жуулчдаас одоо болтол нэг нь ч үзээгүй бөгөөд Г. Н. Потанин энэ голын тухай хүний амаар ихээхэн өнгөц тодорхойлолт хийсэн байна. Би Хангильцагт суурин сууж байхдаа тэндээс ердөө л 80 мод зайтай орших энэ сонин газрыг үзэх гэж үргэлж бодсон боловч одоо хүртэл үзэж чадаагүй байсан юм. Оросын зүйр үгэнд гардаг шиг сохорсон биш завшив гэгч боллоо»20 гэж бичжээ. 

	А. В. Бурдуков ба түүний гэр бүлийг монголын хувьсгалын нэрт зүтгэлтэн Хатан баатар Магсаржав цагаантнаас аварсан билээ. 

	Хатан баатрын удирдсан бослогын дараагаар А. В. Бурдуков түүний отрядад үлдэж хэлмэрчээр ажиллажээ. Хатан баатар А. В. Бурдуковын туслалцаатайгаар Эрхүүтэй холбоо тогтоож тэндээс зэр зэвсгийн тусламж авсан байна. 

	Хүрэлцэн ирсэн улаан армийн ангиуд Улаангом ба Ховд руу оргон зайлсан цагаантныг бут цохиход Хатан баатарт тусалжээ. 

	Бурдуков Хатан баатрын отрядад байсан явдал монгол цэргийн дуртгалд үлдсэн юм. 1961 онд Улаанбаатарт хэвлэгдсэн монголын партизануудын дуртгалд21 улаан орос Элискегийн тухай дурсан бичсэн нь бий. 

	А. В. Бурдуков Центросоюзын Иркутскийн контороос Улиастайд төлөөлөгчөөр ажиллах албан ёсны томилолт авсан байсан юм. Гэвч дээрх хэрэг явдлын улмаас уг ажилдаа бүр 1921 оны есдүгээр сард орсон байна. Тэр монголд Центросоюзын зөвхөн хоёр контор: Хатгалын ба Хиагтын контор ажиллаж байсан юм. Тэдгээр контор тухайн үед ажлаа цэргийн ангийн өмгөөлөл доор явуулж байв. «Тэр үед цагаантны эсрэг хийх тэмцэл, худалдаа хоёр гар гараасаа барилцан явагдаж байв. Центросоюзын ажилтнууд монголчуудаас мал худалдан авахын зэрэгцээгээр гартаа винтов барин цагаантантай тулалддаг байсан юм. Хэдийгээр ийм хүнд нөхцөл байдалтай байсан боловч зөвхөн ганц Хатгалд л 16 мянган толгой үхэр худалдан авсан байлаа» гэж А. В. Бурдуков «Сибирь и Монголия» өгүүлэлдээ22 бичжээ. А. В. Бурдуков 1921 оны есдүгээр сарын 15-наас эхлэн Центросоюзад Монголын Хөвсгөл орчмыг хариуцсан конторын эрхлэгчээр ажиллах болов. 

	1922—1923 онд Центросоюз маш их ажил хийжээ. Монгол орны чухал хэсэг бүрд салбар нээж монголын хүн амтай шууд холбоо тогтоон тэднийг зайлшгүй чухал бараагаар хангах боллоо. Центросоюз өөрийн төлөөлөгчийг Хятадад явуулан тэндээс цай, даалимба, тамхи худалдан авч монголчуудын хэрэгцээг хангах болсон ба Хаалган хотод өөрийн салбарыг нээж Тяньцзиньтай холбоо тогтоожээ. А. В. Бурдуков хариуцлагатай ажлын томилолтоор Хаалган, Москва, Эрхүү, Өргөө болон бусад хотоор явдаг байв. 

	Центросоюзын ажил улам тогтворжихын хэрээр А. В. Бурдуков өөрийн дуртай ажилд улам улам тэмүүлэх болов. В. Л. Котвич, Б. Я. Владимирцов нартай захидлаар харилцан, тэднээс урьдын адил ном авч унших, Зөвлөлтийн Дорно дахиныг судлагчдын эрдэм шинжилгээний ажлыг сонирхон судалж байв. 1923 оны зун Зөвлөлтийн оюутнууд практик хийхээр Петроградаас Монголд ирэв. Тэд А. В. Бурдуковт эрдэмтдийн захидал болон ном авчирчээ. 

	А. В. Бурдуковын гэр бүлийнхэн Эрхүүд байсан, тэнд мөн Центросоюзын төв контор байсан учир тэрээр байн байн очихдоо Оросын газарзүйн нийгэмлэгийн Дорнод Сибирийн салбар болон Эрхүүгийн их сургуультай холбоо тогтоожээ. 1923 онд Оросын газарзүйн нийгэмлэгийн Дорнод Сибирийн салбарт гишүүнээр элссэн ба 1925 онд Дорно дахиныг судлах Бүх холбоотын эрдэм шинжилгээний эвлэлийн Эрхүүгийн салбарын жинхэнэ гишүүн болжээ. 

	Центросоюзын Эрхүүгийн ба Хөвсгөл орчмын контор 1924 оны хоёрдугаар Сибкрайсоюзын мэдэлд шилжив. Энэ үед Монголд Монценкооп (Монголын Төв Кооператив), Зөвлөлт Улсын худалдаа зэрэг улс орон даяар тархсан олон цэг салбар бүхий том байгууллагууд байгуулагдан ажиллаж байлаа. Энэ байдал монголыг судлах ажлыг ч ихээхэн хөнгөвчлөв. А. В. Бурдуков Хатгал дахь орон нутгийг судлах бүлгэмийн нэг хурал дээр энэ байгууллагыг Сибкрайсоюзын Монголын конторын дэргэдэх монголыг судлахад туслах бүлгэм болгож өөрчлөн байгуулах санал оруулжээ. Тэгээд Улаанбаатар дахь ЗСБНХУ-ын бүрэн эрхт төлөөлөгчийн газарт хандаж энэ бүлгэмийг дэмжихийн гадна бүлгэмийн дүрмийг баталж өгөхийг Монголын хувьсгалт засгийн газарт хүсэх ба уг бүлгэмийг монголыг бүх талаар судлах, монголын тухай шинжлэх ухааны мэдээллийг Зөвлөлт Холбоот Улсад дэлгэрүүлэх ба мөн ЗСБНХУ-ын тухай шинжлэх ухааны мэдээг Монголд дэлгэрүүлэх зорилготой болгох санал тавьсан байна. 

	Энэ санал Хатгалын орон нутгийг судлах бүлгэмийн бүх гишүүдийн хурлаар 1923 оны наймдугаар сарын 15-нд батлагдаж, улмаар ЗСБНХУ-ын бүрэн эрхт төлөөлөгчийн газар болон Монголын засгийн газар сайшаан зөвшөөрчээ. Бүлгэмийн гишүүдийн тоо 20-оос 80 болж өссөн байна. Түүний ажилд худалдааны байгууллагын төлөөлөгчдийн зэрэгцээгээр Эрхүүгийн улсын их сургуулийн монголын салбарын багш оюутан оролцдог байжээ. Бүлгэмийн ажил амжилттай явагдаж байсан юм. Дорнод Сибирийн орон нутгийг судлах анхдугаар их хурлын нээлтэд зориулан Эрхүүд нээгдсэн орон нутгийг судлах үзэсгэлэн дээр Сибкрайсоюзын байгууллага монголыг судлахад туслах бүлгэмийн гишүүдийн бүтээлээс тавьж үзүүлсэн байна23. 

	1925 оны эхээр Сибкрайсоюзын ажлыг Сибгосторгт шилжүүлэв. Мөн оны намар А. В. Бурдуков Новосибирск дахь Сибгосторгийн Монголын конторын эрхлэгчийн орлогчоор томилогдон Новосибирск хотод суух болов. 1926 оны зун Сибгосторгийн ажлаар Монголд сүүлийн удаагаа очиж Урианхай нутагт очсон байна. 1926 оны эцсээр А. В. Бурдуков аж ахуйн ажлаас гарав. Тэрээр шинжлэх ухааны монгол судлалын төв болох Ленинградад шилжин сууж ажиллах гэсэн эртний мөрөөдлөө биелүүлэхээр шийдвэрлэв. Энэ асуудлыг бүр 1925 онд Б. Я. Владимирцовтай зөвлөсөн юм. Владимирцов Бурдуковын саналыг сайшааж түүнийг Ленинградын Дорно дахины институтэд ажиллуулах саналаа өгсөн юм. А. В. Бурдуков тэнд 1927 оны хоёрдугаар сараас монгол ярианы хэлний багш болов. Мөн монголын кабинетын эрхлэгч болж монгол судлалын талаар оюутны бүх ажил түүнд төвлөрсөн ба Бурдуков материалыг бэлтгэж оюутнууд монгол судлалын альбом хийдэг байв. Ярианы хэлний бүлгэм удирдах, Монголд явах оюутны практикийг идэвхтэй зохион байгуулах, Монголд байгаа оюутантай захидал бичгээр байнгын харилцаа тогтоон ажиллаж байв. 1930 оны есдүгээр сард А. В. Бурдуков Ленинградын дорно дахины институтийн лектороос ассистентаар дэвшиж ажиллав. 1935 онд ЗСБНХУ-ын Төвийн Гүйцэтгэх Хорооны дэргэдэх Шинжлэх ухааны хорооны Тусгай мэргэжлийн комиссын шийдвэрээр А. В. Бурдуковт монгол хэл, утга зохиолын тэнхимийн доцент гэдэг эрдмийн цол олгосон байна. 1938 онд хэл судлалын шинжлэх ухааны дэд эрдэмтний зэрэг олгожээ. Мөн онд Ленинградын Дорно дахины институтийг татан буулгахад А. В. Бурдуков Ленинградын их сургуулийн орон тоонд шилжин эхлээд (1927 оноос) төвөд-монголын тэнхимийн ассистент бөгөөд монгол ярианы хэлний багшаар хавсран ажилласан ба дараа нь тюрк-монголын тэнхимийн доцент, монгол ярианы хэл ба угсаатны судлалын багш, ойрад, халимаг хэлний практик хичээлийн удирдагчаар ажилласан байна. 

	1927 оноос А. В. Бурдуков Ленинградын дорно дахины институтийн дэргэдэх Умардын факультетын дорнодын салбарын сурагчидтай ажилладаг болов. Тэрээр монгол, буриад, тува, халимаг оюутанд монголын бичгийн хэл заахаас гадна тэднийг орос ярианы хэлэнд сургах, монголоос орост, оросоос монголд орчуулах ажлыг удирдаж байлаа. Үүний хамт олон үндэстний төлөөлөгчдийг нэгтгэсэн оюутны «Дорнодын дугуйланг» удирдаж явуулдаг байжээ. Энэ дугуйлангийн хурал дээр оюутнууд өөрийн ард түмний амьдралын тухай, тэдний соёл, урлаг, утга зохиол, зан суртахуун, заншлын тухай илтгэл тавьдаг байв. Түүнээс гадна дугуйлангийн гишүүд үдэшлэг зохиож өөрийн үндэстний жүжиг тоглодог, бүжиг бүжиглэдэг, дуулдаг байсан юм. Энэ бүх арга хэмжээ нь оюутнуудыг интернационалч үзлээр хүмүүжүүлж улс түмний найрамдлыг бэхжүүлэхэд тусалж байсан юм. 1930 онд Ленинградад Герцений нэрэмжит багшийн дээд сургуулийн дэргэд Зөвлөлтийн Дорно дахины үндэсний цөөнхөд зориулсан Курс нээгдэхэд А. В. Бурдуков тэнд монголчууд болон Хар голын халимгуудтай ажиллаж үндэсний хэл бичгийн багш бэлтгэх ажилд оролцсон байна. 

	А. В. Бурдуков багшлах ажлыг экспедицийн ажилтай хосолдог байв. Жишээлбэл, 1927 оны зун профессор Р. Г. Успенскийн удирдсан экспедицийн бүрэлдэхүүнд орж Тагна-Тувагийн Бүгд Найрамдах улсад аялсан байна. Энэ экспедиц тус улсын эдийн засгийг судалсан ба ЗСБНХУ-ын нутаг Минусинскээс Тагна-Тувад нэвтрэх эдийн засгийн ашиг бүхий төмөр замын шугам байгуулах боломж ба мөн Монголоос Туваг дайран ЗСБНХУ-д дамжин нэвтрэх бололцоог судалсан юм. Экспедиц тус улсын хөдөө аж ахуй, худалдаа, ашигт малтмалын аж үйлдвэрийн талаар их материал цуглуулсан байна24. 

	А. В. Бурдуков Баруун Монголын ойрадуудыг сайн мэдэх тул ойрадын угсаатны хэсгийг судлахад ихээхэн анхаарал тавьсан юм. 1929 онд ЗСБНХУ-ын ШУА-ийн Монголын комиссын даалгавраар Хар Голын халимгуудын дотор угсаатны ба хэл шинжлэлийн аялал хийж энэхүү бага судлагдсан халимгийн хэсгийн тухай дэлгэрэнгүй өгүүлэл бичиж нийтлүүлсэн байна25. 

	1932 оны зун А. В. Бурдуков Хойд Кавказын хязгаарын Халимгийн районд очиж тэндхийн хамтралын байгууллыг судлах, мөн Халимгийн автономит мужид орон нутгийн эрдэм-шинжилгээний байгууллагуудын ажилтай танилцсан байна.26 1934 онд Ленинградын Дорно дахины институтийн томилолтоор Волго-Доны халимгийн ардын аман зохиолын цуглуулга хийх, тэдний аж ахуй, ахуй байдлыг судлах зорилгоор аялсан байна. 1935 онд Бурдуков ЗСБН Автономит Халимаг Улсын Приморын районоор аялж загасны аж үйлдвэрийн ажилтай танилцсан ба нүүдлийн нутаг газраар явж аман зохиолын болон статистикийн материал цуглуулжээ. 

	1939 онд А. В. Бурдуков ЗСБНХУ-ын ШУА-ийн Утга зохиолын институтийн томилолтоор ЗСБН Автономит Халимаг Улсын болон Ростов мужийн халимгийн районд очиж халимаг ардын дууны бичлэг хийсэн байна. Түүний хамт хөгжим судлаач Ф. Н. Гоухберг явалцаж фонографийн тусламжаар дуу хураах ажил хийжээ. Экспедиц амжилттай болж дууны арвин их материал цуглуулж, боловсруулан хэвлэлд бэлтгэсэн байна. Гэвч халимаг дууны түүвэр хэвлэгдэж чадаагүй ба ЗСБНХУ-ын Ленинград дахь утга зохиолын институтийн архивд гар бичмэлээр одоо хадгалагдаж байна. 

	А. В. Бурдуков ийнхүү багшлах, цуглуулах ажлынхаа хажуугаар монгол, халимгийн амьдралын тухай өгүүлэл бичиж, толь бичиг, сургалтын гарын авлага зохиох, монголоос орос хэлэнд орчуулах, монгол дахь үйл явдлын тухай дуртгал бичих зэрэг ажил хийдэг байв. 

	Эх орны их дайны эхээр А. В. Бурдуков хилс хэрэгт гүтгэгдсэн байна. 1943 онд нас баржээ. ЗХУКН-ын XX их хурлын дараагаар бүрэн цагаатгагдсан юм. 

	 

	Т. А. Бурдукова


БИ А. В. БУРДУКОВТАЙ ТАНИЛЦСАН МИНЬ

	Би Алексей Васильевичтай анх 1919 онд Монголд уулзсан юм. Тэр үед би Центросоюзын экспедицийн дарга байсан бөгөөд манай экспедиц монголын эдийн засгийг судалж байлаа. 1919 онд тавдугаар сард манай хэсэг Өргөөгөөс (Одоогийн Улаанбаатараас) Монголын баруун хэсгийг зорин гарсан юм. Хоёр мянган километр газрыг туулж мөн оны наймдугаар сард тэр үеийн Монголын худалдааны нэгэн томоохон төв болох Улиастайд хүрч очсон билээ. Тэнд би А. В. Бурдуковтай танилцсан юм. Тэр үед экспедицийн төлөвлөгөөнд ихээхэн өөрчлөлт орсон байлаа. Орон нутгаар аялан явахдаа бид улс орны түүх, ард түмний ахуй байдал, заншил, шашин мөргөл, нийгмийн байгуулал, төрийн удирдлагын хэлбэрийг сонирхон судалж явлаа. Би монголын тухай замд авч гарсан бүх номоо хэдийн уншиж дуусаад ихээхэн урам хугарсан байлаа. Тэр утга зохиол дотор үнэтэй, сонирхолтой бүтээлүүд (Н. М. Пржевальскийн, П. К. Козловын, Г. Н. Потанины, А. П. Позднеевын зэрэг) нэлээд байсан боловч бүхэлдээ мэргэжлийн бус хүнд ойлгогдохооргүй байснаас гадна XIX зууны үеийн хөрөнгөтний янз бүрийн үзлийн байр сууринаас бичигдсэн зохиолууд байсан юм. 

	Тэгээд би экспедицийн ажлын программыг өргөтгөж, цуглуулсан баримт материалд тулгуурлан монголын тухай өргөн олон уншигчдад зориулсан ном бичихээр шийдвэрлэсэн билээ. Энэ программыг хүлээн зөвшөөрүүлэх, монголд байх экспедицийн хугацааг сунгуулах тухай Центросоюзын Эрхүүгийн конторын удирдлагад манай саналыг итгүүлэн зөвшөөрүүлэх нь ихээхэн төвөгтэй байсан боловч тэд зөвшөөрсөн27 билээ.

	Биднийг Улиастайд хүрэлцэн ирэхэд манай экспедиц 1919—1920 оны өвлийг Монголд өнгөрүүлэх шийд нэгэнт гарсан боловч чухам хаана гэдэг нь тодорхой болоогүй байв. Яг энэ үед А. В. Бурдуков намайг Хангильцаг дахь худалдааны байранд очиж өвөлжих, тэгээд экспедицийн хамгийн тохиромжтой нөхцөлийг бүрдүүлж өгөх санал тавьсан билээ. Энэ хүн сайн хүн гэдгийг урьд нь би олонтоо сонссон юм. Одоо энэ хүнтэй болон гэр бүлийнхэнтэй нь ойр дотно танилцаж дээрх яриа үнэн болоход бүрэн итгэсэн билээ. 

	Экспедиц А. В. Бурдуковын байранд есөн сар орчим байсан бөгөөд энэ тухайд харамсах өчүүхэн ч үндэс экспедицийн нэг ч гишүүнд байгаагүй юм. Харин би өөрийн туулж өнгөрүүлсэн бүх явдлыг бараг тавь шахам жил санан дурсахдаа чухамхүү Алексей Васильевичийн ачаар, бидний тусын тулд түүний бий болгосон нөхцөл байдлын ачаар манай экспедиц өргөтгөсөн төлөвлөгөөгөө биелүүлсэн билээ. 

	Бид Хангильцагийн худалдааны байранд есөн сар суухдаа би Алексей Васильевичийг маш сайн мэддэг болсон юм. Энэ бол ёстой төрөлхийн авьяастай бөгөөд амьдралын зовлон үзсэн хүн байв. Дунд гарын тариачны хүү, эцгээсээ эрт өнчирсөн, 12 настайдаа худалдаачин Мокины «сурагч» болж тэрээр түүнийг гадаад монголд аваачжээ. Аажмаар албан тушаалд ахин ахисаар «пүүсийн итгэмжлэгдсэн» хүний зиндаанд хүрчээ. А. В. Бурдуковын өмнө цаашид улам ахих төлөв нээгдсэн байна. Монголын ард түмнийг шулан мөлжих замаар олон саяын хөрөнгө хурааж нэгдүгээр зэргийн худалдаачин болох бодит бололцоо түүнд байсан юм. Гэвч тийм зам түүний дур сэтгэлийг татсангүй. 

	А. В. Бурдуков бол уулаасаа тэртэй эрт дивангараас «амьдралын үнэнийг» хайж олоход биеэ зориулсан тийм орос хүмүүсийн нэг байжээ. Монголын зэлүүд буйд тал нутагт, мохтлоо дарлагдан нухлагдсан, харанхуй бүдүүлэг ард түмний дунд оршин сууж байсан хэр нь А. В. Бурдуковт хамгаас илүү санах зүйл бол «эрдэмтэй хүн далай, эрдэмгүй хүн балай» гэсэн лоозон байв. Алексей Васильевич суралцаж эхлэв. Эхлээд нэлээд хугацаанд багш болох хүн олдохгүй байлаа. Бүр 1909 он болсон хойно нэрд гарсан монголч эрдэмтэн, профессор В. Л. Котвич гэдэг хүн Петербургт суудгийг мэджээ. Тэгээд түүнтэй захиа бичгээр харилцах болсон нь Алексей Васильевичийн амьдралд шийдвэрлэх үүрэг гүйцэтгэсэн байна. 

	А. В. Бурдуков тэр үед монгол хэл сайн мэддэг, монголчуудын зан заншил, шашин шүтлэгийг судалсан, ардын аман зохиол ба монголын эртний утга зохиолын зарим бүтээлтэй танилцсан байлаа. Тэрээр өөрийн сайн дураар, зүрх сэтгэлийнхээ угаас, монгол судлалыг хөгжүүлэх хэрэгт зүйл бүрээр туслахын тулд бага биш цаг, хүч, хувийн хөрөнгийг зарсан юм. Тэрээр монголд ирсэн эрдэм-шинжилгээний экспедицэд, тухайлбал, Б. Я. Владимирцовт тусалдаг, өөрийн цуглуулсан үзмэрийн зүйлийг Петербург, Эрхүү, Томскд явуулдаг, «Сибирская жизнь» (Томскийн), «Алтай» (Бийскийн) сонинд өгүүлэл, тэмдэглэл бичдэг. Оросын газарзүйн нийгэмлэгийн янз бүрийн даалгаврыг биелүүлдэг байсан ба алдарт жуулчин, угсаатны судлалч Г. Н. Потанинтай захиа бичгээр харилцдаг байсан нь дээр дурдсан зүйлийг хийж биелүүлэхэд нь үлэмж түлхэц болсон байна. Гэвч тэр үед Гадаад монголын тухай түүний олж авсан мэдлэг шинжлэх ухааны чухал ач холбогдолтой болно гэдгийг тэрээр хараахан ухамсарлаагүй байв. 

	Хэрэв урьд нь А. В. Бурдуков өөрийн зан төрхийн онцлогийн эрхээр монголчуудтай сайн «санааны угаас» наймаалалцахыг эрмэлздэг байсан учир ард түмэн түүнийг ихэд хүндэтгэдэг, харин худалдаачид дайсагнадаг байв. Тэгвэл одоо энэ нь түүний худалдааны үйл ажиллагааны гол тодорхойлогч шинж төрх болсон юм. Тийм ч учраас А. В. Бурдуков албан хаагчдаа өөрийн «ажлын» хувь нийлүүлэгчид болгох, хоршоолол байгуулах, түүнд монголчуудыг урьж оролцуулахаар санаа шийдсэн байна,

	Монголчууд «Элиске»-д (түүнийг монголчууд ийнхүү нэрлэдэг байсан юм) хэчнээн их хүндэтгэл, талархалтай ханддагийг би Алексей Васильевичийнд сууж байхдаа мэдсэн юм. Тэрээр монголчуудад өөрийн хүн байсан бөгөөд монголчууд зөвхөн цай, даалимба худалдаж авахын төлөө төдийгүй мөн өвчин зовлон, гэр бүлийн хэрүүл маргаан, хошуу нутгийнхны хоорондох будилааныг таслуулах, энэ бүхэнд тусламж зөвлөгөө авах гэж тэднийхээр ичиж зоволгүй орж гардаг байсан юм. 

	Манай экспедиц Ховд хязгаарыг хэдэн маршрутаар явж судлаад цуглуулсан материалаа боловсруулан дуусгаж, би ч «Орчин үеийн Монгол орон» гэдэг ном бичиж өөрийн сайн мэдэхгүй бүх асуудлаар Алексей Васильевичтай зөвлөлдөн ярилцаж байж уг номоо дуусгасан юм. Тэрээр миний зохиолын анхны уншигч байсан бөгөөд түүний шүүмжлэлт санал зөвлөгөө надад маш их тус болсон билээ. Ном бичихэд минь А. В. Бурдуковын сайхан номын сан материалаар хангасан бөгөөд ялангуяа дорно дахины салбараар үлэмж баялаг, нийтдээ мянга хүртэл боть ном байсан юм. Маш нарийн нямбай сонгож хуримтлуулсан ийм номын сантай монголын буйд талд учирна гэдэг хачин сонин санагдаж байж билээ. 

	1920 оны зуны адгаар би Хангильцагийг орхиж Хатгал, Мондыг дайран Эрхүү тийш явлаа. Энэ зам тэр үед их аюултай байсан бөгөөд бут цохигдсон Колчакийн арми Монгол руу зугтааж, тоо томшгүй олон бүлэг дээрэмчид болон задарч тал нутгаар хэсүүчлэн хулгай дээрэм хийж байсан цаг юм. Намайг нутаг буцахад А. В. Бурдуков бас үнэлж баршгүй тус хүргэсэн юм. Монголчуудтай өргөн холбоотойн ачаар зам дагуу нутаглах лам, хар, тайж ноёд, хошууны түшмэдэд захиа бичиж, намайг монголын ард түмний нөхөр тул зүйл зүйлээр туслан дэмжихийг тэдэнд захиж билээ. Энэ өвөрмөц «мандат» надад бага биш тус болсон юм. Арван өдрийн дараа бид ямар нэгэн онцын тохиолдолгүй мэнд сайн явж Хатгалд хүрч очлоо. 

	Хангильцагаас явсан тэр үе мөчийг би сайн санаж байна. Зуны нартай сайхан өдөр байсан сан. Худалдааны байрны хаалга дээр биднийг үдэгчид олон хүн цугларан гар барин үнсэж замдаа сайн явахыг ерөөж байж билээ. Бурдуков ба түүний дотнын хэдэн нөхөд нь дан морьтой биднийг дагалдан 15—20 километр газарт үдэж нэг ёсны хүндэт харуулын журмыг гүйцэтгэв. Тэгээд нэгэн нүцгэн толгой дээр гарч тэврэлдэн үнсэлцэж салан Бурдуков нар гэдрэг буцаж, бид цаашлан хөдөлж монголын хязгааргүй талд шумбаж билээ. 

	1920 оны сүүлээр Унгернээр толгойлуулсан цагаан гвардийн дээрэмчид монголыг түр эзэгнэв. Урьд нь оросын харгисуудын нүдэнд цагаа болж харагддаг байсан А. В Бурдуков одоо бүрмөсөн «большевик» гэж тооцогдох болов. Түүний амь нас, гэр бүлийнхний амь насанд үхлийн аюул тулгарлаа. Гэвч монголын ард түмний зэвсэгт бослого харгис хүчийг түлхэн унагаж, хувьсгалт засгийг тогтоон бэхжүүлж, А. В. Бурдуков ба түүний гэр бүлийг нөмөрсөн аюул заналыг зайлуулсан юм. 

	Би эх орондоо буцаж ирснээс хойш А. В. Бурдуковтай харилцаагаа ер таслаагүй ба үе үе учран уулздаг нөхөр ёсны захиа бичгээр байнга харилцдаг байлаа28. Алексей Васильевич бол миний амьдралын замд надтай учирч байсан хүмүүсийн дотроос миний сэтгэл санаанд хамгийн содон гайхамшиг хүн хэвээр үлдсэн юм. 

	 

	И. М. Майский

	 


ДУРТГАЛ 
Нэгдүгээр хэсэг : МОНГОЛ ОРОН 1911 — 1914 ОНУУДАД

	I

	Монгол түмнийг олон зуун жилийн нойрноос сэрээж, эрх чөлөө эдлүүлэн, хүн төрөлхтний түүх бүтээх хэрэгт оролцох эрхийг олгох аугаа их үйлс ойртон буй тухай цуу яриа 1911 оны зун Хан Хөхийн нурууны ар хормойгоор тарлаа. 

	Монгол бүсгүй өглөө босоод тулганыхаа нурмыг ухаж унтрах дөхсөн цог олж үлээн дөл бадруулан цай чанадаг шиг «хувьсгал» нэрт нэгэн мэргэн монгол бүсгүй монголын ард түмний «амь насны» цогийг дарсан нурам үнсийг зайлуулах ёстой болов. 

	Европ зүгийнхэнд монголын нүүдэлчдийн амьдрал монгол гэрийн унтарсан гал мэт санагддаг байв. Ийм санааг нэг биш удаа, тэр ч байтугай ажигч гярхай Пржевальский29 ч хэлж байсан удаатай. Гэвч гадаадын жуулчин монгол гэрт орж тулганы нь үнсийг хараад галгүй айл гэж эндүүрдгийн адил тэд эндүүрч байжээ. Галын хайч барьсан монгол эмэгтэй сурмаг хөдөлгөөнөөр үнсэн дотроос цог гаргаж, адууны халтар хомоол хаяж дөл үүсгэн дээр нь хэдэн аргал тавьж гал бадруулан удаж түдэлгүй цай буцалган зочныг хүндэлдэг заншилтай билээ. Тулга унтарсан бол монгол хүүхэн ер санаа зовдоггүй, хөрш айлаас галтай цуцал авчирч галлана. 

	Яг л ийм учрал монголчуудын амьдралд сүүлийн хоёр зуун жилийн дотор боллоо. Хятадын дарангуйллын үнсэнд булагдаж шарын шашны30 хогт дарагдаж «унтарсан» мэт байсан нүүдэлчид анхны цог—«цэнэгийг» 1911 оны хятадын хувьсгалаас олж авсан боловч тэр цог 1921 оныг31 хүртэл феодализмын ялзралд дарагдан чүү ай уугьж байсан юм. Гагцхүү хойд зүгээс шуурсан октябрийн их шуурга цогийг үлээж эрчтэй дөл бадруулж, сүүмэлзэх цог их гал болон хувирч уудам монгол даяар дүрэлзэн шатаж гэгээ гэрлээрээ Азийн бусад улс түмнийг гийгүүлсэн билээ. 

	Нойрноос сэрж, бие дааж амь зуух гэсэн монгол түмний эсрэг Хятадын түрэмгийлэл гаарч бүх Өвөр монголоор тархсан хятадын цагаачлагчдын долгион Дорнод Халх, Богдын өргөөгөөр ирж улмаар Баруун Хойд монголын багавтар төв сууринуудад хүртэл хальж очжээ. Тэд хятадын засаг захиргааны ивээлээр монголд хамгийн үржил шимтэй газрыг эзэмдэн суух болов. Монголын феодалын эрх баригчдыг хятад түшмэдээр солив. Ийнхүү хятадаас монголыг залгиж, уусган идэх аюул занал монголчуудыг улс үндсээ хамгаалах тэмцэлд босгов. 

	Анхны хөдөлгөөн хятадын колоничлол хүчтэй байсан Дорнод монголд эхэлжээ. Тэнд Тогтох тайжаар32 удирдуулсан монголын босогчдын багавтар отряд хятадын эсрэг тэмцэв. Энэ отряд хятадтай удтал тулалдаж байгаад дараа нь хятадын байнгын цэрэгт түрэгдэн Байгал нуураас зүүгээр зугтан зайлж, Хаант оросын засгийн газраас нутаг заалган авч суурьшсан байна. 

	Тогтох тайжийн бяцхан тулалдаан монгол ардын ам ярианд баатарлаг тэмцлийн дүрийг олж, Тогтох ба түүний хамтран зүтгэгчид үлгэрийн баатрын дүртэй болж өвлийн урт шөнөд ая оруулан, товшуур хослуулан дуулах үлгэрийн дуу33 болсон юм. 

	Алсын сураг чимээ Хан Хөхийн ар өврөөр оршин суугчдын сэтгэл санааг донсолгоно. Нутгийн шилжин суугч34 хэн нэгнийд орж ирсэн тал нутгийн зав чөлөөтэй монголчууд цай оочин суух зуур зүүн зүгээс, хүрээнээс ирсэн сонин хачин мэдээг хэлэлцэхгүй өнгөрөх өдөр байсангүй. Богдын хүрээнээс хэдэн сарын өмнө гарсан, үгэнд дуртай тэнүүлчин бадарчин нараас, мөргөл үйлдээд нутгийг зүглэн сар хагас, хоёр сарын өмнө Хүрээнээс гарсан мөргөлчдөөс тэд сонин хачин мэдээ сонсдог байв. Аймгийн төвөөс яаралтай алба залгуулж яваа хүний ярьсан хэлсэн үг бүүр ч амархан тарна. 

	Олны ам дамжиж гуйвсан мэдээ чимээ харсаар байтал улам хазайж, сар өдөр нь, тоо хэмжээ нь нутаг хошуу нь нэр ус нь өөрчлөгдөнө. Тэгээд домог болон хувирч, эртний үлгэрийн баатрын дүр нь орчин үеийн төрхтэй болж хятадын түшмэдийн уланд гишгэгдсэн монголчуудын үндэсний бахархлыг сэргээн бадруулах уриа болно. 

	Тухлан сууж хуучлагчдын өмнө одоогийн үйлс, явдалтай огт холбоогүй дивангараас уламжлагдсан Чингэс хааны дүр сэргэн босож хэн нэг нь түүний алдрыг дурсмагц тэр дорхноо цаг зуурын билгэ тэмдгийн тухай богд гэгээний болон аль нэгэн хутагт хувилгаадын зүүд нойрны тухай домог яриа үүснэ. Аугаа их хүчит хутагт хувилгаан лам зөвхөн гар сунгавал л энэ муусайн хятадууд хумхын тоос адил хийсэн арилах ба гагцхүү цаг нь болоогүй байгаа мэт амнаас ам дамжин хэлэлцэгдэнэ. Тэгээд одоо чухам цаг нь болж байгаа ба хятадууд монголоос тонилох цаг удахгүй ирнэ гэлцэнэ35. 

	Тогтохын домогт гавьяа, Богд гэгээний гайхамшигт ид шидийн тухай яриан дээр 1911 оны намар дахин нэгэн шинэ яриа нэмэгдсэн нь Өргөөнд36 Богдын наадмын37 үеэр монголын зарим ноёд Богд ууланд гарч нууц зөвлөгөөн хийсэн38, тэгээд дараа нь Ханд чин ван, Да лам хоёр алга болсон тухай яриа нэмэгдэж, тэр хоёр оросын хаанаас (Цагаан хаанаас) тусламж гуйхаар нууцаар Петербург одсон юм байх гэж их л нууцлан хэлэлцэх болов. 

	Орос, монгол хоёр найрамдалтай, энэ хоёр ард түмэн хэзээний сайн байсан гэсэн яриа олны дотор хүч авч, Хиагтад оросын нэг түшмэл монголчуудад буу зэвсэг нууцаар өгдөг юм гэнэ гэсэн яриа бас дэлгэрэв. 

	Энэ бүх цуу яриа нүүдэлчдийн нэг янзын амьдрал ахуйд шинэ амьсгал оруулж, хятадын хүлээснээс гарах найдварыг тэдэнд өөрийн эрхгүй төрүүлж байсан нь лавтай. 

	Хэдэн жилийн дараа Богд ууланд болсон нууц зөвлөгөөнд оролцогчдын нэг, Хан Хөхийн нурууны зүүн хормойгоор нутаглах нэгэн багавтар хошууны ноён Агваан засаг39 гэгч сүүлд надад ярихдаа Богдын наадмын үеэр хятадууд их сонор сэрэмжтэй байж Хүрээнд орж ирсэн Халхын ноёдын хойноос хянаж тагнаж байсан тул Богд гэгээний ордонд зөвлөлдөх боломжгүй болж тэгээд түүний зөвшөөрснөөр Богд ууланд нууцаар уулзах болж тэгээд улаан цэмбэн цувтай ноёд тал талаас ганц ганцаар ирж бүгд 18 хүн цугларсан юм гэсэн билээ. Гэвч олонх ноёд илэрхий хуйвалдаад оролцохоос эмээж байжээ. Зөвлөгөөнөөр Петербургт төлөөлөгч явуулахаар тогтож бүрэлдэхүүнд нь засаг ноёдоос чин ван Ханддорж, лам нараас Да лам Цэрэнчимэд40 хоёрыг сонгожээ. 

	 

	II

	Зуны сайхан цагт Хангильцаг гол дээр ноос угааж41 байх үесээр оросын хоёр фактори (худалдааны суурин) олны хөлийн газар болж нутгийн ардууд зарим нь долоо хоногоор, зарим нь ганц хоёр өдөр ажил хийж юм олохоор хуран цугларна. Тэд мөнгө олох сонирхолтойгоос гадна ханатлаа мах идэх гэж бас ирнэ. Зуны цагт монголчууд голцуу цагаан идээгээр байх тул үе үе мах идэх хүсэл зайлшгүй төрнө. Чухам энэ хүслэнг илэрхийлсэн «махсах» гэдэг тусгай үг ч монгол хэлэнд байдаг юм. 

	Зуслан дээр нутгийнхан сайн идэх, ажиллах, тоглох, зодолдох, авгай эргүүлэх гэж ирдэг ба ханатлаа мах идэж аваад бүсний дурдан ганц хоёр ширхэг хатуу цайтай олж буцах ба оронд нь өөр хүн ирж ажиллана. 

	Энд зуслангийн цагаар Цагаан Хайрхан, Сонгино Хайрхан уулын ар хормойгоор эртний малчин овгийнхны аж амьдралын өвөрмөц зураг тодорно. Чанх урд талд Цагаан Хайрхны орой-Мондохоны модгүй, нүцгэн цагаан хадан оргил харагдана. Түүнээс доош эхлээд тачирхан хар модон ой залгаж, аажмаар аварга том модтой нэлэнхий тайга болох ба тэнд марал бугаас эхлээд зүйл зүйлийн амьтан байна. Уулын бэлд ой нь дахин алга болж баруунаас зүүн тийш Хангильцаг голын эх хүртэл хэдэн мод үргэлжлэх ташуу тал болж хувирна. 

	Тэр үед энд адуу, үхэр, сарлаг, тэмээ, хонь, ямааны олон сүрэг налайн бэлчээрлэдэг байлаа. Мөн Орос нутагт туухаар бэлтгэсэн үхэр сүрэг эндхийн бэлчээр дээр байна. Хөвсгөлөөр дамжуулан Эрхүүгийн42 малын зах хүртэл туусан адуунаас үлдсэн мянга орчим толгой адуу нэг факторийн дэргэд өвөлжжээ. Хөтөл дээгүүр монголчуудын эсгий гэр газар сайгүй цайран харагдах нь халхчууд, баядуудын гэр ажээ43. Тал нутаг амьдралаар дүүрэн, адуу мал бэлчээр даган налайж, ажил хөдөлмөргүй, айл хэсэх дуртай идэрмэг морьтнууд сонин хачин яриа, тогооны архи, нөхөр нь эзгүй авгай гурвыг эргүүлэн тал тал тийш давхилдана. 

	Энэ шалдар балдир байдал дунд нутгийн баяд ноён, хошуу захирагч Түмэн гүнгийн хэдэн том цагаан гэр харагдана. Хамгийн урд талд алтан ганжиртай жижиг цагаан гэр байх нь ноёны мөргөлийн гэр бөгөөд тэнд лам нар ноёны эрүүл мэнд, хошуу нутгийн сайн сайхны төлөө залбирал үйлдэн сууна. Хэнгэрэг дэлдэн, хонх дамар пижигнүүлэн, бүрээ бишгүүр хүнгэнүүлэн, дун бүрээ хангинуулах нь буддын шашны ёсоор бол муу юм бүхнийг хөөн зайлуулж байгаа нь тэр ажээ. Морьтнууд тал нутгийн ёсыг даган ноёны өргөөний дэргэдүүр намуухан галигуулж өнгөрнө. 

	Ингээд долоон сар дуусмагц ноёных нүүж байдал эрс өөрчлөгдөнө. Хэдхэн өдрийн дотор адуу мал үзэгдэхгүй болж сүлжилдэн давхилдах морьтнууд ч алга болж оросын худалдааны хоёр фактори л үлдэнэ. 

	Халхчууд өмнө зүг, давааны орой өөд нүүж, тэнд хоёр-гурван долоо хоног болсны дараа уулын урд тал руу нүүж Говийн Хульж бүрдэн, Цэнхрийн голыг өгсөн уруудан, Хяргас нуурын эрэг орчмоор тархаж, намрын улирлыг жижиг горхи, талын худаг түшиглэн өнгөрүүлнэ. Өвөл эхлэнгүүт Говийн элсэн манхан, дов толгод руу гүнзгийрэн орж өвөлжөөд дараа жилийн хавар дахин уулын ар луу гарч ирнэ. 

	Баядууд бол Хангильцаг голоос хойшоогоо нүүж, голцуу арвай, улаан буудай, шар будаа тариалсан тарианы бяцхан талбайдаа дөхөж бууна. Тариа болтол тэнд Хангильцаг голын үзэсгэлэнт эрэг дээгүүр түр сууж байгаад удалгүй тариан талбайдаа нүүн очиж, ургацаа авч, найр хурим үйлдэн, амар амгалан, налгар амьдралыг эрхлэн сууна. 

	Монголд намрын улирал бол хамгийн сайхан цаг байдаг. Өдөр бүр нартай, ялаа шумуулгүй, өвс ногоо элбэг, мал тарган байна. Нүүдэлчид чухамдаа намар л амгалан тэнүүн байдаг юм. Тариа нөөцөлж бэлтгэх, өвс хадахыг мэддэггүй, мал нь бүхэл жилдээ бэлчээр дээр байна. Газар тарианы ажлын үр дүн болох хэдэн пүү тариа нь өвлийн хоол хүнсэнд дэм болно. 

	Анхны цас ормогц баядууд тал нутгийг орхин нүүж уул өөд гарах ба аравдугаар сард давааны урд руу бууж, тэнд өвөлжөөд хавар өөрсдийн өчүүхэн бага тарианы газраа хагалахын тулд умард зүгийн тал нутагтаа дахин эргэж ирнэ. 

	Ийнхүү нүүх буух хэм загвар халах ба баяд овгийн нүүдэлчдэд анх тогтсон цагаас хойш ер өөрчлөгдөөгүй бололтой. 

	 

	III

	Харийн дарлагдлаас чөлөөлөгдөх цаг ойртсон тухай баярт мэдээ зуслангаас нүүхийн өмнөхөн Улиастай дахь манж-хятадын амбан захирагч (цзяньцзюнь) хойд хилийн харуулыг44 шалгах ээлжит шалгалт хийх тул түүнд яаралтай бэлтгэх тухай яриагаар солигдов. Ийм эргэлт шалгалтыг гурван жилд нэг удаа хийдэг байжээ. 

	Хөл үймээний тухай Дорно зүгээс ирэх хэл чимээ их байх тул энэ жил45 цзяньцзюнь ирэхгүй биз гэж монголчууд найдаж байсан боловч тэдний найдвар талаар болов. Энэ удаад эзэрхэг амбаны шаардлага ихээхэн хүнд байлаа. 25—30 мод газар бүрд 20—30 ширхэг цагаан гэр барих, түүний дотроос 2—3 гэрийг гадна дотногүй цагаан даавуугаар бүрэх, улаан цэмбэ ба хивс дэвсэх ёстой гэжээ. Амбаны дагуул, харуулд зориулж хэдэн зуун агт морьд бэлтгэх, улаачийн үүрэг гүйцэтгэх зуу гаруй хүн бэлэн байх, бараа бологчдын ачаа хөсөгт зориулж хэдэн арван тэмээ гаргах ёстой болов. Буудал болгонд цзяньцзюний зоог ундаанд хэрэглэх 1000—1500 лан46 мөнгийг орон нутгаас гаргах ёстой ажээ. 

	Монголчууд хараал зүхэл тавьсаар л Тагнын нурууны өвөр хормой буюу Увс нуурын хойд талаар байх хилийн харуулын шугам руу нүүцгээв. 

	Ноогдолт, мал, мөнгө, хүн хүчийг хошууд хоорондоо хэл ам болж арай чамай гаргаж бэлэн болгов. Гол бэрхшээл мөнгөнд байлаа. Худалдаа наймааны улирал өнгөрсөн, мал, түүхий эд, үс ноос нэгэнт худалдагдсан тул мөнгө хаанаас ч олдохгүй болсон цаг байлаа. Ганц зам бол хятадын Да Шэньхүү ба Юань Шэндээ47 энэ хоёр пүүст ирэх жил хонь үхэр өгөхөөр өр зээл тавьж мөнгө олж болох байв. Гэвч зарим хошууд мөнгө олж чадаагүй билээ. 

	Хилийн харуул руу явуулсан морь, тэмээ, гэр орноороо нүүж очсон хүмүүс цзяньцзюнийг хүлээж сар шахам дэмий суухдаа нэлээд олонх нь адуу тэмээгээ алдаж үрэгдүүлэв. Дутагдсан малыг нутгийнхнаас өндөр үнээр худалдан авч нөхөх хэрэгтэй болов. 

	Эцэст нь их цзяньцзюнь морилж ирэв. Энэ ажилд дайчлагдаад буцаж ирсэн хүмүүс цзяньцзюний бараа бологчдын хулсан ташуур хөөрхий монголчуудын дал мөрөн дээгүүр зугаалсан тухай их яриатай ирж билээ. Зарим монгол түшмэд малгайныхаа жинсийг48 нуусны ачаар л ахмад тушаалын хүн гэж илүү бэрээдүүлсэнгүй, харин нийтийн адил гайгүй өнгөрсөн гэлцэнэ. Ялих ялихгүй юм бүхний төлөө хятадын хулсан бэрээ монголчуудын ууцан дээгүүр тачигнах ба хар тамхи татчихаад мансуурч явсан хятадын морь бүдэрснийх гэж, тэмээний ачаа нурж унасных гэж, гэр хангалттай цагаан биш байсных гэж, гэрийн хогийг шүүрдээгүй байсных гэж алхам бүрд л монголчуудыг занчдаг байжээ. Унасан морь нь хатирах, жороолохдоо муу гэж, хятадын гараас морины цулбуурыг авахдаа мэхийн ёслоогүй гэж бас занчуулдаг байсан гэлцэнэ. Ингэнэ гэдгийг мэдээд монголчууд зориуд зузаан нэхий дээл, үстэй малгай өмсөж явдаг байжээ. Хятадад занчуулах аюул занал тулгармагц монгол хүн өвдөглөн сууж, толгойгоо дээлийнхээ зах руу шургуулж, том нударгатай урт ханцуйгаараа толгойгоо халхлан, аль болохуйц чанга дуугаар өршөөл гуйн чарлах буюу эсвэл мориндоо мордоод зугтан зайлах нь дээр гэлцэнэ. Зөрж эсэргүүцвэл дараа нь их халтай байжээ. 

	Цзяньцзюний шалгалт бүр хязгаар нутгийг ихэд сандруулан тэвдүүлдэг байв. Монгол улаач, түшмэдийг зодохоос гадна тэдний сайн сайн агт морьдыг шууд булаан авах49 ба есөн шидийн арга заль хэрэглэж нутгийн ардуудаас үлэмжхэн хээл хахууль авдаг байв. Цзяньцзюний унд хоолны зардлын мөнгөн татвар ч тэр болгон улсын санд ордоггүй, харин хятад түшмэдийн ашиг завшаан болдог байв. 

	Мөнгө төлөөгүй хошууны төлөөлөгчдийг барьцаанд баривчлан Улиастайд аваачих ба нэгэнт ийм явдал болбол хошууны сандарсан түшмэд хятадын Даштафи пүүст буй бүхнээ шавхан өгч тэгээд уул хошуунаас цзяньцзюньд төлөх өр ширийг хятад пүүс түүгээрээ хариуцан төлөх болж харин хошуунаас пүүст дараа жил нь амьд мал түүхий эдээр өр төлөх бөгөөд тэгэхдээ маш хямд үнээр, жишээ нь 3 рублийн үнэтэй зүйлийг 1 рублиэр өгдөг байв. Энэ өрийг монголчууд олон жилийн турш, тэр ч байтугай автономитын үед хүртэл төлжээ. 

	Ийнхүү манж-хятадын амбаны нэгэн удаагийн аялал 60 мянган лан болж, ард түмний нуруунд үүрэгдэх ба үрэгдэж алдагдсан морь мал, эд агуурсыг үл оролцуулан бодоход монголчууд дунджаар 200—225 мянган рублийн хохирол үздэг байлаа. 

	 

	IV

	Нутгийн айл амьтныг нүүж одсоны дараа Оросын факториуд эл хуль болж худалдаж авсан малаа баруун урагш нь 200 мод газар тууж Ховд голын савд аваачиж өвөлжүүлнэ. Махны хойноос давхидаг нутгийнхан үзэгдэхгүй болж мөнгө олох зорилгоор алс холоос ирсэн буюу нэмэгдэлтэй хөлсөнд горилсон цөөн хэдэн хүн ажлаа шамдан дуусгахын тулд фактори дээр үлдэнэ. 

	Намар болж усны шувууд урт цуваагаар өмнөдийг зорин хошууран нисэх үеэр ноос, түүхий эд тэгнэж ачсан тэмээн хөсөг мөн урт цуваагаар барууныг зорин Кош-Агачийг дайран Бийск орохоор хөдөлнө. 

	Өвлийн цагт фактори дээр хүний хөл татарч, харуул манаа хийх монгол, ганц хоёр орос албан хаагч л үлдэнэ. Бид ба манай саахалт факторийнхан замд хэрэглэх гэр майхан, адуу тэмээгээ бэлтгэв. Манай хөршийнхөн гэр бүлээрээ (1000 мод газар) Бийск орохоор эмэгтэйчүүд хүүхэд нь тэргэнд сууж, эрэгтэйчүүд нь дан морьтой хөдлөв. Манай эхнэр50 бид хоёр Хангильцагаас 200 мод зайтай орших Ховдын адаг хүрч, тэнд мал дээр өвөлжихөөр шийдэв. 

	Сүүлчийн ачаа хөсгийг Орос руу үдэж гаргаад фактори дээр манаа хийх нэгэн монгол хүнийг үлдээж бид дан мориор замд гарлаа. Өөрсдийн ачаа хөсгийг бага үдийн алдад түрүүлүүлэн гаргаж явуулаад өөрсдөө оройхон болсон хойно хөдлөв. Бас замдаа саахалтынхаар орлоо. Тэдний фактори Хачиг Хайрхны хормойд байдаг бөгөөд уулын хойд хажуу нь нэл ойгоор бүрхэгдсэн, тэгээд Туул булгийн амны эхээр тэмээн хөсөг байтугай тэрэгтэй хөсөгтэй ч давж болохоор аятайхан даваатай юм. Давааны урд руу байгаль эрс өөрчлөгдөнө. Туул булгийн хоёр захаар армаг тармаг боловч шим тэжээлтэй хялганаар бүрхэгдсэн гуу жалга ихтэй нүцгэн гүвээ толгод байна. Наранд ээвэр жалга дотор баяд айлын өвөлжөө байх нь болхи муу хашаатай, өвлийн түлшинд зориулж овоолж хатаасан аргал харагдана. 

	Аян замын анхны шөнийг бид Дунд булаг дээр манай өвлийн идэш хоол, малчдад төлөх таваар, гэр майхан, бусад эд агуурс ачсан долоо-найман тэмээ бүхий ачаа хөсгийнхөнтэй хамт өнгөрүүлэв. Бид бас хорь гаруй тооны ажлын адуу авч яваа билээ. 

	Биднийг саахалтынханд бууж цай ууж цаг алдаж байх хооронд манай хөсөг хоноглох газраа хэдийн ирсэн байжээ. Монголчууд майхнаа босгож, цай хоол чанаж, өрдсөн галын дэргэд хоол идэж, цай оочин тухлан сууцгаана. Бидэнд зориулж цай чанахыг хүлээх завсарт саахалт айлын авгай хүчээр тулгах шахам байж алчуурт баглан боож эмээлийн ганзагад уяж өгсөн дугуй талх миний санаанд оров. Гэтэл түүнийг бид замдаа гээж орхижээ. Нутгийн нүүдэлчдийн аз болсон биз ээ. 

	Манай хажуухан талд ноос ачсан сүүлчийн тэмээн жин буудалласан байна. Тэмээчид ачаагаа тэнцүүлэх, ачлага татлагаа чангалах зэрэг их л ажилтай байгаа бололтой харагдана. 

	Эндээс манай пүүсийн харьяа Завханы адгийн фактори51 хүртэл 70 мод газар байх тул тэмээгээр явахад даруй хоёр өдөр алдах юм. Мөн эхнэр бид хоёр Завханы адгийн факторийн орос албан хаагчдыг нутаг буцахаас нь өмнө очиж уулзах ёстой учир уул замыг бид ганц өдрийн дотор туулах хэрэгтэй болов. Бидний уулзах ёстой тэр хүн бусад ажилтан ба эзний хүүгийн52 хамт Бийск орж өвөлжих ёстой байв. Өглөө тэнгэр бүрхэг, салхитай байсан боловч бид мордлоо. Ууландаа салхины хүч гайгүй байсан боловч Хяргас нуурын талд орж ирмэгц хүчтэй шуурга тавьж жижиг хайргаар нүүр нүдгүй балбаж эхлэв. Унасан морь шуурганаас толгой буруулан зүтгэх ба бид ч эмээл дээрээ чүү чамай л тогтож явлаа. Хэдэн арван мод газар айл амьтангүй, нүцгэн цагаан тал байх тул шуурганаас хоргодох арга байхгүй. Гэвч бид зогсолтгүй явахаар шийдэж шувт давхиулсаар Хяргас нуурын эрэгт Үзүүрийн булаг гэдэг газар хүрч ирэв. Эндээс нуурын эргийн манхан элс эхэлдэг юм. Бид энэ элс манхныг дамжин оргилон буцлах мэт давлагаалж буй Хяргас нуурын зүүн эргийг тойрон арван хэдэн мод газар явах ёстой байлаа. 

	Манхан элсийг хярлан аажуухан явсаар Цагаан овоо гэдэг газар хүрэв. Тэнд бяцхан булгаас морьдоо услаад, багавтар амраад дахин мордож нуураас холдон 30 мод орчим явлаа. Энд салхигүй байлаа. Удалгүй Завхан голын адгийн уудам хотгорт орж явчхав. Баруун гар талд Айраг нуур харагдах ба тэнд Хүнгүй, Завхан хоёр гол цутгах боловч нарийхан хүзүүвчээр дамжин Хяргас нуурт орно. Нуурын эргээр зэгс, намаг ихтэй. Цэнхэр булаг нэртэй жижиг горхи дайралдав. Алсад Зогс хайрхан хэмээх ганц уул харагдах бөгөөд түүний хаяанд хятадын Да Шэнхүүгийн пүүсийн харьяа нэгэн том салбар байдаг юм. 

	Цэнхэрт ойртох тутам бидний замнаж явсан зөрөг бүдгэрч алга болов. Зогс Хайрхан ба түүнээс зүүн тийш орших, Үнэгэт гэдэг бяцхан уулаар баримжаалан явлаа. Цэнхэрийг өнгөрөхдөө бид танил халхчуудаас Хүнгүй, Завхан хоёр гол зайр гүйж их үертэй байгаа тул гатлахад төвөгтэй, тэгээд орой болсон тул ихэд болгоомжлох тухай захиа даалгавар авсан юм. Хүнгүйн гол хэдийгээр үер багатай боловч бид газарчнаар гарам заалгаж төвөггүй гатлав. Харин Завхан гол савнаасаа хальж нэл далай шиг юм болжээ. Туршлагатай газарчны ачаар бид хоёр-гурван мод газар нэл ус туулсаар онцын зовлонгүй гатлав. Завхан голын голдирол тунамал элсээр дүүрч төдхөн солигдох тул одоо зайр гүйж ус нь хаагдан талаар нэг тарснаас биш усны гүн нь ердөө л нэг-хоёр четверть53 ба хамгийн том голдиролдоо л гурваас-дөрвөн четверть байв. Ийм учраас аюул нь усны гүндээ байгаа биш харин элсэнд шигдэн орж, даруй татаж гаргахгүй бол шигдэн шигдсээр бүрмөсөн живдэгт байгаа юм. 

	Бид эхлээд их л айж байсан боловч сүүлдээ дасаж сүрхий зоримог болов. Газарчин маань ч модоор усны ёроолыг тэмтрэхээ больж амарлингуй явж байгаад золтой л амь алдах дөхөж билээ. Голын нөгөө эрэгт тулж очих үед манай морьдын хөл элсэнд шигдэж эхлэв. Буцаж явах нэгэнт хожимдсон тул тэр чигээр нь л зүтгүүлэхээс өөр замгүй болсон байв. Морио ташуурдах, хашхирч гууглахын хүчээр зоригжуулж, тэр хөөрхий амьтад бүдрэх, унах шахан явж байж биднийг цаад эрэг дээр гаргав. Харин бидэнтэй хамт явсан нэг хүний морь элсэнд шигдлээ. Эзэн нь үсрэн бууж, элсэнд шигдэн орж буй мориныхоо цулбуурыг угзран палчигнах боловч тэр нь ямар ч нэмэр болохгүй байна. Харин аз дайрч факторийн зүгээс биднийг харж байсан орос монгол нийлсэн хэдэн хүн яаралтай гүйлдэн ирж, нийтийн хүчээр нөгөө морио татан гаргаж билээ. Зад норсон газарчин анзааргагүй явсандаа хилэгнэн уурсаж, олны инээдэм болсоор, хувцсаа хатаахын тулд факторийн гал тогооны гэр лүү орж явчхав. 

	 

	V

	Завхан голын адгийн фактори бол тохижилтоороо Хангильцагийнхаас ялгаатай юм. Хангильцагт барилгын мод элбэг тул склад агуулах, угаалгын газар, орон сууц болон хашааг бүдүүн модоор бат бөх барьсан байдаг юм. Энд мод ховор учир барилгын материал нь Завхан голын эргээр ургах улаан бургас бөгөөд муу хашаан дотор гаднаас нь шавардаж барьсан агуулах байх ба түүний гол хөндлөвчийг баядын өвөлжөөнөөс авсан бололтой байна. Агуулахад ноос, цай зэрэг үнэт бараа таваараа хадгалах ба үнэ багатай зүйлийг гадаа хурааж брезентээр хучсан байна. Гурван сайн гэртэй юм. Түүний нэг нь дэлгүүр, хоёр дахь нь сууц гурав дахь нь гал тогоо ажээ. Хашааны гадна нэг муу гэр байх нь өвлийн цагт энд үлддэг манаачийн гэр гэнэ. Гэр гадаа хоёрын хооронд олон монголчууд хөлхөлдөнө. Хашааны гадаа олон тэмээ, багласан ноос байх нь Кош-Агач руу ачуулахаар бэлдсэн ажээ. Аяны майханд галтай ба тэнд хоёр монгол хүүхэн дээл оёж сууна. 

	Орос, хятадын шилжин суугчид монгол нутагт олон жил суухдаа монгол эмэгтэйтэй холбоотой болно. Энд ч мөн тийм бололтой. Залуухан халх бүсгүй оёдлоо дуусгаад эд агуурсаа хурааж янзлаад бүр гэрийн эзэгтэйн янзтай цай аягалан өгч буйг хараад бид ер гайхсангүй. Харин энд байсан монголчууд нууцгайхан жуумалзана. Оройхон болсон хойно манай замчин ч тэссэнгүй, бидэнтэй хамт гэрт унтахаас татгалзан яваад өглөө. Маргааш өглөө монголчууд тоглоом тохуу хийж залуу эзэгтэй таалагдсан эсэхийг асууж байлаа. 

	Дараа өдрийг бид нутгийн халх, дөрвөдүүдтэй54 ярилцаж, голцуу Да хүрээнээс ирж буй хэл мэдээг сонирхон сураглаж өнгөрүүлэв. Нутгийн хятадын тухайд гэвэл тэд монголчуудад бууж өгөхгүй, харин тулалдах санаатай байгаа гэлцэнэ. Манай факторийн албан хаагчид өдөржин данс тооцооны ажил хийж, үлдэгдэл таваараа ирэх жил авах ноос, үхэр, хониор наймаалж их л ажилтай өнжив. Монголчууд өдрийн турш л орж гарсаар байлаа. Бид орой болсон хойно морьдоо тахлав. Элс ихтэй энэ нутгийн адууны туурай зөөлөн учир ууланд явахдаа амархан элэгддэг юм. 

	Өвгөн сартуул55 тогооч замын боорцог чанахын зэрэгцээ өглөөний цайнд зориулж амттай хуушуур, үдийн хоолонд банш чанаж биднийг хүндлэв. Маргааш өглөө нь гурилтай хоол болон хятад гоймонтой шөлөөр бидэнд зоог барьж билээ. 

	Энэ факторийн орчимд цас бараг ордоггүй, тийм ч учраас Завханы адгийнхан бараг нүүдэггүй юм. Тэд өвөл нь арваад мод дээш нүүж улаан бургасанд орж өвөлжих ба зуныг Айраг нуурын эрэг хавиар өнгөрүүлнэ. Энэ нутаг тэмээнд их тохиромжтой тул Улаангомын дөрвөдүүдийн тэмээ голцуу энд байна. Завханаас баруун хойш Гильбин, Тольбин уулын орчим болон Хяргас нуурын эрэг орчмоор зэрлэгшсэн адуу олон байна. 

	Маргааш өдөр бид Орос нутаг явах хүмүүстэй салах ёс гүйцэтгээд замд гарлаа. Бид Завханы баруун салааг гатлах ёстой бөгөөд энэ салаа нарийн боловч гүнзгий юм. Нутгийн эрэмгий хоёр газарчин биднийг дагуулан явж голын гүн, ёроолын хатуу зөөлнийг урт уургаар тэмтрэн үзэж гатлах газрыг зааж өгөв. Ус үнэхээр гүн ба бас зайр ихтэй тул мориор туулах бололцоогүй ажээ. Бид ачаагаа тэмээнд тэгнэж ачив. Газарчлагч маань хамгийн сайн тэмээгээ унаж усны гүн ба ёроолын хатуу зөөлнийг шалгаж үзээд биднийг хойноосоо дагуулан голыг гатлав. Усны гүн нь долоон четверть орчим бөгөөд тэмээ хүнд алхаатай амьтан дээр унасан, их ус үзээгүй манай Хангильцагийн монголчууд «хөж, хөж» хэмээн цөхөртлөө хашхирахын хамт амандаа маани уншина. Бид гурван хэсэг болж ус гаталж дуусаад цааш хөдлөх болоход бидэнд хоёр тэмээ тохож өгөв. Ноос ачсан бусад тэмээг ус татартал цаана нь үлдээхээр шийдлээ. 

	Гол гаталсны дараа нутгийн хоёр газарчин буцаж, бид Хангильцагийн гурван нөхдийн хамт цааш хөдлөв. Манай цуваа Завханыг өгсөн аажуухан хөдөллөө. Голын цаана мал олон, ялангуяа дөрвөдүүдийн тэмээ олон ажээ. Энд тэнд харагдах гэрүүдийн дотроос энэ хавьд нутагладаг дөрвөдийн нэгэн «дархи» эмэгтэйн56 гэр онцгой цайран харагдана. Намрын, нартай дулаан өдөр байв. 

	Үд орчимд бид Зогс уулын хавилдаа очиж Завханаас холдон баруун тийш эргэж багавтар нүцгэн талыг өнгөрөн Сангийн далай нуур буюу Зээрэн-давсанд хүрч тэнд нэгэн жижиг булгаас морь, тэмээгээ услан, ундны ус нөөцөлж авлаа. 

	Нуурын зүүн эргээр тойрч Кош-Агачаас Улиастай ордог дардан зам дээр гарав. Нуурын баруун эрэг дээр замаас холгүй олон тэмээ бэлчээрлэж нуур дээр олон хүн давс авч буй харагдав. Давс хэрхэн ашигладгийг сонирхож бид тэдгээр хүмүүс дээр очлоо. Нутгийн монголчууд ёроолдоо нүхтэй шанагаар улаавтар өнгийн давсны талстыг устай хамт утган авч шүүгээд нойтон хэвээр нь шуудайд хийж тэмээнд тэгнэн ачиж гэртээ аваачиж хатаадаг ажээ. Давсыг алсад тээвэрлэгчид бол Улаангомын вангаас томилон суулгасан харуулын хүнд урьдчилан захиж хатаалгах ёстой бөгөөд вангийн тушаал ёсоор заримдаа нэг тэмээн ачаа давснаас 30—50 мөнгөний татвар авдаг гэнэ. Нуурыг ашиглах, татвар хураах хатуу тогтоосон журам байхгүй ажээ. Давс ашиглах хамгийн тохиромжтой үе бол намрын хуурай цаг гэлцэнэ. Нуурын давсны чанар сайн, хураасан давсны ихэнх нь Ховд, Улиастай, мөн Кош-Агач хүртэл ч очдог гэнэ. 

	Манай зам цаашаа Аравжил уулын нүцгэн хаяагаар дээш өгсөв. Нэгэнт орой болсон тул Аравжилын худаг дээр бууж хоноглов. Харин худгийг лайдаагүй байсан учир авч явсан усаараа хоноглож, морьдоо маргааш нь өөр худгаас услав. Маргааш нь Сээрийн намхан хөтлийг давмагц Хар Ус нуурын сүрлэг сайхан хөндий харагдаж эхлэв. Дундаа Ак-баши гэдэг том аралтай аварга том нуурын цаад талд Жаргалант Хайрхан гэдэг асар том ганц уул цагаан оргил нь наранд гялалзан харагдана. Нуурын эрэг хүртэл доор хаяад 35—40 мод нүцгэн талыг туулах ёстой. Замд Дамбын худаг гэж нэгэн хуучин худаг тааралдав. Тэр худгийн дэргэд хоноглоод маргааш өглөө нь нуурт тулж очлоо. Загийн тойруу гэдэг нэртэй нуурын нэгэн бяцхан буланг тойрч цаашаа Хар-Бугачийн хажуу өөд зүтгүүлэв. Хар-Бугачийн уулнаас манай өвөлжих Цагаан ахал хэдийгээр 5—6 модны цаана байгаа боловч алган дээр байгаа юм шиг тодхон харагдана. Ховд голын тахир мурий голдирол, улаан бургас, зэгс сагсайж, газар сайгүй жижиг нуурын ус цайран, олон гэр мал, нуруулдсан өвс торойн харагдана. Энэ нутгийн мянгадууд57 Ховдын хятадууд малын тэжээлийн өвс бэлтгэж нийлүүлэх албатай бөгөөд энэ албаа гүйцэтгээд илүү гарсан өвсийг өндөр үнээр борлуулдаг байв. Энд хадлан ихтэй, мөн өвсний хэрэгцээ ч их байх тул орос хадуур барьж сурсан мянгадууд жил бүр үлэмжхэн өвс хадаж хураадаг заншилтай юм. 

	Ховд голын анхны татуурга таван четверть орчим гүн тул бид зовлонгүй гатлав. Ховд гол энд олон салаа болж нэл их бургасан дундуур урсах ажээ. Удалгүй бид Хангильцагаас мал тууж гарсан хэдэн мянгад ба нэгэн орос өвгөнийг олж очлоо. Энэ өвгөнөөр заалгаж өнгөрсөн жил манай нэгэн албан хаагчийн өвөлжсөн арал дээр очиж буув. Энд голын эргээс холгүй бөгөөд бургасны дэргэд орших нэгэн сайхан талбай дээр өвөлжөөгөө барив. 

	Гэр, майхнаа босгоод удалгүй адууны хашаа, өвсний хашаа барьж, адуу тэмээгээ сайхан бэлчээрт тавьж идүүлэв. Тун ч удалгүй бид аль эртний суурин хүмүүс шиг санагдах болсон билээ. Ховд гол хараахан хөлдөөгүй, завтай цаг гэж хэчнээн л бол хэчнээн байх тул Ховд хот хүрч хэд хоногийг өнгөрүүлэхээр шийдэв. 

	 

	VI

	Цагаан арлаас Ховд хүртэл 35 мод юм. Миний дагуулж гарсан нэгэн мянгад Ховд голын олмыг сайн мэдэх ажээ. Голын ус нэмсэн тул мянгад нөхөр түрүүлэн усанд орж урт модоор хэмжин явах ба би түүний хойноос хөлөө эмээл дээрээ авч зүтгүүлэв. Голын ёроол хатуу, усны гүн нь морины ташаагаар татаж байв. Биеийн тэнцвэр ялихгүй л алдвал хүйтэн усанд уначхаж болох байлаа. Цаад эрэг дээр юманд сониучхан хэдэн хятад ба нутгийн тариачид58 биднийг харж байна. Ойролцоохон олон цагаан гэр ба багширсан мал харагдана. Хятадын Да Шэнхүүгийн пүүсийн том хөх майхан байна. Нутгийнхантай мэнд усаа мэдэлцээд «Хаанаас ир ээ вэ?», «Хаана хүрэх вэ?», «Хэзээ гарав?» гэхчлэн улиг домог болсон хэдэн асуултад хариу өгөөд цаашаа дэрс, харгана ургасан уудам талд гарав. 

	Хорин мод яваад бид улиас модны сайхан ургасан цэцэрлэгтэй шавар байшингуудын дэргэдүүр өнгөрөв. Энд Ховдын сангийн тариа ногооны газрын аж ахуйн удирдлага байдаг ажээ. Ногооны талбайг олон жижиг хэсэг болгож хуваасан бөгөөд Буянт голоос шуудуу татан газраа усалдаг ажээ. Уур амьсгал нь дулаан, тарианы ургац дунд зэрэг, улаан буудай, шар будаанаас гадна шийгуа, амтат гуа, өргөст хэмх тарьдаг юм байна. 

	Замын хажуухан талд тарианы агуулах байх ба түүний орчимд тариа цайруулж байлаа59. 

	Зам цаашаа өгсөн нэгэн намхан дөрөлжийг давмагц Аршаант гэдэг том улаан уулын сугаар урсах Буянт голын хавцал руу орно. Хот ойртсон нь мэдэгдэж, энд тэнд морьтой хүмүүс давхилдах ба голын эргээр эсгий гэрүүд ярайж, тэмээн хөсөг, шар тэрэг, хос морь хөллөсөн хятад даачаа тэрэг үзэгдэнэ. 

	Удаж түдэлгүй нэгэн жижиг хөтөл дээр гармагц Ховд хот харагдав. Нэгэн янзын, уйтгартай тал дээр цэргийн бэхлэлт хэрмийн цэвэрхэн хана, амбаны цэцэрлэг, он удсан улиас бүхий гудамж байна. Эргэн тойронд ядуучууд ба янхнуудын жижиг бор гэрүүд байна. Баруун гар талд Буянт голын нэгэн салаан дээр улаан бургасаар хашсан, оросын ноос угаалгын газар байна. Голын цаад талд голоос гурван мод зайтай хятадын эзэн хааны хөрөнгөөр барьсан Шар сүм нэртэй нэгэн бяцхан хийд байна. 

	Бид хэрмийг баруун хойгуур нь тойрлоо. Булангийн дөрвөн цамхаг дээр багавтар үхэр буу суулгасан буудлагын нүх үзэгдэнэ. Хэрэм гурван талдаа хаалгатай бөгөөд тэдгээрийг сайтар хамгаалж байх ба бас тэнд буудлагын нүхтэй юм. Дөрөв дэх (хойд) талд нь хэрмийн хананд наалдуулан босгосон хятадын шүтээний сүм байна. 

	Хятадын болон ер нь аливаа бусад империализм өөрийн бүтэлгүй явдлыг гоёмсог домгоор солих дуртай байдаг юм. Хэрэм доторх хятад сүмийн тухай ийм нэгэн домог байдаг юм. Одоогоос 150 жилийн өмнө, монголд хятадын ноёрхол хараахан сайн бэхжээгүй байсан цагт монголчууд хөл үймээн гаргаж, Ховд голын эрэг дээр Торх уулын энгэрт байсан хятадын хотыг эзлэн авч эвдэн сүйтгэжээ. Тэгэхэд шидэт Гэсэр хааны60 баримал хөшөө нь эвдэрсэн хотоос нууцаар оргож, одоогийн Ховд хотын оршин буй Буянт голын эрэг дээр шилжин ирсэн байж гэнэ. Хүмүүс уул хөшөөг хуучин байранд нь хэдэнтээ аваачсан боловч үр дүнд хүрээгүй, өглөө босох тоолон л Буянтын эрэг дээр ирчихсэн байдаг гэнэ. Тэгээд хятадууд ховдын цэргийн хэрмийг Буянт гол дээр барьж босгосон юм гэж өгүүлдэг байна. Тийм ч учраас Гэсэр хааныг Ховдоос хойш оршин суугч ойрад, урианхай нараас61 хэрмийг хамгаалах зорилгоор хэрмийн хойд талд хананд нь байрлуулсан юм гэлцэнэ. Хэрмийн гол хаалга нь урд талдаа бөгөөд тэндээс алдарт улиас бүхий худалдааны өргөн чөлөө эхэлнэ. 

	Хэрэм бол засаг захиргаа-цэргийн төв газар бөгөөд тэнд манж-хятадын амбан, хятадын цэргийн гарнизон, мөн хязгаар нутгийг захирах газар, шорон ба тариа ногооны агуулах байдаг юм. 

	Худалдааны хотод хятад худалдаачид, оросын худалдааны хэдэн пүүсийн албан хаагчид сууна. Жижиг гудмуудад жижиг худалдаачид, гар урчууд, голдуу сартуулууд62 оршин сууна. Хотын нийт хүн ам хоёр мянгаас үл хэтэрнэ. 

	Худалдааны хотоос зайдуухан, хэрмийн гол хаалганаас холгүй газар Халх-жасааны63 гэрүүд байна. 

	Нэг мод хэртэй үргэлжлэх гол гудамжны хоёр талаар хятад пүүсийн нэгэн янзын шавар хана-хашаа үргэлжлэх бөгөөд хашаа бүхэнд хятад янзын хийцтэй хаалга байна. 

	«Ногоон дар эхийн» (нутгийн оросуудын нэрлэдгээр) сүмээс наана Асановын64 харьяат орос пүүсийн том хашаа байна. Энэ пүүсийн албан хаагч хэдэн орос хүн эндээ өвөлжихөөр үлдсэний хоёр нь гэр бүлтэй ба хоёр нь эхнэргүй ажээ. Бусад нь Бийск орж өвөлжихөөр явсан байна. 

	Энэ пүүсийн мал бас Ховд голын шугуйд өвөлжиж байгаа тул тэдний нэг ажилтан ойрын өдрүүдэд манай тийш өөр нэгэн арал дээр нүүж очихоор бэлтгэж байв. Нягтлан бодох нь хоёр ажилтны хамт ирэх жилийн мөнгө, тооцооны ажлаар гадуур явсан байлаа. 

	Өдрийн дотор бид ойр зуурын хэрэгцээтэй зүйлийг худалдан аваад гол анхаарлаа болж буй үйл явдалд хандуулав. Бид цөм манай пүүсийн аюулгүй байдал болон эрх ашгийн үүднээс уг асуудлыг сонирхож байв. Энд ирсэн монголчуудаас сонин хачин мэдээ сонсох гэж баахан шалгаав. Мөн хятадын хэрмээс хятад (зургааны) түшмэд—амбаны газрын төлөөлөгчид ирж биднээс сонин сонсох гэж шалгаав. Тэгээд намайг Ховд голын арлаас ирснийг мэдээд тэд сэтгэл баахан гонсгор буцав. 

	Тэр үед монголд цахилгаан холбоо ч, шуудан ч байгаагүй ба Бийск65, Кош-Агачаас ирэх сонин заримдаа тусгай зарлагаар, эсвэл замын хүнээр, эсвэл буцах улаачаар сардаа нэг удаа ирвэл дээд заяа болдог байв. 

	Хятадад 1900 онд болсон «боксерын»66 бослогын үеэр бид оросууд ихээхэн хэлмэгдэж, зарим нь монголоос зугтан зайлахад хүрсэн учраас болон тэгээд ч Ховдод Оросын консулын төлөөлөгчийн газар байхгүй болохоор ойртон буй үйл явдлаас эмээн болгоомжилж байв. Ховдыг Улиастай дахь Оросын консулын газраас салгаж Алтайн цаана байдаг Шар сүмийн консулд харьяалуулсан явдал Монгол Алтайг давсан шууд холбоо байхгүй нөхцөлд Бийск, Семипалатинск болон Зайсангаар дамжуулан ихээхэн тойруу замаар холбоо барихад хүргэж байлаа. 

	Дараа өдөр нь бид гэр буцах замд гарсан боловч гол гатлах хялбар биш байлаа. Голын ус мөсөнд хаагдаж нэмэгдээд мориор туулах бололцоогүй болсон тул бид өөрсдийн өвөлжөөний тушаа очиж нөгөө талаас тэмээ ирүүлэх тухай байдаг чадлаараа хашхирцгаав. Манайхан сайн усчин Тогтох мянгадыг дуудах, өндөр биетэй тэмээ олж барих энээ тэрээ гэсээр байтал цаг их өнгөрөв. Бүр бүрэнхий болсон хойно эрэмгий Тогтох нэг тэмээ унаж, хоёр тэмээ хөтөлсөөр ус гаталж ирэв. 

	Би эмээлээ тэмээндээ тохоод, Тогтох миний тэмээг хөтөлж, нөгөө нөхөр надтай зэрэгцэн гол гаталж эхлэв. Морьд маань хөл алдаж тэмээнээс түрүүлэн сэлж цулбуур нь орооцолдож эхлэв. Миний унаж явсан тэмээ айж сандраад усан дотор туйлж эхэллээ. Нөгөө хүний тэмээ миний тэмээг шахахад унаж явсан хүн олмоо унагаж Тогтох түүнийг нь шүүрэн авав. Гэтэл морь нь урагш түрэн зүтгэцгээв. Сандарч эхэлцгээв. Тогтох морьдоо сул тавихад тэдгээр нь эрэг дээр гарлаа, харин Тогтох морьдоо сул тавихдаа миний унасан тэмээг хөтөлж явсан бурантгаа алдчихжээ. Миний унаж явсан тэмээ ус уруудан урсаж эхэллээ. Гэвч Тогтох сандарч тэвдсэнгүй, өөрийнхөө унаж явсан тэмээг түргэн эргүүлж миний тэмээний бурантгийг живэхээс нь өмнө амжин барьж авав. Хэдэн минутын дараа айсан, сандарсан, норсон, чичирсэн хүмүүс нөгөө эрэг дээр гарч билээ. 

	Гол бүрмөсөн хөлдтөл бид хөл хориотой байсан боловч мөс зузаармагц нутгийн мянгадууд тэмээгээр өвс тээж манай турсан, өвдсөн адуу үхрийг тэжээлтэй болгож түлшний бургас дөхүүлж өгч билээ. 

	Бид нутгийн мянгадуудтай дотно танилцаж ялангуяа ахмад малчин Эрэнчинжав гэлэнтэй их худуй болов. Энэ хүн Да хүрээнд олон жил сууж сургууль хийж байжээ. Хотын тухай, мянгадын үүсэл, гарлын тухай, тэд хаанаас Ховдод ирсэн ба яагаад Ховдын амбанд өвс нийлүүлэх албатай болсон тухай их юм ярьж өгдөг байсан юм. Эрэнчинжав бол бас үлгэр домог их мэддэг хүн байв. Мөн бичиг мэддэг хоёр гурван мянгад байсан. Тэгээд бид цөм бие биеийнхээрээ хэсэн цай гүзээлж элдвийн юм хүүрнэлдэн өдрийг өнгөрүүлнэ. Завтай цаг маш их, малын бэлчээр сайн, хариулах маллах шаардлагагүй байлаа. 

	Нутгийнхны домогт ойр орчмын уул хад нь үлгэрийн дүр төрхтэй гэнэ. Монгол ба Алтайд өргөн дэлгэрсэн үлгэрийн баатар Сартактайн67 тухай энэ Цагаан арал дээр бас ярилцана. «Баримт» болгож хоёр гозгор овоог дурддаг бөгөөд тэр хоёрыг Сартактай уулнаас хүрзээр утган авч тал дээр тавиад хооронд нь гурван мод газар зэл татаж унага уяж, гүү барьж, айраг хийж байсан гэж ярилцана. Тэгэхдээ хажуугийн улаан уулыг Улаан үнээт, цагаан уулыг Цагаан үнээт гэх ба Сартактайнх олон улаан, цагаан үнээтэй байсан гэж ярилцана. Бас нэгэн домгийн «баримт» болгож Ховд хот, Ховд гол хоёрын дундуур зүүн өмнө зүгт татсан олон зуун мод урт хуурай шуудууг дурдана. Энэ шуудууг Сартактай Бээжинд сууж байсан охин дүүдээ төрөлх Ховд голын цэвэр тунгалаг усыг амсуулах гэж Хөх хөтлийн хавцлаас Бээжин хүртэл татсан юм гэлцэнэ. Голын дунд Сартактайн хаясан Гүүр толгой гэдэг хоёр уул байна. Сартактай баатар шуудууг голын урд эргээр татахдаа хааяа хүрз хэрэглэж, ихэнхийг гутлынхаа хошуугаар малтсан гэлцэх ба тэр шуудуугаар Ховд голын ус долгиолон урсаж чухам Бээжинд хүрэхийн өмнөхөн мань баатар онгирон бардамнаж «морь, тэмээг цулбуур, бурантгаас нь Хөтөлдгийн адил ус чамайг дуртай газартаа хөтлөн аваачлаа» гэж хэлтэл нь ус түүнд уурсаж төрөлх Ховд голдоо эргэн ирж, түүнээс хойш хоосон шуудуу үлджээ гэлцэнэ. 

	Үлгэр домгийн зэрэгцээгээр түүхэн домгийг дурсан хэлэлцэнэ. Жишээлбэл, 150 гаруй жилийн өмнө мянгадын жолоодогч шадар ван Цэнгүүнжавыг манж-хятадын эсрэг бослого гаргасан гэж Бээжинд цаазаар авчээ68. Цэнгүүнжав хойч үеийнхэндээ өөрийн хар тугийг чандлан хадгалахыг захиж үлдээсэн гэнэ69. 

	Мянгадууд анхандаа Хангильцаг голын сав газарт оршин сууж байсан боловч сүүлд тэднийг нүүлгэж Ховдод авчирсан ба Ховдын амбан захирагчид өвс, түлээ бэлтгэж залгуулах алба оноосон байжээ. Мөн мянгадуудад өөрийн ноёныг сонгох эрхийг нь хассан юм гэлцэнэ. 

	Мянгадын амьдрал, ахуй байдал, нүүдэл буудалтай тодорхой танилцахын тулд Эрэнчинжав гэлэнгийн хамт хэд хоног мянгад айлуудаар хэсэхээр ярилцаж тогтов. Түүнд бэлтгээд ч байх юм алга. Хоёр морь барьж унаад, тэмдэглэлийн дэвтрээ, зургийн аппаратаа аваад л болно. 

	Эхлээд бид миний танилын дүү бөгөөд эндээс 30 модны газар адуу хонио ууланд харж өвөлжиж буй өндөр Эрэнчинжавынд очихоор мордлоо. Ах Эрэнчинжав нь өөрөө зээ хүүтэйгээ тэмээ, үхрээ харж Цагаан аралд өвөлжиж байгаа ажээ. 

	Улаан үнээтийн хажуугаар гарахдаа домог яриа бүхий нэгэн агуйд орж үзэв. Тэнд том эмээлийн үлдэгдэл, гархин хуягийн өөдөс, үл мэдэгдэх нэгэн дайчны хувхай яс зэрэг зүйл байв. Агуйгаас цааш дахин арав гаруй мод яваад Эрэнчинжавын суурьт хүрлээ. Энэ бол чинээлэг мянгад айл бөгөөд гадаагаа 800-гаад хоньтой, 150 орчим толгой адуутай юм. Ууланд цас бараг ордоггүй тул өвлийн цагт ундааны усны асуудал төвөгтэй байдаг гэнэ. Энэ айл худгаас ус татаж малаа усалдаг ажээ. 

	Ахуй байдал, хувцас хунарыг сайн ажиглавал мянгадууд ойрадуудын нөлөөнд ихээхэн орсон бололтой. Жишээлбэл, мянгад эмэгтэйн малгай их өөр болжээ. Халх эмэгтэйн малгайнаас арай энгийн намхан, гүнзгий болсон байна. Мянгад бол гарлын хувьд ойрад биш, халх (хотгойдууд) боловч гэрийн засал, яриа хөөрөө нь ихээхэн өөрчлөгдсөн байна. 

	Бусад аймгийг бодвол мянгадууд Богдын Өргөөтэй өргөн холбоотой, шашны шугамаар их харилцаатай юм. Энд саяхан Өргөөнөөс ирсэн Эрэнчинжавын хүүтэй уулзлаа. Тэр залуу бидэнд Өргөөгийн байдлаас ярьж өгсөн билээ. Эрэнчинжав намайг өөрийн дүү өндөр Эрэнчинжавт хүлээлгэж өгчхөөд өөрөө цааш явсангүй. Би өндөр Эрэнчинжавын хамт мянгадын захирагч Ядам даагийнд очлоо. Эрэнчинжав саяхан нэгэн найран дээр Ядам даатай зодолдсон учир түүнтэй уулзахыг хүсээгүй, бас тэгээд удаан хугацаагаар сүм хийдээр очоогүй учир ахлах ламын зэмлэхээс болгоомжилж тийшээ яваагүй нь сүүлд тодорхой болсон юм. 

	Мянгадын нутаг бол Ховд голын хойд эргийн дагуу баруунаас зүүн тийш 80—90 мод, урдаас хойш 20—25 мод газар юм. Энэ нутгийн зүүн захаас эхлэн баруун тийшлэх тутам нэгэн хэвийн уйтгар төрүүлэм дов толгод үргэлжлэв. Энэ бол чулуурхаг хөрстэй, тачирхан бут ургамал, харганын буттай нутаг юм. Өвс ургамал арвин, цагаан аралтай харьцуулахад нүцгэн тал мэт харагдах боловч бутлаг ургамал нь малд тэжээлтэй, хонь, адуунд сайхан бэлчээр болно. 

	Уулын суга, жалга бүхэнд мянгадын одоохондоо айлууд нь буугаагүй өвөлжөө байна. 20—30 мод газар яваад бид энгэрт нь мянгадын хуучин сүмийн суурь бүхий хөндийн дунд давстай бэсрэгхэн нуур гялалзсан уулын бэлд ирлээ. Сүмийн тууриас холгүй нэгэн жалганд Ядам-даагийнх өвөлжиж байв. Ердийн гэртэй агаад язгуурт ноёдын адил мөргөлийн гэр, гал тогоо, зочдын гэхчлэн олон гэр алга байна. Түүний гэрийн хажууд ядуувтар хүн суудаг бол уу гэлтэй жижгэвтэр гэр байв. 

	Илтгэл айлтгал, ёс төр бололгүйгээр гэрт шууд оров. Гэрт 35 орчим насны мянгад хар хүн, түүний эхнэр, гурван хүүхэд 12—13 насны том охин ба 2—3 насны бага охины хамт суудаг ажээ. Мэнд усаа мэдэлцэж цай уусны дараа хошуу нутагтай танилцаж яваа учир явдлаа хэлж нэг лонх хятад архийг Ядам-даад барилаа. Ядам-даа балгах дуртай хүн байж, тэр дорхноо олон үгтэй болж, золигийн архи түүнд ихэмэг байдлаа хадгалж байх бололцоо олгосонгүй. Надтай нэлээд ярьж миний асуултад хариулснаа авдраа уудалж боодолтой цаас (архив) гаргаж надад атгуулан сонирхсон юмаа өөрөө олж үз гэчхээд, эхнэртээ мах чанахыг тушааж орхиод миний замчинтай хамт нөгөө лонхыг хоослох ажилд шаргуухан орж явчхав. Цаг ч болоогүй байтал тэр хоёр баз (тэр хоёр бол эгч дүү нарыг гэргий болгон авсан баз улс байжээ) нэлээд халчихсан бие биедээ бардамнаж маргаж эхлэв. Захирагч, захирагдагч хоёрын хоорондоо тийм хамаагүй харьцаж байгаад миний гайхсаныг Өндөр Эрэнчинжав ажсан бололтой надад хандаж:

	— Чи битгий гайх. Энэ чинь жинхэнэ ноён биш, сонгогдсон хүн. Бид бусад хошуудтай адил угсаа залгамжлах ноёд байхгүй. Өнөөдөр энэ ноён, маргааш би ноён болж болох юм чинь. Тиймээс онгирч сагсуураад өөрийгөө ноён болгох гэж оролдоод байх хэрэггүй. Би зөв хэлж байгаа биз? Ядам-даа? гэв. 

	— Зөв, зөв. Өнөөдөр би, маргааш тэр гэж Ядамдаа хэлээ орооцолдуулан байж хариу өчив. 

	Согтуу найз нар мах идэж аваад ашгүй унтав. Бидний унааг Ядам-даагийн зарц нар тэжээлээ. 

	Ядам-даа бол дунд зэргийн чинээлэг айл юм. Хэдэн жил Ховдод манжийн захиргаанд бичээч хийсэн, дараа нь хошууны түшмэл болж улмаар хошууныхны нь зөвшөөрсний дагуу амбаны тушаалаар түүнийг мянгадын захирагчаар тохоон томилжээ. Энд сонгуулийн зарчмыг амбаны тушаалаар сольсон боловч хошууны ард олны саналыг авдаг байжээ. 

	Дараа өдөр бид Найдан дацан гэдэг мянгадын хийдэд хүрч очлоо. Замдаа голын эрэг дээр ноос ачсан хоёр цуваа хөсөгтэй тааралдав. Тэнд оросууд байсангүй бөгөөд тэд хэзээний Бийск явчихсан ажээ. Үдийн хэрд бид Найдан дацанд хүрлээ. Нэгэн өвгөн лам биднийг хүлээж авсан нь ярианд их дуртай, зочломтгой хүн байв. 

	Нүцгэн улаан уулын бэлд, голын өндөр эрэг дээр орших шавар барилгатай бяцхан, цэвэрхэн хийд бол 2—3 дугантай, гэгээний ордон буюу лавринтай юм. Энэ бол мөн чанартаа зуны хийд бөгөөд одоогоор лам нар нь цөм Ховдын эрэг дээр орших их хийддээ сууж байгаа ажээ. 

	Төвөдийн гэгээнтэн Ниндаг-цанад зориулж мянгадуудын барьсан хоёр давхар орд-лавринд гэгээнтний хувцас хунар, зарим нэгэн эд хогшил нь үлджээ. Сүмд Долнуурын дархнуудын хийсэн бөгөөд Өргөөнөөс авчирсан олон шинэ бурхад байсан нь тус сүм монгол дахь шашны төв Өргөөтэй ойр дотно харилцаатай байсныг харуулна. Лам нарын суудлыг бүхэлд нь хивсээр бүрсэн байна. Энэ хивсийг70 нутгийн орос Семен Рогалев71 хийдэд өргөсөн юм гэнэ. 

	Лам нар өөрсдийн гэгээнтний хувцас хунарыг шүтэхээр барахгүй хойд насандаа бурхны оронд төрөхийн тулд тэдний шээсийг ч уудаг, бөөсийг ч залгидаг юм. 

	Зочломтгой ламынд мориндоо өвс тавьж өгөөд хонов. Маргааш нь Ховд гол дээр байдаг хоёр дахь хийдэд очихоор явлаа. Зам дагуу Өндөр Хөхийн уулнаас өөр сонин гойд юм байсангүй. Өндөрлөгийн зүүн үзүүр лүү буумагц жалга дотор хийд харагдав. Голын цаана баруун тийш арван хэдэн модны цаана бас нэгэн хийд байх нь Дамбий өөлдийн72 хийд гэнэ. 

	Хоёр дахь хийд бол Найдан дацангаас том боловч тааламжтай сэтгэгдэл төрүүлсэнгүй. Бас л хоёр-гурван дугантай мөн л ижил бурхантай боловч нэг дуганд тусгай байранд Шадар вангийн тугийг байрлуулж өмнө нь зул барьсан байна. Өвлийн цагт хийдэд хоёр зуу гаруй лам суудаг ажээ. 

	Бид бас Дамбий өөлдийн хийдийг үзлээ. Замд баяд аялгуутай монгол хэлээр хараал тавьж буй нэгэн хятадтай дайралдав. Тэр хятад баядуудын дунд сууж байгаагүй, энд мянгадуудын дунд өссөн хэр нь баяд маягаар ярьж байгаа нь сонин байлаа. Гэтэл гэр дотроос баяд маягаар хувцасласан залуу өөлд хүүхэн гарч ирлээ. Сүүлд лам нартай, ярилцаж, сайтар ажиглавал өөлдүүд бол баядуудтай үнэхээр ойролцоо аялгуугаар ярьдаг ажээ. Баяд, өөлд хоёрын хэлний аялгууны нарийн ялгааг гярхай хэл шинжээч нар л олох болов уу. 

	Дамбий өөлдийн хийд бол том хийд байна. Энд 600 орчим лам суудаг ажээ. Хийдийн гадуур хятад пүүсийн худалдаачид суурьшсан байна. Нарийн ажиглавал эмэгтэйчүүдийн хувцас, гоёл чимэглэл арай онцлог байв. Өөлд малгай бас өвөрмөц юм. Улаангомын дөрвөдүүдийн малгайтай ойролцоо ажээ. Өөлдийн нутаг бол Хөх Хөтөлийн орчмоор Дөрвөдийн нутагтай залгадаг юм. 

	Домогт өгүүлдгээр Дамбий өөлдүүд бол мянгадын адил өөр газраас нүүж ирэгчдийн удам угсаа ажээ. Тэдний өвөг дээдэс нь Тамир голын сав газраар нутаглаж байжээ. Өөлдийн Сан бэйсийн хошуу бол Заяын хүрээнээс холгүй байдаг юм. Дамбий өөлдүүд мөн л өөрийн язгуурын ноёнгүй, Ховдын амбанд шууд захирагддаг, түүнд мянгадын адил алба үүрэг гүйцэтгэдэг ажээ. 

	Лам нар биднийг их сэжигтэй угтсан боловч дипломат ажиллагааны үр дүнд тэд бидэнтэй илэн далангүй ярилцах болж сүмийн ба өөрсдийн нь зургийг авахыг ч зөвшөөрөв. Гэвч энд удаж болохгүй ба харанхуй болохоос өмнө мянгадын хийдэд хүрч Эрэнчинжавын нэгэн садныд хонох ёстой байлаа. 

	Маргааш өглөө эртлэн босож нутаг буцах замд оров. 60 мод газрыг яаруухан явж байж л орой болсон хойно гэртээ хүрч билээ. 

	 

	VII

	Бид бүдэг бадаг цуу яриа чагнаж, нэгэн том үйл явдлыг хүлээсэн мэт боловч амар жимэр суусаар арван нэгдүгээр сарыг барав. Манай арал дээр Асанов болон өөр хэдэн хүн айлчилж ирлээ. Нэг удаа тэд мянгадуудтай хамтран Хар Ус нуурын зэгсний бодон агнахаар явав. Хоёр өдрийн дараа тэд хоёр бодонтой эргэж ирэв. Гахайг шөнө хэрхэн отсон тухай, уурласан бодон хэрхэн дайрсан тухай, нэг нөхрийгөө эндүү харж гахай хэмээн золтой л буудах шахсан тухай сонин хачин яриатай ирсэн боловч чухам хоёр бодонг хэн нь яаж буудаж унагасан тухай ярих хүн олдохгүй байсанд нь бид гайхаж билээ. Гэтэл удсан ч үгүй нууц тайлагдав. Тэд хоёр бодонг мянгадын нэг анчнаас худалдаж авсан байжээ. Харин алтан гургалдайн ан амжилттай болж бид нэлээд олон гургуул унагасан билээ. 

	Ховдод нам гүм байсан ч тэр үед Өргөөд чухал үйл явдал болж байв. 1911 оны 11 дүгээр сарын 18-нд Монгол улсын тусгаар тогтнолыг зарлан тунхаглажээ. 

	Монголд манж-хятадын ноёрхол бодит хүчинд бус, голцуу эртний уламжлалд дулдуйдан оршиж байсны дээр хятадын ард түмний тэмцлээр ихээхэн суларсан энэ ноёрхол монголын ард түмний тусгаар тогтнолын төлөө тэмцэлд эсэргүүцэл үзүүлж хараахан чадахгүй байлаа. Өргөөгийн гудамжинд лам голцуу хэдэн монголчууд хятадын амбаны эсрэг хашхиралдан, амбаны явах замыг хааж, жуузны нь шилэн цонхыг хагалсанд айж бэмбэгэнэсэн тэр хүчирхэг эзэнтэн эрх засгаа монголчуудад шилжүүлэхийг зөвшөөрч гарнизоныхоо зэвсгийг хураалгаад өөрөө хятад руугаа амар жимэр буцжээ. 

	Ийнхүү тусгаар тогтносон монгол улс тун хялбархан төрөв73. Төрийн таван яам байгуулж, үндэсний цэргийн отрядтай болов. Хятадын ноёрхлыг түлхэн унагасан тухай дөрвөн аймгийн хаадын нэрийн өмнөөс уриалга гарган газар сайгүй тараажээ. 

	Өргөөгийн үйл явдлыг ард түмний дунд монголчууд хятадын эсрэг хийсэн асар их тэмцэл гэж ярилцах болов. Олон зуун жил ноёрхсон хятадын мөнгө хүүлэгчид, түшмэдээс өшөө хонзонгоо авах эрмэлзэл ард түмний дотор хүчтэй өрнөв. Ховд, Улиастайгаас хятадыг хөөн зайлуулах ёстой болов. Халхын дөрвөн аймаг үүнийг дэмжин хөдлөв. Өргөө, Улиастай, Ховдын хоорондох холбооны гол шугамыг устгав74. Улиастайн цзяньцюнь, Ховдын амбан хоёрт засгийн эрхийг монголчуудад шилжүүлэн өгөх шаардлага тавив. Гэвч хятадууд зэвсэглэсэн гарнизон болон хэрэм бэхлэлтдээ найдаж байсан тул Богдын хүрээний амбан шиг сандарсангүй, тэгээд ч засгийн эрх мэдлийг монголчуудад шилжүүлэх гэж яарахгүй байлаа. 

	Хот орон газрыг бодвол тал нутагт байдал ондоо юм. Хөөн зайлуулбал зохих хятад түшмэд дорхноо алга болсон ба гагцхүү монголчуудыг өр төлбөрт унагасан хятад пүүсүүд л ажлаа үргэлжлүүлсээр байв. Нутгийн монголчууд пүүсийнхэнтэй үзэлцэж эхлэв. 

	Санаачилгыг Говь бэйсийн хошууны тагна-урианхайчууд болон баядууд гартаа авч Тэсийн голын адгаар байсан хятадуудыг дайран эд таваар, адуу малыг нь булаан авч худалдааны данс бичгийг нь шатаажээ. Энэ нь нийтэд дохио болж Тэсийн голын хятадууд зүг зүгт амь зулбан зугтаахдаа баядын өвөлжөөгөөр нэг таржээ. Тэд сандралцаж эхлэв. Хятад пүүсүүд өөрийн нүүдлийн салбаруудаа Дэжээлэн, Цалгар75, Улаангом болон Да Шэнхүү, Аршаант (Юань Шиндээ), халхын Го гүнгийн76 хийдүүдэд (Котвичийн зураг дээр Гончигдамба бэйс гэж байгаа) яаралтай татан авчрав. Хятадууд ийнхүү нэг доороо цуглараад нэлээд зориг орж урианхай нараас айхгүй гэсэн хэл чимээ тархаав. 

	Гэвч дараагийн үйл явдалд ч урианхайчууд санаачилгыг гартаа авч нутгийн олон түмнийг хойноосоо дагуулан хятадын эсрэг тэмцэлдэв. 

	Тэд Дэжээлэн хийдэд шөнө ирж буудан үймээн гаргахад хятадууд пүүсээ орхин зугтаж лам нарын гэрт амь хоргодон зарим нь лам дээл өмсөөд оргон зайлжээ. Тэгэхдээ тэд худалдааныхаа данс харыг аваад зайлсан байв. Тэдний бүх таваарыг урианхайнууд хуваан авчээ. Худалдааны дансыг гаргаж өгөхийг урианхайчууд хийдийн лам нарт шаардаж хэрэв өгөхгүй бол хийдийг сүйтгэнэ гэж заналхийлсэн байна. Хятадууд оргон зайлахдаа дансаа лам нарт үлдээснийг нь урианхай нар мэдсэн байжээ. Лам нар тэр дансыг нь урианхайнуудад өгчээ. Хоёр өдрийн дараагаар Аршаантын болон Да Шэнхүүгийн пүүсийг сүйтгэж, тэндхийн хятадууд санд мэнд Ховд, Улиастай руу зугтжээ. Зөвхөн Цалгарт байсан хэсэг хятад Нацаг77 бэйсийн өргөөнд хоргодож амь үлдсэн байна. Нацаг бэйс бол хятад талыг баримтлагч учраас хятадуудыг хамгаалалтдаа авсан ба түүний жишээгээр Түгээмэл ван ч хятадын хэдэн жижиг худалдаачдыг өмгөөлөн авчээ. Харин Го гүнгийн хошуунд байсан хятадууд бут цохигдож олонх нь Улиастай руу дүрвэн зайлсан байна. 

	Зарим монгол ноёд дараа үеийн хариуцлагаас болгоомжилж тоногдсон эд барааг эргүүлж өгөх, тонон дээрэмдсэн этгээдийг олж илрүүлэх гэж оролдсон боловч тэр нь үнэн санааных биш, зөвхөн ёс болгосон, дүр үзүүлсэн хэрэг байсан байх. 

	Хялбар олзонд амташсан хүмүүс78 Хан Хөхийн нурууны арын пүүсүүдийг тонон дээрэмдээд ханасангүй уулын өвөр лүү орж Да Шэнхүү болон Зогсын пүүсийг довтолжээ. Завханы адгаар байсан гайхлууд монголчуудыг ирэхээс өмнө гарт тааралдсан морь тэмээг барьж унаад Ховд руу оргожээ. Гагцхүү Улаангомд байсан хятадын зэвсэглэсэн 300 орчим хүнтэй бүлэг л дээрэмдэгдэлгүй үлдсэн бөгөөд тэд хориглон байлдахад бэлтгэж модоор үхэр буу хүртэл хийсэн байв. 

	Монголчуудын довтолгоонд хэдийгээр хүний амийг бүрэлгэх, хүчирхийлэх, зодох нүдэх явдал огт байгаагүй боловч хятадууд дайралтаас сүнсээ хальтал айжээ. Оройн бүрэнхий болмогц хэдэн морьтон монголчууд хятадын пүүсийн хашаанд ойртон ирж харааж заналхийлэн хашхиралдаж, эндээс зайлцгаа, эс тэгвэл хүйс тэмтэрнэ гэж баахан сүрдүүлдэг байжээ. Тэгэхэд нь хятадууд айж сандран, бичиг данс, үнэ цэнтэй юмаа хам хум хурааж аваад бараа туруугаа орхиод санд мэнд зайлдаг байсан байна. Тэгэхэд бараа таваарыг нь хуваан авч данс тооцоог нь шатаадаг байжээ. Хятадын эсрэг хөдөлгөөн ийм хэлбэрээр Ховд, Улиастайд өргөн хэмжээтэй гарсан ба монголын бусад нутагт ч байжээ. 

	 

	VIII

	Улиастайн цзяньцзюний ихэмсэг байдлаас юу ч үлдсэнгүй. Уур хилэн бадарсан, хэдэн арван зэвсэггүй монголчууд Улиастайн цзяньцзюний хэрмийн гадаа цугларч хашхиралдсанаас болж хүчирхэг цзяньцзюнь айн хулчийж оросын казак цэргээс хэдийг өөрийгөө хамгаалуулахаар өгөөч гэж Улиастай дахь Оросын консулаас гуйжээ. Энэ бол тэр үед монголд байсан хятадын засаг захиргаа тун ч арчаагүй байсныг харуулж байгаа юм. 

	Дараа нь бүр ч инээдэмтэй юм болж нөгөө цзяньцзюнь оросын консулын хүндэтгэлийн будаалгад гэр бүлээ дагуулан ирж байгаа мэтээр хэрэм хашаагаа орхиж Баатартянд79 хүрч очиж гэнэ. Тэгэхдээ оросын консулын газрын хашаа руу харсан хэрмийн ханыг эвдэж нүх гаргаад түүгээр шургаж гарчээ. Тэгээд оросын консулын хориод казак цэргийн хамгаалалтад орж санаа нь багавтар тайвширсан гэдэг. Гэвч энэ маневрын дараа Улиастайн хятад гарнизон бууж өгч хязгаар нутагт монголын засаг төр тогтжээ. Хятадын гарнизоны хагас нь Өргөө рүү, хагас нь шууд хятад нутгийг зорин зайлжээ. Энэ бүхэн их цзяньцзюньд огт падгүй явдал мэт болж өөрөө оросын консулын хашаан доторх хэдэн гэрт амь хоргодон сууж хоцров. Нутаг буцах гэж тэрээр яарсангүй ба тэгэх программгүй байсан бололтой. Харин мод, чулуу, бороохойгоор зэвсэглэсэн Улиастайн олон түмний шинэ шаардлага, хөдөлгөөн болж цзяньцзюнийг өтөр түргэн зайлахыг шаардсаны дараа л нутаг буцах бэлтгэл хийж эхлэн Оросын консулаар зуучлуулан тэмээ, морь, майхан худалдан авч, Кош-Агач хүртэл газарчлах хүнийг хөлслөн авчээ. Цзяньцзюнь Да Хүрээгээр дайрахаас айсан байна. Монголчууд эхлээд унаа хөсөг залгуулахаас татгалзаж байсан боловч дараа нь буулт хийж нэлээд морь, тэмээ гаргаж өгчээ. Ингээд өчигдөрхөн монголыг захирсан их эзэнтэн байсан нэгэн хятад, эхнэр хүүхдээ дагуулан оросын казак цэргээр хамгаалуулан, муухан майхантай, ядуухан хөсгийг толгойлон Улиастайгаас Кош-Агач орохоор явсан билээ. 

	 

	IX

	Улиастайд засгийн эрхийг монголчуудад шилжүүлэх хүртэл энэ үйл явдлын тухай мэдээ Ховдод огт сонсогдоогүй бөгөөд бүр арван хоёрдугаар сарын сүүл болсон үед Да Хүрээний ба Улиастайн явдал илэрхий болов. 

	Ховдын амбан дээрх мэдээг сонсоод засгийн эрхийг монголчуудад тайван шилжүүлэхээс буцахгүй байсан боловч Ховдын гарнизон ба амбаныг нүүлгэх унаа хөсгийн улмаас асуудал хурцаджээ. Замын хүнс хөрөнгө их хэрэгтэй ба өвлийн хүйтэн цаг болсон тул унаа унаш олдохгүй, монголчууд унаа залгуулахаас эрс татгалзаж байв. 

	Амбан сайд хятадын пүүсүүдтэй, тухайлбал Да Шэнхүү, Аршаант зэрэг олон мянган тэмээтэй пүүсүүдтэй удтал хэлэлцээр хийж байв. Хятадын худалдаачид хэрэв хүсвэл амбан ба гарнизоныг Үрүүмчи хүртэл амархан хүргээд өгчхөж болох байсан юм. Гэвч тэд олон мянган тэмээгээ зүгээр алдахаас болгоомжилсон ба амбаныхан тэртэй тэргүй пүүсүүдэд өчнөөн төчнөөн өглөгтэй хэр бас тэмээг нь сул авчхаж магадгүй байв. Үүнээс болж Ховдод засгийн эрхийг монголчуудад шилжүүлэх явдал хойшлогдсоор байлаа. 

	Энэ завсар амбан Гучин болон Үрүүмчигээр дамжуулан Бээжинтэй холбоо тогтоож, торгуудын нэгэн эрэмгий ноён80, хятад талыг баримтлагч бөгөөд Бээжингээс Шар сүмийн хязгаарын захирагчаар томилогдсон Балт вантай81 холбоо барьжээ. Тэгээд Ховдыг монголчуудад өгч болохгүй гэсэн тушаал Бээжингээс амбанд ирж, Үрүүмчийн дүтүүн82, Балт ван хоёр хамжиж Ховдын амбаныг дэмжин, түүнд туслах болжээ. 

	Үүний дараа Ховдод байдал эрс өөрчлөгдөв. Хятадууд бууж өгөхийн оронд шавар хэрмээ засаж сэлбэн, цэргүүдийг хүчтэй сургаж эхлэв. Орон нутгийн хятад иргэдийг цэрэгт татах, худалдаачин хятадуудыг татаж цэргийн сургууль хийлгэх тушаал гаргав. Нэг үгээр хэлэхэд 2 мянгаад хүнтэй томоохон гарнизон болж болохоор байв. Гагцхүү буу зэвсэг нь даанч хариугүй байв. Галтай цуцлаар асаадаг хуучин цагийн их буу, зэвэрсэн цахиур буу, нум сум, модон бороохойгоор зэвсэглэсэн байдлыг үзвэл байлдах ямар ч чадваргүй, дэмий бөөгнөрөн цугларсан хүмүүс болж мэдэх байлаа. Гэвч хэрмийн дөрвөн буланд зоосон хуучин цагийн их буу нь зэвсэггүй, цэрэг дайны ямар ч бэлтгэлгүй нүүдэлчдийг айлгадаг сүртэй зүйл болж байв. Тэгээд ч нүүдэлчид яахыг хараахан үл мэдэхийн дээр монгол ноёд дотроо хагаралтай тул хятадын эсрэг шийдвэртэй тэмцэл өрнөж чадахгүй байв. Ойрадууд хятадыг үзэн яддаг боловч халхчууд нийт монголын төрийг барьж чадахад бас итгэдэггүй байлаа. 

	 

	X

	Зул сарын баярын өдрүүдэд би Ховдын явдлыг ажигласаар л байв. Хэлтэс, салбарын захирагчид, амбаны захиргааны зургаанууд үе үе оросууд дээр ирж хэрхэн Оросоор дамжин Хятадад хүрч болох тухай асууна. Хятад худалдаачид бол сувдаг шунахай түшмэдээс л хамаг хэрэг боллоо гэлцэнэ. Тэгээд амбаныханд тэмээ өгөхгүй гэнэ. 

	Энэ үед би залуу халх түшмэл, Ховдын халх жасааны захирагч, уул нь амбанд захирагдсан жижиг түшмэл байсан боловч одоо хятадын эсрэг зоригтой ухуулж, бие даасан бодлого баримталж83 буй Магсаржав гүнтэй84 танилцлаа. Түүний эрэмгий зориг нь намайг татсан юм. Би түүнтэй ирээдүйн монголын тухай удтал ярилцдаг, сайхан төлөвлөгөө зохиож хэлэлцдэг байсан юм. Бид байсхийгээд л түүний албан байр болох утаатай нэгэн гэрт уулздаг байлаа. Нэг удаа намайг очиход Магсаржав хэрэг шүүж байв. Мал хулгайлсан ямар нэгэн будилаантай хэргийг шүүж байлаа. Сэтгэл нь ихэд хөдөлсөн, нүд нь гялалзаад, дуу нь чангарсан байж билээ. Гэрийн гадаа олон харгалзагчаар хүрээлүүлсэн хэд хэдэн хэрэгтэн этгээд дөнгөтэй байх ба тэднийг нэг нэгээр нь гэрт оруулан байцааж байв. Мөн хохирсон этгээд тэнд байгаа бололтой. Хэргээ нуусан, хуурамч өчиг өгсөн хүнийг гэрийн үүдэнд бүслэхээс нь доош нүцгэлэн, хоёр сайн эр барьж, нэг сайн эр гөрмөл суран ташуур ба банз модоор суудлаас нь доохнуур өвдөгнөөс нь дээхнүүр ороолгож банздаж байв. Залхаах өөр арга бас бий. Ширэн улавч мэт хавтгай сураар хэрэгтний хацрыг ороолгодог юм байна. Хэд цохисны дараа л цус гоожих ба хэрэгтэн ч бүх үнэнийг хэлнэ гээд л хашхирч амлаж байв. Тэгээд дахин гэрт оруулж байцаана. Энэ бүхнийг би тэсвэрлэн харж чадалгүй гэртээ харьсан боловч хэрэгтний чарлах дуу орой болтол сонсогдсоор байж билээ. 

	Хувьсгалын өмнөх Монгол бол хятадын нэгэн хэсэг гэгдэж байсан учраас хэрэгтнийг элдвээр эрүүдэхийг зөвшөөрдөг хятадын хуулийг баримталдаг байсан юм. Ийм эрүү шүүлт бол европынхонд айхавтар хүнд, муухай явдал мэт санагддаг юм. Ийм хуулийг автономитын үед халаагүй үлдээсэн ба 1921 оны дараагаар Монголын ардын засгийн газрын шийдвэрээр манж-хятадын эзэгнэлийн үеийн энэ гутамшигт муухай уламжлалаас салсан юм. 

	Ховдод амьдарч байсан оросын харьяат цөөн хүмүүс нэг удаа жүжиг бэлтгэж Ховдынхонд үзүүлэхээр шийдвэрлэв. Энэ бол Ховдод тоглосон оросын анхны жүжиг85 байв. Бэлтгэлээ хангаж тэр нэгэн орой жүжгээ тоглож байтал эзний өрөөнөөс зөвшөөрөлгүй авсан торгон хөшиг тайзан дээрх лааны галаас шатаж хамаг хэргийг гутааж орхив. Яг тийм даавуу хотоос олдохгүй учир, түлэгдсэн хэвээр нь цонхонд нь өлгөж орхисон билээ. Дараа догшин эзэн нь ирж өөрийн ажилчдын тоосыг нь гүвсэн биз. Бид ч хотоос арал руугаа буцсан билээ. 

	 

	XI

	Ховдод тайван байдал удаан үргэлжилсэнгүй. Бид Ховдоос нэгэн захидал ба сонины зар бичмэл86 хүлээж авлаа. Түүнд тухайн үеийн чухал үйл явдлыг, тухайлбал, Магсаржав алга болсон, нутгийн ардууд дүрвэж зайлсан тухай шүлэглэсэн ба үргэлжилсэн үгээр бичсэн өгүүллүүд уг сонинд тавигдсан байлаа. Шийдвэр зориг төгс Магсаржав байдал түгшүүртэй болж байгааг мэдээд нэг шөнө албан хэрэг, тамгаа авч, албан хаагчдаа гэр гэрт нь тараагаад ойр хавийн өртөөнүүдийг татан буулгаад, Халх жасааг хааж Да Хүрээ рүү87 явсан байжээ. Чухам энэ үеэс Ховдод дайны байдал тогтов. Магсаржавыг алга болсноос хойш ойр орчмын ард иргэд, хятадад алба гүйцэтгэж байсан Монголчууд бас алга болов. Худалдааны мухлагууд хаагдаж монголчууд хотод орж ирэхийг, хятадууд хотоос гарахыг болив. 

	Амбан цэргүүдээрээ байлдааны бэлтгэл сургууль хийлгэж эхлэв. Албан ёсоор бол Ховд хотод хятадын том гарнизон байгаа гэж тооцогддог ба түүнийг хүнс хоол, хувцас хунараар хангахад зориулж Бээжин бага бус хөрөнгө зарцуулдаг боловч түүний ихэнх нь амбаны халаасанд орж хэрэг дээрээ цэрэг гэх юмгүй, хэдэн арван жилд дайтах байлдах явдал болоогүй байлаа. Албан ёсоор цэрэг гэж тооцогдох ёстой хятадууд бол энгийн иргэний маягаар аж төрж, тэдэнд хэн ч юу ч төлдөггүй, тэд юу ч хийдэггүй байсан ажээ. Тэдний олонх нь ногоочин, тогооч, хар ажилчин, жижиг гар урчууд зэрэг хүмүүс байснаас биш цэрэг дайны тухай өчүүхэн ч төсөөлөлгүй хүмүүс байв. Нэлээд хэсэг нь хотын борчуулын монгол хүүхнүүдтэй гэрлэчихсэн, зарим нь үр хүүхэдтэй болчихсон, тэр ч байтугай монголчуудын адил бараг нүүдэлчид болчихсон буюу нэг үгээр хэлэхэд ямар нэгэн эрх мэдэлгүй ядуучууд байсан юм. Хэрэм дотор орчин цагийн буу зэвсэг байсангүй, музейд тавивал зохих, эрт дээр үеийн, зэвэрсэн хэдэн их буу, жад, нум сум байжээ. Ийм л зэвсгийг амбаны цэрэг эзэмшиж чаддаг болохын тулд сургууль хийх болжээ. Үүний тулд л цэрэг гэж тооцогдож монголд ирсэн ба тэгээд сард 6 лангийн (орос мөнгөөр 9 рубль орчим) цалин авдаг байжээ. Ховдод очих бүрд манай эринд байхгүй, эрт дивангарын юмыг өөрийн эрхгүй харж зогсоход хүрдэг байлаа. Ялангуяа дугуй жагсаал гэж хачин хоцрогдсон зүйл байдаг нь «цэргүүд» хэрмийн хоёр талын хаалгаар цувран гарч, голын хаалган дээр нийлж дотогшоо орж, дахин хажуугийн хаалгаар гадагш гарах зэргээр хоёр цаг шахам алхална. Энэ нь гэнэхэн монголчуудад сүртэй сэтгэгдэл төрүүлж, яасан олон цэрэгтэй юм бэ, хаана нь ийм олон хүн багтаж байдаг юм бол гэж гайхахад хүргэнэ. Зарим монголчууд хятадын хэрэм доогуур уудам их нүх байдаг, тэнд олон мянган цэрэг байдаг гэж бурна. Гэвч хятадуудын энэ заль удалгүй мэдэгджээ. Үе үе нэгэн жижиг отряд жагсаалаар хэрмээс гарч бөмбөр дэлдэн явсаар талд очиж сургууль хийдэг байв. Цэргүүд талд жагсан зогсох ба арван хүн тутамд дарцаг зүүсэн жадтай нэг хүн байх ба тэдний өмнө нь ангийн дарга нар болов уу гэмээр арай томхон дарцагтай хэдэн хүн тусдаа гарч зогсоно. Хамгийн түрүүнд нь хамгийн том дарга нь бололтой бүр ч том дарцаг барьсан хүн зогсоно. Тэгээд дарцгуудын командаар алхах, давших, буудах, жадлах сургууль хийнэ. 

	Хятад цэрэгт (галтай цуцлаар дарийг нь асааж бууддаг) эртний том жижиг их буу жад байснаас бус орчин цагийн хурдан буу байгаагүй юм. Нэг жижиг их бууг хоёр хүн авч явна. Тэгэхдээ нэг нь буудагч, нөгөө нь сум зөөгч ба цэнэглэгч юм. Том их буунд гурван хүн байх ба түүний хоёр нь буугаа дамжилж явдаг, нэг нь сумаа авч явдаг юм. Буудах цагт тэр гурав дахь нь буундаа дэр болж доор нь хэвтэнэ. Хятад цэргийн командлах бүрэлдэхүүний байдал тун хоцрогдсон юм шиг санагддаг байлаа. Командлагч нь цэргийнхээ өмнө гарч нуруугаа дайсан руу харуулж явна. Үүнийг хятад худалдаачид «нэгэнт л офицер учраас цэргийнхээ урд явах ёстой ба үүний тулд л энгийн цэргээс илүү цалин авдаг шүү дээ» гэж их л гүнзгий утгатай болгож тайлбарлана. 

	Хятадын цэргийн элдэв хиймэл зүйлүүд инээдэмтэй боловч нутгийн олонд их сүртэй сэтгэгдэл төрүүлнэ. Өртөө улааг сэргээн босгох тухай хошуудад өгсөн амбаны тушаал биелэгдсэнгүй. Хотын хүн амын зарим нь хотдоо эргэж ирсэн боловч худалдаа наймааны ажил жигдрээгүй байна. Хятадууд хэрэм дотроо хориглон сууж гадагш гарахгүй байлаа. Хөдөө нутагт болсон ардын хөдөлгөөн орон нутгийн хятад худалдааг устгасан боловч Улаангомд цөөн хэдэн хятад үлдсэн байлаа. 

	Ийм байдалд оросын худалдаачдад ч аюул тохиолдож болзошгүй байлаа. Сартуул, киргиз, урианхай нар оросын худалдаачдыг довтолж магадгүй байлаа. Хоёрдугаар сард Ховдоос Бийск руу цахилгаан явуулж хамгаалах хүч ирүүлэхийг хүсэв88. Бидний зарим хүмүүс монголчуудад төлөх мөнгөө Кош-Агачад үлдээхийг өөрсдийн эздэдээ зөвлөлөө. Ер нь л байдал хүндэрч, Ховдын уур амьсгал улам л доройтож байв. 

	 

	XII

	Хоёрдугаар сарын дундуур Бийскээс манай Завханы адгийн факторийн нэг албан хаагч мал туугчдын хамт хүрэлцэн ирэв. Тэр хүн Уралын нуруу хүртэл нутагтаа яваад, тэнд гэрлээд иржээ. Тэгээд эхнэрийн хамт дан мориор бус, харин морин тэргээр ирсэн бөгөөд энд тарган өвөлжсөн малыг аажуухан, хоногт 10—15 мод газар тууж Завхан, Хангильцаг, Тэсийн голоор орж Хөвсгөлөөр дамжуулан Эрхүү хүртэл туух ёстой ажээ. Бид ч өвөлжөөгөө орхин нэг хөсөг болж Завхан руу хөдлөв. 

	Сээрийн хуучин замаар явлаа. Тайван цагт ч гэсэн жингийн том цувааны хөдөлгөөн нутгийн нүүдэлчдийг түгшүүлэх ба тэд ч манай хөсөгт ойртон ирэхийг үл зориглон алсаас ажиглана. Дараа өдөр нэгэн сонин тохиолдол болов. Сээрийн давааны цаад уруу буухдаа манайхан морьдоо услахаар ойролцоо байгаа Хуучин худгийн зүгт давхилджээ. Гэтэл алсаас ирэх жингийн цуваа, тэндээс салж давхиулах олон морьтныг харсан нутгийн дөрвөдүүд биднийг хятадын залхаан цээрлүүлэгчид гэж ихэд айж сандран гэр малаа орхиж тал тал тийш зугтжээ. Өвгөд, хөгшид, хүүхэд багачуул дэргэдэх чулуутай уул өөд мацаж биднийг ойртон ирэхийг ажиглаж байж гэнэ. «Бид морь малаа услах гэсэн юм, усны утгуур байна уу?» гэж хэчнээн гуйвч тэд хариу өгдөггүй. Арай сүүлд нь «Та нар юун улс вэ? Хаа хүрч явна?» гэсэн асуулт тавьж, бид тэр асуултад нь хариулж байж бидний хооронд харилцан ойлголцох явдал тогтож билээ. Бид нутгийн оросууд болохоо хэлж, Ховдоос буцаж яваагаа сайтар итгүүлсний дараа тэд уулнаас бууж, гэрт орж цай уухыг урьж билээ. 

	Морьдоо услаад эхнэр бид хоёр хойдуулаа хүлээх далимд гэрт орж цай уух зуураа дөрвөдүүдтэй ярилцав. Дөрвөд эмэгтэйчүүд манай авгайг тойрон сууж хувцас хунарыг нь сонирхон, ямар зоригтой ийм хол газар явж буй, лав зовж зүдэрч яваа биз гэхчлэн гайхан ярилцаж байлаа. 

	Ус ховор энэ нутагт хүн цөөн, тэд гаднын хүнтэй уулзах нь бараг байхгүй, түгжигдмэл байдлаар амьдарна. Гэвч тэд Ховдын хятадууд номхотгогч отрядыг баяд дөрвөдийн нутаг руу гаргасан гэдэг худал мэдээ сонссон байжээ. Тийм ч учраас тэд их айсан байжээ. 

	Энд нутаглах Улаангомын дөрвөдийн амьдрал туйлын ядуу юм. Хамгийн чинээлэг гэр гэхэд л ор байвал зохих газарт ундуй сундуй хаялсан хэдэн муу уранхай дээл байх ба хойморт бурхан тахил байдаг газарт хоёр-гурван араг, малын арьс шир, адасга хөглөрч байна. Гал тогооны хэрэглэл гэж ч олигтой юм байхгүй. Ширмэн тогоо, шанага, хэдэн ширхэг бохир модон хөнөг, нэг хоёр хуучин данх байна. Гэтэл баяд ба ялангуяа халхчуудын гэр ядуу ч гэлээ тал нутгийн бололцоогоор тух тохитой, сүрхий аж ахуйч байдалтай байдаг юм. 

	Сангийн далай нуурын орчимд биднээс нутгийнхан бас л болгоомжилж байсан боловч Завханд дөхөж очиход биднийг огт тоомсорлохгүй болов. Замд учрах морьтон монголчууд хэд хэдээрээ угтан ирж хээр талд тухлан сууж сонин хэлэлцэнэ. Ярианы байдлыг ажиглавал ер нь л сандарсан, эргэлзсэн, сэтгэл түгшсэн байдал илэрхий агаад хүн бүр л за юу л болдог бол доо гэлцэнэ. 

	Энэ удаад бид Завхан голыг Зогс Хайрханы орчмоор гайгүй шиг гатлав. Голын нэг хагас нь мөстэй, нөгөө хагасын мөс нь ханзарсан байлаа. Гэвч нэг татуургыг гатлахдаа манай залуу эр эм хоёрын тэрэг нь усанд сууж, бид тэднийг тэмээндээ шилжүүлэн авч, морь тэргийг нь нийтийн хүчээр уснаас хялбархан гаргасан билээ. 

	Манай зам Да Шэнхүүгийн харьяа, саяхан эвдэрсэн факторийн хажуугаар өнгөрөх тул эхнэр бид хоёр тэр факторийг үзэхийн тулд давхиулж хүрлээ. Энэ фактори бараг цөмөөрөө шатжээ. Сууцны байшин нь нурсан, яс модыг нь салгаж авсан бөгөөд зөвхөн шавар хана нь л хэрзийгээд үлдсэн байна. Агуулахын дээвэр нь нурж, хаалга нь эвдэрсэн, улаан буудай, арвай, багавтар гурил асгарсан ба тэр бүхнийг хүмүүс зөөж амжилгүй орхисон бололтой. Уяатай бөгөөд өлсөж үхэж буй хоёр бүдүүн хар нохойг хараад сэтгэл шимшрэв. Тэд бидний хөлийн чимээг сонсоод хөөрхий амьтад бас арай ядан хуцах аядаж байна. Энэ факторийг томоохон бүлэг урианхайчууд, баядууд, нутгийн сартуулуудын оролцоотойгоор сүйтгэсэн ажээ. 

	 Удалгүй бид Завханы факторид хүрэлцэн ирж дараа өдөр нь тэндхийнхнээс салж өөрсдийн хөсгийг дагаж явсаар хоёр өдрийн дараа Хангильцагийн факторид эсэн мэнд бууж билээ. 

	 

	XIII

	Өндөр газрын цас хайлж дуусмагц хайлж буй цасны хойноос дагах мэт баяд айлууд уулын бэл рүү орж ирэв. Зарим айл Хангильцагийн хөндийд нүүж ирсэн ба уулын цаанаас халхчууд ирж манай факторийн ойролцоо буулаа. 

	Олон халх гийчний амыг сонсвол тэд сэтгэл өндөр агаад түүний шалтгаан гэвэл нэгд, Богдын Өргөөнд хэрэг явдал амжилттай өрнөж байгаа, хоёрт, мал онд сайн орсон ажээ. Тэд бидэнтэй шинэ сонин мэдээ их л дуртай солилцоно. Өргөөнд байхдаа өөрийн шавь, аялдан дагалдагч Го гүнгийн (сүүлд Ачит ван цол авсан) хамт хэрэг явдалд идэвхтэй оролцсон Жалханз гэгээн89 нутгийн халхчуудын дунд үлэмж их нэр хүндтэй юм. Харин баядууд хэрэг явдалд сэтгэл гонсгор, эргэлзэнгүй байх бөгөөд олонх нь «халхууд маныг муу юманд оруулна шүү. Сүүлд хятадууд биднийг сүйдлэх вий дээ» гэдэг байв. Энэ бол Өргөө, Улиастай хоёр хятадын гараас бүрэн чөлөөлөгдсөн Өргөөнд монголын засгийн газар байгуулагдсан байхад Ойрадуудад буюу Ховдод хятадууд бөх сууж дайтна гэж занаж байгаагаас ийм болж ийм яриа гардаг байв. Удалгүй Го гүн Богдын Өргөөнөөс буцаж ирээд баядын Түмэн гүнг урьж Ховдын хязгаарыг Халхад нэгтгэх тухай хэлэлцээр хийв. Түмэн гүн бол зөвхөн хошуу ноён учраас бусдын төлөөнөө хэлэлцэж чадахгүй байсан ба дээдсийг зулгуйдах, зүтгэлтэй хүний нэр олж авах гэж өөрийн хошууны бичгийг Богдын Өргөөнд хамгийн түрүүнд явуулаад бусад тайж ноёдыг ятгахаар мордов. Тэгээд Түмэн гүн дөрвөдийн зүүн гарын дарга байсан баядын ноён Түгээмэл вантай90 уулзахаар явжээ. 

	Нэгэн өдөр цагаан тэмээтэй, маузер буутай, хоёр лам өмнө зүгээс ирсэн ба тэдний нэг нь ахимагдуу насны хүн бөгөөд лам дээлийнхээ дотуур оросын цэргийн формын хувцас өмссөн хүн байсан тухай мэдээг бид нутгийн халхчуул болон баяд нараас санамсаргүй сонсов. Тэдгээр лам ирсэн өдрөөсөө эхлэн нутгийн хүмүүсийн дунд өөрсдийгөө ер бусын нууцыг мэдэгч, цаг үеийн үйл явдлын тухай их юм мэддэг хүмүүс гэсэн сэтгэгдэл төрүүлэхийг оролдсон байна. Хүн ардын дотор хачин жигтэй цуу яриа дэлгэрэв. 

	Ер нь бадарчин лам нар янз бүрийн башир зан гаргаж нутгийн гэнэн баядуудыг залилах явдал цөөнгүй тохиолддог байлаа. Баядууд бадарчин нарыг эх болсон зургаан зүйл хамаг амьтны тусын тулд нууцаар аялж яваа гэгээнтнүүд гэж ихэд сүслэн угтана. Гэтэл зальхай бадарчин нар луйвар аргаар нутгийнхныг хоосолж орхиод алга болчихдог байлаа. Тэр хоёр ламыг бид эхлээд дээрх бадарчин нар нэг л гэж бодож байлаа. Гэтэл тэдэнтэй уулзсан илүү учир мэдэх зарим халхчууд тэднийг энгийн тэнэмэл бадарчин биш, их л учиртай хүмүүс гэлцэх ба намайг очиж уулз, ярилц гэдэг боллоо. Тэгээд би хоёр ламын буусан айл болох Түмэн гүнд хүрч очлоо. Түмэн гүнгийн хот манай факториос 20 мод зайтай бөгөөд Хангильцагийн өндөр эрэг дээр Овооны үзүүр гэдэг газар нутаглаж байв. Ноёны гол гэрээс холгүй, баруун гар талд нь байх багавтар цагаан гэрт лам нар сууж байгаа ажээ. Урьдчилан Түмэн гүнтэй уулзаж ярилцвал тэдгээр ламыг үл таних бөгөөд Өргөөгийн засгийн газрын талын л хүн болов уу гэсэн таамагтай байв. 

	Түмэн гүнгийнхээс гарч хоёр ламын гэрт орлоо. Тэнд 40—45 эргэм насны, тарган, чийрэг бадируун биетэй, өргөн шанаатай, зоримог байрын дугуй нүүртэй, өндөр духтай, гялалзсан нүдтэй, багавтар эвдэрсэн хамартай, тийм ч учраас жаахан гуншаадуу дуутай нэгэн эр байна. Хүрэн улаан өнгийн орос драпаар оёсон, хар захтай, өргөн ханцуйтай, нударгагүй дээлтэй байх нь төвөд ламтай адил боловч орос, сайн бахиал савхин гуталтай, дээлийн захны цаанаас улаан эмжээртэй хар ногоон өнгийн хуучирсан цэрэг мундирын зах цухуйж харагдана. Хоёр дахь лам нь аж ахуй хариуцсан хүн бололтой. Ламын ярианы аялгуу бол халх ч биш, ойрад ч биш, холимог янзтай ажээ. Гэрийн хананд маузер буу өлгөөтэй байх ба гэрийн хаяанд хоёр ширхэг ширэн даалин болон тэмээний тохош байна. Ахлах лам өөрийгөө Даваа гэж, туслахыгаа Жимбэ гэж нэрлэв. Ярианы явцад тэр лам монгол, орос, хятадын тухай сүрхий их юм мэддэг хүн болох нь дорхноо мэдэгдэв. Лам ер бус хурдан бөгөөд итгэлтэй ярих ба хөдлөх ажээ. Хүмүүс гэрт орон гаран их л хөлтэй байх бөгөөд зарим нь залбиран дөхөж адис хүртэх ба лам өврөөсөө жижиг ном гаргаж сурмаг гэгч нь аргагүй адис буулгана. Түүний бүхий л ая төрх нь тал нутгийн гэнэн нүүдэлчдийн толгойг эргүүлэх далд битүүлэг байдлыг хадгалах гэсэн эрмэлзэлтэй ба их л туршлагатай ухуулагч янзтай байв. Сүүлд Жаа лам (Дамбийжанцан)91 гэж олонд алдаршсан хүнтэй би анх ингэж танилцсан билээ.

	 

	XIV

	Хэд хоногийн дараа бид Овооны үзүүр гэдэг газар хаваржаанд буулаа. Манайхаас доош байгаа тариа ногооны газар луу татсан шуудууны дэргэдүүр зэрэгцэн ургасан улиасны шугуй бүхий дэнж дээр бид гэр майхнаа эгнүүлэн барив. Хажууханд Хангильцаг гол урсаж байна. Бид одоо ноёны хоттой саахалт болсон боловч удалгүй ноёнтон тарианы газартаа дөхөж доошоо манайхнаас хоёр мод газар холдож буув. 

	Шинэ танил лам манайхаар ирдэг боллоо. Түүнд орос талх92, цөцгийн тос, ер нь орос хоол таалагдаж байна гэнэ. Манай эхнэрээр орос цамц оёулж өмссөн ба манай халуун усанд орох дуртай93 болсон зэргээр орост талтай байдал нь олон зүйлд ажиглагдав. Ламтан заримдаа манайд өдөржин сууж, надтай болон манайхаар орж гардаг халхчуудтай болон баядуудтай элдвийг ярилцах ба аливаа шинэ, сонин мэдээ, монгол хятадын тухай цуу яриаг шуналтай сонсдог байлаа. Бид оросоос хэдэн ширхэг сонин сэтгүүл захиалан авч уншдаг байсан тул лам тэдгээрийг эргүүлэн зургийг нь үзэх дуртай байв. Тэрээр бас зургаа авхуулах дуртай ба би түүний зургийг нэг биш удаа авч өгсөн билээ. 

	Нэгэн удаагийн сонин учралыг дурдахгүй өнгөрч болохгүй байна. Би яагаад ч юм урьд нь авчихсан шилэн дээр нутгийн ноён лам хоёрын зургийг давхар авч орхижээ. Зураг буулгахад ламын баруун гар талд манай нэг нөхөр, бид хоёрын зураг тодорч гарав. Үүнийг нутгийнхан ламын хийсэн ид шид гэж тайлбарлах болов. 

	Сүүлд баядын нэгэн том лам Их унзад гэгч Дамбийжанцаны шахалтаар зургаа авхуулахдаа «Чи нарны зургийг яаж авах юм бэ» гэж өөрийгөө нар болгож ярьж байсан нь дараа зургийн негатив дээр ламын дух нь үнэхээр цагаан толботой гарсныг үзээд түүнийг өөрийн их суу залийн хүч мэтээр тайлбарлаж билээ. 

	Лам заримдаа зурагтай сонин сэтгүүлийг гэртээ аваачиж үздэг байсны нарийн учир бол нутгийн ардын дотор өөрийгөө орос хэл бичиг мэддэг гэсэн нэр олох зорилготой байжээ. Үнэхээр хэд хоногийн дараа нутгийн ардууд ламыг оросоор ярьдаг юм уу? гэж надаас асуух болж, намайг үгүй гэж хариулахад тэд жуумалзан инээлдэнэ. Ийнхүү Дамбийжанцан орос хэл мэддэг гэсэн цуу яриа дэлгэрэв. Би хоёр жил түүнтэй ойр танил байхдаа оросоор ярихыг нь сонсоогүй юм. Тэрээр зарим нэг орос үг мэддэг зарим нэг яриаг муухан ойлгодгоос цаашгүй байсан байх. Харин 1914 онд баривчлагдан оросын шоронгуудыг дамжин хоригдож, цөлөгдсөнийхөө дараа эргэж ирэхдээ оросоор сүрхий ярьдаг, бас муухан бичдэг болсон байв. Хятад ба төвөдөөр ярьдаг байсан юм. Би түүнтэй анх танилцахдаа хаанаас ирсэн, хэн гэгч болох, хэрэг зорилго юу болохыг хэлүүлэх гэж олонтоо оролдсон боловч мэдэж чадаагүй юм. Тэрээр тодорхой хариу өгөхөөс ямагт бултаж зайлдаг байлаа. Өөрийн нууц битүүлэг байдлын эрхээр тэр лам өөрийгөө Ховд хязгаарын ойрад ястны дунд монголын тусгаар тогтнолын төлөө тэмцэгч бөгөөд 1756 онд Орос руу зугтаж гараад Тобольск хотод үхсэн Амарсанаагийн94 хойд дүр гэж хялбархан ойлгуулсан байна. Амарсанаа амиа хаацайлан оргож явахдаа сүүлд эргэж ирнэ тэгээд ойрадыг хятадын боолчлолоос чөлөөлж, дайснаас өшөөгөө авна гэж тангараг өргөсөн юм гэнэ билээ гэлцэнэ. Буддагийн шашны сургаалд хүний сүнс өөр дүрийг олдог тухай номлолыг харгалзан үзвэл олон түмэн дээрх домогт итгэхгүй байхын аргагүй. Хавар болгон намайг Оросоос буцаж ирэхэд «Амарсанаа хэзээ ирэх гэж байна? Хэзээ манийгаа хятадаас чөлөөлөх юм бол? Сураг байна уу?» гэсэн гэнэн асуултыг дөрвөдүүд тавьдаг байлаа. 

	XIX зууны 90-ээд онд монголд орж ирсэн Дамбийжанцан нэрт нэгэн эрмэг залуу лам энэ домгийг дахин сэргээсэн юм. Монголын хилийн харуулуудыг дамжин явахдаа өөрийгөө Амарсанаагийн хойд дүр гэж зарлан хятадын эсрэг зоригтой ухуулдаг байжээ. Тэгээд хятадын хилийн харуулд баригдаж гав гинжтэй Улиастайд хүргэгдэж ирсэн байна. Улиастайн орчимд болж байсан монголчуудын нэгэн хуралд санамсаргүй оролцоод тэнд байсан хятад түшмэдийг хармагц хятадууд монголын хэрэгт хөндлөнгөөс оролцох хэрэггүй, хятадуудыг хөөн зайлуулбал зохино гэж олны өмнө шаардлага тавьсан юм гэдэг. Хэрэв оросын консул түүнийг таньж оросын харьяат бөгөөд Астраханийн халимаг Дамбийжанцан (Амур Санаев) мөн гэж амийг нь авраагүй сан бол энэ зоригт лам ямар айхавтар залхаалт үзэх байсныг хэлэхэд хэцүү. 

	Түүнээс хойш энэ зоригт ламын тухай сураг тасарсан боловч алдар цуу нь монгол даяар тархаж Амарсанаагийн тухай хуучин домгийг амилуулсан юм. Тэгээд хорин жилийн дараа Дамбийжанцан нэрт нэгэн содхон бөгөөд битүүлэг эр гарч ирсэн нь олны дотор Жаа богд ч гэгддэг, Жаа лам ч гэгддэг болжээ. Чухам хэн гэгч хүн, хаанаас гарч ирсэн нь нууц үлдсэн билээ. Энэ маань нөгөө 90-ээд оны хүн мөн эсэхийг хэлэхэд бэрхтэй юм. 

	Ламын нэр алдар хурдан өсөв. Түүнийг хувилгаан лам гэж хүмүүс эм залахаар ч ирнэ, зөвлөгөө авахаар ч ирнэ. Нутгийн ноёд ч түүнийг зулгуйдаж эхлэв. Лам энэ бүхнийг овжин ашиглаж Богдын өргөөтэй холбоо тогтоох тухай тэднийг ятгадаг болов. Тэрээр өөрийгөө Дамбийжанцан гэж илэрхий хараахан нэрлэдэггүй байсан юм. Гэвч нэр алдар нь өссөөр л байв. 

	Надад цагаан тугалгаар цутгаж хийсэн нэгэн тамга95 байсныг хараад түүнийг гуйж, бас «Дамбийжанцан» гэсэн нэр оросоор бичиж өгөхийг хүсэж байсныг би санаж байна. Тамга дээр нутгийн дархнаар нэрээ сийлүүлээд надаас бас лац авч нөөцлөн чухал захидал бичиг дээр дарж байхад хэрэгтэй юм гэж тайлбарлаж байж билээ. 

	Арай сүүлд дээр дурдсан Их унзад лам баядын хүрээн дээр надтай дайралдаад намайг хажуу тийш нь дуудаж аваачаад хүзүүндээ зүүсэн сахиусаа задлан Дамбийжанцаны тамга дарсан дөрвөлжин цаас гаргаж энэ бол «өөрийн хүн» гэж батлах тэмдэг юм. Сүүлд Дамбийжанцаны цэрэг ирэхэд энэ тэмдгээр таних учиртай юм гэж их л нууцлан ярьж билээ. 

	Тэр хооронд хэрэг явдал өрнөж, зэвсэгт мөргөлдөөн зайлшгүй болов. Буддагийн номд амьд бүхнийг өршөөн хайрлах ёстой гэж сургадаг байтал лам хүн зэвсэг авч явдаг, дайн тулалдаанд бэлтгэж байгааг хэрхэн тайлбарлах вэ? гэж би нэг удаа Дамбийжанцанаас асуусан билээ. Тэрээр хариулахдаа «Энэ бол төгс дээдэд хүрэхийн төлөө явж байгаа хүнд холбогдохоос бус, төгс дээдэд хүрчихсэн хүнд хамаарахгүй юм. Уулын оройд гарсан хүн эргэж буухын адил төгс дээдэд хүрсэн хүн доошоо бууж энэ ертөнцийн төлөө, бусдын сайн сайхны төлөө үйлчлэх ёстой юм. Өөртэй чинь адил мянга түмэн хүнийг, ард түмнийг устгах гэж байгааг мэдсэн бол тэр алуурчдыг устгаж, мянга түмэн хүнийг аврах ёстой билээ. Түүнийг алснаар нүглийг нь арилгаж, түүний нүглийг би өөртөө авна. Харин алагдсан хүн сайн төрөлд дахин төрнө. Үүнд л төгс дээдэд хүрсэн хүний утга учир оршдог юм даа» гэж хэлсэн юм. 

	Дамбийжанцан нэн харгис хүн болох нь Хангильцагт ирсэн анхны өдрөөс мэдэгдсэн юм. Тэрээр өөрийн туслагч Жимбийг ялих ялихгүй шалтгаар хайр найргүй зоддог ба Жимбэ нь огт эсэргүүцдэггүй, зөвхөн наманчлан мөргөхөөс өөрийг мэддэггүй гэсэн яриа дэлгэрсэн билээ. Энэ нь ард олны ам дамжин ер бусын утгатай болж Жимбэ бол муу юм шүглэсэн дүр бөгөөд Дамбийжанцан түүнийг номхотгож яваа гэлцэх ба мөн Жимбэ бол их нүгэл хийсэн хүн, тэгээд нүглээ цагаатгахын тулд ингэж яваа гэж ярилцана. 

	Энэ завсар Улаангомд хятадын сүүлчийн тулгуур газар нуран унав. Эрт дивангарын хуучин буу, жад, бороохой шийдмээр зэвсэглэсэн 300 орчим хятад хүн хэрэм дотор нуугдаж, тэдний нэг нь модоор их буу хийж, түүнийгээ гадна дотно хоёроос нь гөлмөн төмрөөр бүрж бас бат бэх болгохын тулд олсоор баглаж уяад хэрэм дээрээ гаргаж тавьсны дараа өөрсдийгөө их хүч гэж их л бардам байх болжээ. Тэрэгний гол дээр угсарч, ширмэн бөмбөгөөр цэнэглэн хэрмийн үүдэнд тавьсан их буу нь гаднаас харахад их л сүртэй харагдаж байжээ. Хятадууд их буу хийсэн тухай цуу яриа ойр орчинд тархаж, хятадыг довтлон дайрах гэж байсан урианхай нарт ч дуулджээ. 

	Кемчүгийн зэвсэггүй урианхай нар зуу орчим хүн бууны оронд мод мөрөндөө өлгөөд үүр шөнөөр хятадын хэрмийг дайрчээ. Тэд олуулаа нэгэн зэрэг хашхиралдан гууглаж, унтаж буй хятадуудыг сэрээжээ. Гэтэл их бууч хятад нь бууныхаа дэргэд очиж амыг нь урианхай нар луу чиглүүлэн бялтыг нь асааж гэнэ. Гэтэл модон буу нь байрандаа дэлбэрч их бууч хятад нь туслагчийнхаа хамт үхжээ. Энэ явдал хятадуудыг бүр ч их сандралд оруулж нэгдэл нягтралгүй, зохион байгуулалтгүй олон хятад тал тал тийш зугтааж олонх нь Ховд руу зайлжээ. Урианхайчууд хятадын эд таваарыг ханатлаа дээрэмдээд Кемчүгийн зүг буцсан байна. Үлдсэн эд таваарыг нь нутгийнхан хамж авсан гэнэ. Талх, гурилын зүйлийг 100—150 мод хүртэл хол зөөж аваачсан ба хэрмийн барилгыг нурааж, бололцоотой газарт нь ус тавьж шаврыг нь хүртэл урсгасан гэнэ. Түүний хамт 30 гаруй морин тээрмийг ч устгасан юм байх. 

	Урианхайн довтолгоог хятадууд урьдчилан таамаглаж бараа таваарынхаа зарим хэсгийг лам нарт өгч сүмд хадгалуулсан байв. Үүнийг мэдсэн урианхайчууд эргэж ирж Улаангомын лам нарын хашааг бүслэн хятадын барааг гаргаж өгөхийг шаардаж гэнэ. Гэтэл лам нар тэдний шаардлагыг хүлээж авсангүй тул урианхайчууд хүч хэрэглэхээр шийджээ. Лам нар хийдийн хашааны хаалгыг хааж бэхлэн нутгийн оросуудаас тусламж гуйж хүн явуулсан байв. 

	Урианхай нар хийдийн хойд хаалган дээр овоорч, лам нар өөрсдийн цорын ганц зэвсэг болох хөсрийн чулуу түүж чулуудсаар чулуугаа ч барж, дараа нь хоёр талаас ам амандаа хараал тавьж нохой гахайдаа хүрч байтал өөр талаас нэлээд хэдэн морьтой хүмүүс айсуй харагдаж, тэд шувууны буу, винтовоор зэвсэглэсэн В. Черепанов тэргүүтэй нутгийн хэдэн орос залуус байжээ. Тэд урианхай нарт ойртож ирээд хэд хэдэн удаа хий буудаж сүрдүүлжээ. Тэгэхэд 200 орчим урианхайнууд хараал тавьсаар зугтан одож, тэднийг лам, орос нийлсэн хүмүүс нэхэн хөөж холдуулжээ. 

	Тэр өдөр орос залуус баатар зоригтонд тоологдож лам нар тэднийг гүнээ хүндэтгэх болов. 

	 

	
XV

	Энэ үед Өргөөгийн засгийн газраас энх тайвны хэлэлцээр хийхээр Ховдод ирүүлсэн торгуудын нэгэн ноён Төмөржин гүн Ховдын амбанд баригдаж, хэрмийн доторх шоронд шаналж байв. Төмөржин гүн Завханы факторийг дайрч өнгөрсөн тухай манай нэг албан хаагч надад ярьсан юм. Түүний ярьснаар бол Төмөржин саяхан Өргөөгийн засгийн газраас «гүн» цолоор шагнуулсан, зориг шийдэмгий залуу ноён байв. Ховдыг даруй орхиж зайлахыг амбанд шаардсан Өргөөгийн засгийн газрын бичгийг тэрээр авч ирсэн байжээ. 

	Төмөржин бол боловсролтой бөгөөд шийдэмгий хүн байж. Да Хүрээнээс Завханы адаг хүртэл (1500 мод газар) зогсолтгүй давхиулж их ядарсан байв. Манай факториос түүнийг тэргэнд суулгаж Дамба худаг буюу Загийн тойруу хүртэл хүргэж цааш Ховд хүртэл мянгадуудын хамт дан мориор явж Асановын пүүст буужээ. Тэндээсээ Төмөржин Далай хааны хошууны нэгэн дөрвөд түшмэлийн хамт Ховдын амбаны хэрэмд оржээ. Захиа бичгийг амбанд жич хүнээр хүргүүлж өөрөө Асановын пүүст хүлээхийг оросын шилжин суугчид түүнд зөвлөсөн боловч тэрээр засгийн газрын даалгаврыг биечлэн биелүүлэх, тэгээд ч хятадууд түүнийг баривчлахгүй гэсэн итгэлтэй байв. Гэтэл байдал тэс ондоогоор эргэж олны ярих нь Төмөржин захиаг гардуулахдаа амбаны эсрэг сөргөлдсөн учир баривчлагдсан гэх ба хэрэг дээрээ арай ч тэгээгүй байх, харин амбан захиаг аваад Төмөржин гүнг барьцаанд авсан болов уу. Хэд хоногийн дараа Далай хааны түшмэлийг суллаж тавьж, Төмөржин гүн туслахын хамт шоронд шаналан хоцорчээ. 

	Энэ явдал монгол, оросын дургүйцлийг төрүүлэв. Асановын итгэмжлэгдсэн төлөөлөгч Д. И. Ермолин96 найман казак цэргийн хамт Төмөржинг хятадуудаас чөлөөлье гэж хүссэн боловч Ховдод байсан оросын авгайчуул, гэр бүлтэйгээ байгаа оросууд хорьж болиулсан билээ. Ермолин хэрэг удаж, хятадууд догшрон гэмгүй олон түмнийг хохирооход хүрч болзошгүй гэж болгоомжилсон хэрэг юм. 

	Аравхан хүн мянган хүнтэй гарнизоны бэхлэлтийг дайран орж чадахгүй ч гэсэн Ермолин казакуудын хамтаар Төмөржинг суллан авч болох л байсан юм. 

	Монголчууд Ховдын асуудлыг энх тайвнаар шийдвэрлэх гэсэн сүүлчийн оролдлого амжилтгүй болов. 

	Төмөржиний араас сайн зэвсэглэсэн (бярдаан буутай) 200 цэрэг бүхий Магсаржав Да Хүрээнээс гарч удалгүй Хар Ус нуур дээр (Ховдоос 40 мод газар) хүрэлцэн ирэв. 

	Төмөржинг амбан баривчилсан ба Магсаржав отрядын хамт Хар Ус нуур дээр ирсэн тухай мэдээг бид Завханы адгийн факторийнхноос дорхон нь сонсов. Мөн Дамбийжанцаны ухуулгын үйл ажиллагаа ч идэвхжиж нутгийн ноёд, тэдний элч төлөөлөгчид ламын дуулгавартай харьяат нар болж нэгдэж байв. Дамбийжанцан ч Го гүнээр дамжуулан Өргөөгийн засгийн газарт бичиг явуулсан байлаа. Гагцхүү Нацаг бэйс, өвгөн Далай хан хоёроос бусад баядууд бараг цөм Халхын талд зогсож байв. Түгээмэл вангаар дамжуулан Улаангомын чин вантай амжилттай хэлэлцээр хийж байлаа. 

	Төмөржин баривчлагдаж, Магсаржавын отряд ирсний дараа дайн болох нь гарцаагүй болж тэгээд Үрүмчи болон Шар сүмээс хятадын нэмэгдэл хүч ирэхээс өмнө бүх нийтийн дайчилгаа хийх нь чухал байв. Үүнийг Дамбийжанцан харгалзахгүй байж чадсангүй. Тэрээр Магсаржавтай уулзах яаралтай бэлтгэл хийхийн хамт энд суугаад байх биш тэнд очиж, Магсаржавтай хамтран ажиллах нь зүйтэй гэж үзэж байв. Чухам ингэж байх үедээ надад Дамбийжанцан өөрийн намтрыг ярьсан юм. Түүний хэлснээр Улиастайгаас Хаалган орох зам дээр, Түшээт хан аймгийн Бадрах гүнгийн нутаг Аших хурган чулуу гэдэг газар төрсөн. Долоон настай байхад түүнийг Долнуур дахь Шар сүмийн хийдэд суулгажээ. Дараа нь Жанжаа хутагтын мэдэлд очиж удалгүй тэндээ Да ламын97 тушаалд дэвшжээ. Тэгээд Төвөдөд очиж хэдэн жил суусан ба Агваан Доржиев98 болон оросын жуулчидтай уулзаж байсан гэж ярив. Жанжаа хутагтын харьяанд байх үед нь хятадад хувьсгал болжээ. 1911 оны өвөл Бээжингийн засгийн газар монголчуудыг хятадаас салгахгүйн тулд ятгалга хийлгэхээр Дорнод монголд Егүүзэр хутагтыг, Баруун хойд монголд Дамбийжанцаныг, торгууд ба Шар сүмийн хязгаарт Балт ванг тус тус явуулсан юм гэнэ. Тэгээд Егүүзэр хутагт, Дамбийжанцан хоёр тусгаар тогтнолоо бэхжүүлэхэд нь монголчуудад бүх л бололцоогоо дайчлан туслах гэж хатуу шийдсэн юм гэж ярьж билээ. Харин Балт ван торгуудад хятадад ойр байдгийн эрхээр болон тулалдах цагт үрэгдэж хоосрохгүйн тулд хятадын талд үйлчлэхээр шийдсэн юм гэж ярив. Дамбийжанцаны энэ намтар үнэнтэй төсөөтэй боловч батлах нэгхэн ч баримтыг хэнээс ч, хэзээ ч би олж сонсоогүй юм. 

	 

	XVI

	Дамбийжанцаныг явснаас хойш удалгүй Ховд хязгаарын захирагчаар Зоригт бэйс, Улиастайн захирагч бөгөөд Баруун Хойд монголын ерөнхийлөн командлагчаар Го бэйс99 томилогдсон тухай яриа тархав. Го бэйс бол захирагчийн хувьд муу биш ч гэсэн цэргийн хүн биш болохоор командлагч болж ер чадахгүй нь илэрхий байлаа. Түүнийг командлагчаар томилсон явдал зөвхөн нэр төдий бөгөөд хэрэг дээрээ жинхэнэ командлагч нь Магсаржав байв. 

	Ховдын байдал нэн яаралтай арга хэмжээ авахыг шаардаж байсан тул Магсаржав Ховдын тойрог ба Урианхайн хязгаарт цэрэг татлага зарлав. Тэр үед Магсаржав нэрд гараагүй, алдаршаагүй байсан тул цэрэг дайчилгаа ихээхэн удааширч олон хошуудын хооронд хэд хэдэн цэрэг гаргах тухай дэмий баахан маргалдаж бие биедээ зогсоо зайгүй бичиг цаас шидэлцэв. 

	Тэр үед Шар сүмийн захирагчаар тавигдсан Балт ван сайн зэвсэглэсэн ангийг авч ХовД руу мордох гэж байна гэсэн мэдээ иржээ. Ийм учраас ирэх нэмэгдэл хүчийг Ховдод ойртуулалгүй устгах ба хоёр зуун цэрэгтэй Магсаржав Ховдыг бүслэн авах хүчин мөхөс, орон нутагт цэрэг дайчилгаа явц муутай, Далай хан амбантай холбоотой учир Магсаржавт цэрэг гаргаж өгөхөөс эрс татгалзав. Да Хүрээтэй бичиг захидлаар харилцсан боловч үр дүн олсонгүй, байдал улам хүндрэв. Энэ үед Ховд хязгаарт туйлын их алдар хүндтэй хүн болох Жалханз гэгээн Да Хүрээнээс Ховд руу гарсан тухай мэдээ ирж эндхийн ажил явдлыг ихээхэн хурдасгав. 

	Монголчуудын аз таарч хятадууд бүр ч удаан хөдөлж байлаа. Шар сүмийн зүгээс ямар ч мэдээ чимээ алга байв. 

	Бүр зургаадугаар сард биднийг зусланд гарсан хойно удтал сураггүй байсан Дамбийжанцанаас элч ирж хуваарьт цэрэг эрчүүдийг нэн даруй гаргаж Ховд руу явуулах тухай дөрвөд баяд, урианхайн бүх ноёдод захидал бичгийг хадгийн хамт гардуулав. Энэ нь ажил хэрэгт бас нөлөөлж цэрэг дайчилгааг түргэсгэв. 

	Удалгүй манай факторийн дэргэдүүр түр өртөө гаргаж дээр дурдсан Зоригт бэйсийн Улаангом орох замыг бэлтгэв. Зоригт бэйсийг явж өнгөрснөөс хоёр долоо хоногийн дараа Жалханз гэгээний явж өнгөрөх замыг бэлтгэж уул өртөөгөө бүр уулын хаяанд аваачиж байгуулав. Жалханзын аялал бол орон нутаг даяар нэл баяр болж өнгөрөв. Нутгийн хүн ард гэгээнтнийг бүр 100 мод хол явахад түүнээс адис авахын тулд буудал бүрийд угтан цугларч байв. Ард олон эхнэр, хүүхэдтэйгээ, гэр бүлээрээ, гэр майхантай ирцгээж байв. Ийм учраас Жалханзын аялал их удаан явж байв. Бидэнд хамгийн ойр буудлыг Баруун турууны эрэг дээр Адаг бөөм гэдэг газарт товлосон учир тэр сонин явдлыг үзэх, гэгээнтэнтэй танилцах, болж өгвөл зургийг нь авах зорилгоор би ч тэнд хүрч очлоо. Халх, урианхай, баяд, дөрвөд олон мянган мөргөлчид цугларсан, тоймгүй олон асар майхан босгосон, уул овоо шиг мах шөл, далай гэмээр айраг бэлдсэн газар байлаа. 

	Хамгийн түрүүнд ясуулч лам түрүүлэн ирж мөргөлчин олныг гэгээнтний асрын гадуур хэдэн давхар эгнээ болгож тойруулан суулгав. Том лам ноёд гэгээнтнийг угтахаар явлаа. 

	Барагцаалбал нэг цагийн дараа хөтөл дээр хэсэг морьтон давхилдан гарч ирэв. Гэгээнтэн сайхан жороо бор морь унасан агаад бараа бологчид, угтан авагчдаар хүрээлүүлэн явж байна. Тэрээр мориноос бууж асарт оролгүйгээр мөргөлчдийн эгнээг тойрон явж ариун номын адис хүртээж, хойноос нь дагасан бараа бологчид мөргөлчдийн өргөл барьцыг хүлээн авч явна. Гэгээн дараа нь асарт орж, ойр шадар хүмүүс нь түүнд цай хоол барив. Тэнд, асар дотор онцгой их өглөгийн эздийн барьсан өргөл барьцыг хүлээн авах, адис хүртээх, мэрэг төлөг буулгах, номнол сургаал айлдах явдлыг үргэлжлүүлэв. Тэнд би гэгээнд ойртож чадсангүй. Бараа бологчдоор нь дамжуулан санал хүслээ тавьж, дараа замд гарсан хойно уулзъя гэсэн хариу авав. 

	Удалгүй гэгээний ачаа хөсөг хүрэлцэн ирж, гэгээний жуузыг хоёр сайхан тэмээнд хөллөсөн байна. Цагийн дараа гэгээний хөсөг хөдөлж, гэгээнтэн жуузандаа сууж хөдлөн олны хөл үймээн татрав. 

	Хангильцаг голыг гаталсны дараа бараа бологчид нь намайг жуузанд ойртож ирэх дохио өгөв. Би морио хүнд бариулж орхиод гартаа хадаг барин жуузанд ойртож очвол тэрэг ч зогслоо. Монгол заншлаар хадгаа өргөөд гэгээний аян замын мэндийг асууж, өөрийгөө нутгийн худалдаачин орос болохыг тайлбарлав. Гэгээн «Тийм ээ, би мэднэ. Та Дамбийжанцантай сайн танил гэсэн байх аа» гэж хэлээд баядын Дэжээлэн хийдэд хэд хоног саатах тул тэнд тухтай уулзъя гэв. Үүгээр бид хоёрын анхны яриа дууссан билээ. 

	Жалханз гэгээн тэр үед 35 орчим настай байсан. Ухаалаг байрын, цэвэрхэн царайтай, залуу лам байлаа. «Гэгээний нэр хүнд халхын хуучин хувилгаадын нэг адил бүх монгол даяар алдаршсан бөгөөд Ховдын тойрогт түүнийг нэн их шүтдэг байсан юм. Тэрээр энэ нутгаар анх удаагаа явж байгаа нь энэ. 

	Би факторид эргэж ирээд хоёр хоногийн дараа зургийн аппаратаа100 авч ганзагалан Дэжээлэн хийд орохоор явлаа. 

	Хийдэд хөл ихтэй, газар сайгүй мөргөлчид олноор хуран цугларсан байна. Хийдийн зүүн урд дэнж дээр булгийн захад олон асар майхан, сайхан цагаан гэрүүд байгаагийн дотор нэгэн онцгой цэвэрхэн цагаан гэрт гэгээнтэн буусан ажээ. 

	Хаалгачийг дагаж гэгээнтний гэрт орвол гэгээн торгон олбог дээр гэрийн байдалтай сууж байна. Хойморт, бурхан тахилын дэргэд гоёмсог түшлэг байх ба түүнээс доош төвөд маягийн ор байна. Гэгээн улаан торгон тэрлэгтэй, инээмсэглэсэн янзтай сууж байна. Гэгээн намайг найрсаг байдлаар угтаж орон нутгийн амьдрал байдал, Дамбийжанцан болон нутгийн ноёдын тухай асуув. Гэрт хоёр бие хамгаалагчаас өөр хүн байсангүй. Гэгээний сайхан зантай байгааг ашиглан зургаа авхуулахыг би түүнд хүсэв. Гэтэл тэрээр зураг авхуулахыг өөрийн сахил болон хэргэмд таарахгүй, ийм юманд дургүй гэж удтал татгалзсан боловч эцэст нь аргагүй зөвшөөрөхөд хүрч нэг бие хамгаалагч нь надтай цуг миний буусан айлд очиж зургийг буулгасны дараа хальсыг доор нь авч устгах болзолтойгоор тохиролцов. Удалгүй хоол идэх боллоо. Гэгээнтэн ер бусын байдлаар хоол зооглох ажээ. Бие хамгаалагч хоёр хүн ханцуй шамлан гэгээний хоёр талд зогсон, түүний энгэр, гарыг даруулан том цагаан даавуу дэлгэн барьсан байх ба өөр нэг лам аягатай хоолыг барьж, дөрөв дэх лам хоолноос сурмаг гэгч нь аргагүй савхдан авч гэгээнтний аманд хийх ажээ. Энэ нь оросын сүмд нялх хүүхдэд загалмай зүүлгэдэг ёслолыг санагдуулж билээ. 

	Бие хамгаалагч хэдийгээр надаас салахгүй дагаж явсан боловч би хальсыг буулгахдаа хэд хэдэн хувь зураг үйлдэж амжсан ба сүүлд түүнийг нээлттэй захидлын хуудас болгож хэвлүүлснийг монголд нэг үе ашиглаж байсан юм. 

	 

	XVII

	Улаангомд Жалханз гэгээн, Зоригт сайд хоёр толгойлж Ховд хязгаарын онц их хурал хуралдуулж түүнд Дамбийжанцан ч бас оролцов. Дөрвөдийн хоёр аймгийн олонх ноёд, урианхайн төлөөлөгчид, хятад талыг баригч Нацаг бэйс, Далай хан хоёр ч иржээ. Далай ханы их хүү Тэргүүн Түмэндэлгэржав, Улаангомын чин ван Содномжамцын (сүүлд зоригт хан гэгдэх болсон)101 хамт Халхын талд орсноос хойш Далай ханы нөлөө ихэд унасан билээ. Хүү Тэргүүн нь эцэгтэйгээ таарахгүй болж улмаар шүүхэд хүрсэн ба шүүх Далай ханы эрхийг хязгаарласан боловч тэрээр хятадуудыг хахуульдах аргаар бат бэх байр суурь эзэлсээр байлаа. Түүнийг шүүгч Чагдаржав бэйсийг (Нацаг бэйсийн эцэг) үхэхэд Далай хаан дөрвөдийн Зүүн аймгийн хурлын тамгыг авч өөрийнхөө байр суурийг ихээхэн бэхжүүлсэн байна. Гэвч бага хүүгийнхээ (хоёр дахь эхнэрээс нь гарсан хүүхэд юм) эрх ашгийн тулд их хүүгийн өв залгамжлах эрхийг үгүйсгэж чадаагүй билээ. 

	Түмэндэлгэржав бол санаа сайн, шунахай биш, юманд авьяаслаг хүн юм. Өвгөн Далай хан бол завхай шунахай сэтгэлтэй, ёс суртахуунаар сэжиг бүхий хүмүүсээр өөрийгөө хүрээлүүлсэн хүн байв. Далай ханы тухай, түүний тачаангуйн тухай яриа олны дотор маш их дэлгэрсэн байв. Цэвэрхэн эмс охидыг зүгээр өнгөрүүлдэггүй, эрх мэдлээрээ далайлгаж наргиж, цэнгэж ханамагцаа уг охидыг шадар туслахууддаа шилжүүлэн өгдөг гэлцдэг байсан. Хүү Түмэндэлгэржавын эхнэрийг ч булааж авах гэж оролдсон нь хүүгийн эхнэр хүн хүүгийн эцэгт охин нь тооцогддог монголчуудын заншилд эрс харшилж байв. Гэвч Далай хан өөрийн эрх тушаал, хөрөнгө чинээнд найдаж хошуу нутагтаа дур зоргоороо аашилсаар байв. 

	Ханы удам залгамжлагч Түмэндэлгэржав, түүний хамт ард олны ихэнх нь халхын талд орсон явдал болон Жалханзын нэр хүндэд дарагдсан Далай хааны нөлөө эрс унасан тул эцэстээ өөрийн хошуу нутагт цэрэг дайчилгаа хийх, хурлын тамгыг өөрийн туслах Түгээмэл ванд шилжүүлэхийг зөвшөөрөв. 

	Хүү Тэргүүн нь эцгийн зөвшөөрөлгүйгээр 200 орчим хүнтэй отряд байгуулжээ. 

	Онц их хурал дөрвөдийн хоёр аймгийг Халхад нийлүүлэн бэхжүүлэх, Ховдыг хүчээр эзлэн авахаар шийдэв. Урьд хаа нэг газраас ирж нийлсэн бөгөөд язгуургүй агсан Дамбийжанцаны байдал бэхжиж түүнд зохих хэргэм зэргийг албан ёсоор олгов. 

	Хурлын дараа Дамбийжанцан Ховдын орчимд байгаа Магсаржав тийш явав. Түүний араас Түмэндэлгэржав ч өөрийн отрядыг авч явлаа. Баруун аймгийн командлагчаар Баатар бэйс, Зүүн аймгийн командлагчаар Түмэн гүн нар томилогджээ. 

	Хурлаас хойш цэрэг дайчилгааны явц хурдсав. Гэвч Ховдод орох бүх зам хаагдсан, хотын бүслэлт эхэлсэн байлаа. 

	Энэ үед Шар сүмийн консул Кузминский102 харуул хамгаалалттайгаар Ховдод хүрэлцэн ирэв. Түүний зорилго бол мөргөлдөөнийг энх тайвнаар зохицуулахад оршиж байсан байх. Гэвч тэрээр Шар сүмээс Омск, Бийскийг дайран, Чүйн замаар Монголд иртэл хоёр сар өнгөрсөн бөгөөд энэ завсар байдал үлэмж хүндэрсэн, асуудлыг энх тайвнаар шийднэ гэж найдах бэрхтэй болсон байв. Гэвч Жалханз Кузминскийгээр дамжуулан хятадуудад бууж өгөхийг санал болгосон боловч амбан тэр саналыг сонсохыг ч хүссэнгүй. 

	Дайчлагдсан хүч нэмэн ирэхийн хэрээр Ховдын бүслэлт хумигдсаар байв. Баяд, дөрвөд, халхчуудын дараа Тагна уулын цаанаас урианхай нар ирэв. Тэд их л урам зоригтой байх нь үндэсний тусгаар тогтнолын эрмэлзэл ч биш, харин амархан аргаар их олз олох гэсэн итгэл найдвараас үүсэлтэй байсан байх. Хятадын олон пүүсийг дээрэмдсэний дараагаар тэдний хомхой санаа нь дэвэрч байсан юм. Ховдоос олох олз103 их байх нь илэрхий байлаа. 

	Тэдний төрхийг илтгэн харуулахын тулд баядын Цалгар хүрээнд болсон нэгэн явдлыг дурдъя. Нацаг бэйсийн ивээл доор нутгийн хэдэн хятад байгаа тухай сургийг урианхай нар санамсаргүй мэджээ. Тэгээд тэднийг дээрэмдэх зорилготой хүрч очтол нөгөө хятадууд нь аль хэдийн дээрэмдүүлж, юу ч үгүй болчихсон хүмүүс байж гэнэ. Тэгтэл урианхайчууд тэр хэдэн хятадын гарыг ард нь хүлээд Ховд руу тууж явжээ. Манай нэгэн албан хаагч замд тэдгээр урианхайчууд болон олзлогдсон хятадуудыг амарч байхад нь тааралдаж гэнэ. Манай тэр албан хаагчийн танил хятадыг хоёр гурваар нь нийлүүлэн модонд барьж хүлсэн байж гэнэ. Хааш нь аваачиж, яах гэж байгааг асуувал «Ховдод аваачих гэж явна» гэж хариулж гэнэ. Явган хятадуудтай хамт 200 гаруй мод газрыг туулж хүрч очих хооронд Ховд хотыг хэдийн чөлөөлж, та нарт юм олдохгүй биз гэж манай албан хаагч тэднийг ятгаж гэнэ. Гэтэл хятадууд нь өөрсдийгөө хийд хүртэл буюу эсвэл Нацаг бэйсийнд хүртэл хүргэж өгөхийг гуйж, тэнд очоод урианхай нарт мөнгө өгч өөрсдийгөө суллуулах санал тавьж гэнэ. Тэгээд энэ ёсоор тохиролцжээ. 

	 

	XVIII

	Удалгүй Толбо нуурын тэндээс харуул хамгаалалт бүхий жингийн цуваа Ховдын зүгт гарсан тухай мэдээ авагдав. Түүний өөдөөс Магсаржав, Дамбийжанцан хоёр цэргийн багавтар отрядыг явуулж Хонго104 гэдэг газарт хятадын цувааг угтан цохив. Хүмүүсийн олонхыг устгаж 20 хүнийг олзолсон ба Ховдод нэг хоёрхон хүнийг авчрав.

	Монгол цэргийн бүслэлт улам хумигдсаар Ховдод бүр тулж ирэв. Оросын шилжин суугчид Ховдоос гарч явсан ба консул Кузминский өөрийн харуул хамгаалалтын хамт Хонго руу явжээ. 

	Монголчууд буу, их буугүй учраас хотыг дайраад амжилт олохгүй тул хятадуудыг туйлдуулан доройтуулж ялахаар шийджээ. 

	Аль нэг тал нь сэдэж, дэмий баахан буудалцаад удалгүй зогсоно. Хоёр тал сумаа хайрлах тул удаан үл буудалцана. Шар сүмийн зүгээс нэгэн отряд Ховдын зүгт гарсан тухай санаа зовоосон мэдээ ирж монголчуудын тайван итгэлийг алдагдуулав. Тэр мэдээ удалгүй батлагдлаа. Нэг удаа хийдийн замаар105 хятадын 40 хүнтэй морин цэрэг уулын цаанаас гарч ирэв. Яг тэнд тагна-урианхайчууд, баруун урианхайчууд болон Дамбий өөлдийн 300 хүн сүмийн наана нуугдан отож байжээ. 

	Хятадууд хааяа нэг буу тавин замаар тайван ойртож ирэв. Тэгээд тэр отряд саадгүй явж хэрэмд оров. Магсаржав, Дамбийжанцан хоёрыг хүрч ирэхэд хятадууд хэдийн хэрмийн хамгаалалтад орсон байлаа. 

	Энэ явдал хятадуудад зориг оруулж, улмаар бүр олон хүнтэй сайн зэвсэглэсэн хятад цэргийн өөр нэгэн отряд ойртон ирж байгаа нь тодорхой болж монголчуудыг ихээхэн сандаргав. Монголын командлал тэр отрядыг замд отон хэсэг хэсгээр нь цохих зорилт тавилаа. 

	Монголын цэрэг хэдийгээр 5 мянга орчим хүнтэй боловч бярдаанаар зэвсэглэсэн Магсаржавын 200 цэргээс бусад нь бороохой шийдэм болон хэдхэн цахиур буунаас өөр зэвсэггүй ажээ. Үүнийг сайн ойлгосон Магсаржав, Дамбийжанцан хоёр гол цохилтыг өөрсөд дээрээ авахаар шийдсэн бөгөөд бусад удирдагчид, тухайлбал, Жалханз, Зоригт сайд хоёр мянгадын нутагт сууж байсан ба Го бэйс Харганатад морь малаа зэхэн, амжилтгүй явдал тохиолдвол Хан Хөхийн нурууны ой руу, гэрийн зүгт зугтан зайлахад бэлтгэж байв. 

	Шийдвэрлэх хүнд цаг мөч тулгарлаа. Хятадын отряд Тал Хайрхан уулын цаана хотоос таван мод зайтай газарт хотын зүг яаруу явж буйг тагнуул илрүүлэв. Дамбийжанцан гайхалтай хурдан шалмаг, зоримог хөдлөв. Хятадууд хэрмийн дотроос өнгөлзөх явдлыг халхлах зорилгоор Магсаржавыг үлдээж халхчуудыг дайралтад оруулан, алсаас эмх замбараагүй гал нээлгэн, өөрөө хамгийн ард маузер буугаа далайн эргэж зугтагчдад заналхийлэн давхиулав. Монголчуудын гэнэтийн, эрчимтэй дайралт хятадуудыг ихэд сандаргав. Тэд тэмээгээ дугуйруулан хэвтүүлж, өөрсдөө цаана нь нуугдан яаруу тэвдүү буудалцаж эхлэв. Энэ дайралтын тухай Дамбийжанцан ийнхүү ярьсан билээ. «Манай монголчууд морины хурдаар дайран орсон бөгөөд тэднийг зогсоох бололцоо байсангүй. Хятадууд ширүүн галласан боловч бараг шагайлгүй, барагцаагаар зүглүүлэн буудах тул манайхнаас нэг ч хүн өртсөнгүй. Хятадын унаа мал зарим нь алагдаж, зарим нь тал тал тийшээ давхин одов. Тэмээ нь бараг цөм алагдсан. Бид хятадуудад бүр тулан очиж буудлаа. Ийнхүү бүх отрядыг тэмээний нь хамт устгалаа». 

	Тулалдаан болсон газрыг би 8 дугаар сарын 20-нд очиж үзсэн юм. Хятадын хүүр овоо мэт ба эргэн тойронд алагдсан олон тэмээний сэг байна. Байдал туйлын муухай, нэл өжимхий муухай үнэр танар ханхалсан байв. Миний морь холби үсрэн бусгах боловч би энэ аюулт тулалдааны талбарын зургийг авсан юм. Бүгд 140 хятад, 70 тэмээ алагдсан байв. Монголчууд морин цэргийн олон винтов, маш их сум олзлов. Тулалдан буй отрядад туслахын тулд хэрмээс гарсан хятадуудыг Магсаржавынхан эргүүлэн хөөж оруулав. Монголын талаас хоёр гуравхан хүн алагдаж, таван хүн шархтсан байна. Ийм амжилт олсон шалтгааныг Дамбийжанцаны ер бусын хүчтэй холбож «түүнийг болон түүнтэй хамт явагсдыг сум дийлэхгүй. Эс тэгвэл яалаа гэж хятадын тавьсан мөндөр шиг олон суманд өртөхгүй байх билээ» гэлцэж сүсэгтэн монголчууд яриагаа дуусгана. 

	Энэ ялалтын дараа монголчууд зоригжиж, Магсаржавын отряд дахин зэвсэгжиж, хятадууд ихээхэн гонсойв. 

	Жалханз гэгээн энэ чухал ялалтын тухай, Дамбийжанцан, Магсаржав хоёрын байгуулсан гавьяаг дурдаж Да Хүрээнд мэдээлсний хариуд Магсаржавыг «бэйс» зэрэг, «Хатан баатар» цол хэргэмээр, Дамбийжанцаныг «Догшин ноён хутагт» цолоор шагнав. 

	Энэ ялалтыг ашиглан монголчууд хэрмийг буулган авах тухай хэлэлцээрийг консул Кузминскийгээр дамжуулан хятадтай хийх гэж оролдов. Хэлэлцээр хийхийн тулд консул хэрэмд хүрэлцэн очих өдөр цагийг заасан бичгийг олзлогдсон хятадаар амбанд хүргүүлэв. Болзсон цагт консул цагаан туг босгон 18 казак цэргээр хамгаалуулан хэрмийн зүг хөдлөв. Консулын цуваа Буянт голыг гатлан оросын ноос угаалгын газарт хүрч очмогц хятадууд хэрмээсээ хүчтэй гал нээжээ. Ихэд айсан консул буцаж давхиулсан ба харуул хамгаалалт нь консулаа орхиж зугтжээ. 

	Хятадуудын энэ жудаггүй явдлыг хятадууд оросын консулыг алж монголчуудыг сандралд оруулах зорилготой байсан гэх ба зарим хүмүүс хятадууд монголчуудын өмнө оросын консулын нэрийг гутаах зорилготой байсан гэж тайлбарлав. Сүүлд амбан өөрөө уг явдлыг учраа ойлголцоогүйгээс болсон гэж тайлбарлаад уучлал гуйсан билээ. Хэрэг дээрээ энэ тохиолдол Кузминский ба түүний казак цэргийн нэр хүндийг ихээхэн ганхуулсан юм. 

	Энэ завсар Ховдын байдал нэн хүнд байгаа тухай Жалханзын явуулсан олон удаагийн илтгэл, айлтгал үр дүнд хүрэв. Богдын Өргөөгөөс (барга жанжин) Дамдинсүрэнгээр106 удирдуулсан баргын отрядыг Ховдод ирүүлэв. Энэ отрядад Тогтох тайжийн отрядын 48 хүн байв. Гэвч энэ тусламж арай хожуу иржээ. Ховдын хязгаар нутаг цэрэг дайны хөлд дарагдан зүдэрч байсан ба Ховдод цугларсан олон мянган цэргийн хоол хүнсийг дайчилгаагаар аж ахуйгаасаа тасарсан нутгийн хүн амаас татан гаргуулж байв. Мөн хятадын том отряд Үрүмчи хотоос наашаа гарсан тухай мэдээ байнга ирж байв. Цаашдаа алгуурлаж ер болохгүй болжээ. Го бэйсийн оронд шинээр томилогдсон ерөнхий командлагч Дамдинсүрэн бол эрэмгий дайчин, урьд хятадтай олонтоо байлдаж явсан хүн ажээ. Тогтохынхон ч их зоригт хүмүүс агаад тэдний дотор Гэндэн баатар, Найдан зэрэг хүмүүс бол баатар зоригоороо их алдаршсан дайчид байлаа. 1912 оны 8 дугаар сарын 7-нд өглөөний таван цагт олон ястнаас бүрдсэн монгол цэрэг хятадын худалдааны хотыг тал бүрээс нь дайран оров. 

	Дайралтад оролцогчдын яриагаар бол Дамдинсүрэн, Магсаржав, Дамбийжанцан нар цэрэг эрчүүдийн хүчийг хуваарилан зохион байгуулж шөнөжин нүд аниагүй өнгөрүүлж гэнэ. Тогтохын баатрууд цэргүүдийг дайралтад хөөн оруулах даалгавар авч давшигчдыг араас нь ташуурдан хөөж, мод далайсан гүйцгээж байж гэнэ. Дамбийжанцан, Хатанбаатар хоёр фронтыг байнга эргэн шалгаж давхиулж байжээ. 

	Дамдинсүрэн хэсэг барга нарын хамт «Ногоон дар эхийн» сүмийг тойрон Да Шэнхүүгийн пүүсийн цэцэрлэгийн зүгээс их гудамжинд орох замыг хаасан шавар ханыг эвдэж эхлэв. Удалгүй ханыг нурааж, монголчууд хотод нэвтрэн орж, буу нижигнүүлэн айж сандарсан хятадуудыг бүр ухаан алдуулав. Тэдний дараа хотын нөгөө талаас Дамбийжанцан, Хатанбаатар хоёр хотыг дайрчээ. Хятадууд эсэргүүцэл үзүүлж чадалгүй, ихэнх нь хэрэм рүү орж амжсан байна. 

	Монголчууд олуулаа хятад худалдаачдын гэр, тэдний худалдааны байр, албан хаагчдын хашаа, байшинг дайран эзлэв. Барга нар хэрэмтэй залгаа орших хашааг эзлэн авч хэрмийн зүг буудалцан хэдэн хятад цэрэг, нэг их буучийг устгав. Ингэсний дараа хятадууд үзэгдэхгүй болов. Ерөнхийдөө 500 гаруй хятадыг устгасан бөгөөд зөвхөн Да Шэнхүүгийн пүүс л бүтэн үлджээ. Түүний овжин удирдагчид пүүсийн адууны нэг хэсгийг монгол цэрэгт бэлэглэж, тэднийг хүнс хоолоор хангахад тусалж байсан тул бүрэн бүтэн хоцров. Их таваар бүхий том хашаагаа оросын худалдаачин Р. И. Кузнецовт107 өгсөн байв. Мөн зарим нэгэн орос айлын сууц тоногдсон боловч Асановын ба Кузнецовын хашаа бүтэн үлджээ. 

	Зоримог Ермолин хоёр гурван казак цэргийн хамт барга нарын араас орж өөрийн болон Кузнецовын хашааны нэг нэг казак цэргийг манаанд тавьжээ. Гэвч хэдэн монгол цэрэг мухлагт нэвтрэн орж савхи авч байх үед нь Ермолин иржээ. Тэрээр савхийг монголчуудаас булаан авч тэднийг хөөн гаргажээ. Тэд гарч явахдаа Ермолиныг элдвээр загнав. Олон хятадыг Ермолин үхлээс аварчээ. 

	Хэрмийн зүгт буудалцан буй цөөн монголчуудаас бусад нь хятадын пүүсүүдийг тонон дээрэмдэх ажилд оржээ. Дамдинсүрэн, Дамбийжанцан, Магсаржав нар дэг журам тогтоох гэж оролдсон боловч амжилт олсонгүй. Хоёр дахь өдөр нь хэрэм дээр цагаан туг босгож хятад амбан бууж өгөх хэлэлцээрийг Кузминскийгээр дамжуулан хийж эхлэв. 

	 

	XIX

	Удаан үргэлжилсэн Ховдын бүслэлт оросын шилжин суугчдын жирийн амьдралыг бусниулав. Цаашид юу болохыг тааварлах боломжгүй тул оросын шилжин суугчдын ихэнх нь болгоомжлох зорилгоор эхнэр хүүхдээ орос нутагт буцаахаар шийдэв. Манайх ба хөршийнх хоёр ч бас эхнэр хүүхдээ буцаав. Яг Ховдыг буулган авах өдөр бид Хангильцагаас хөдөлсөн агаад Улаангомд очсон хойноо Ховд эзлэгдсэнийг мэдэв. Гэвч замаас буцалгүй шууд Кош-Агач руу108 явлаа. Замын дунд Бөх мөрний хөндийд бид бас нэгэн аюултай тулгарав. Бөх мөрний эрэг дээр бургасны ёроолд буудаллаж морь малаа амруулахаар бид шийдсэн юм. Нартай сайхан өдөр, эмэгтэйчүүд цай хоол бэлтгэж, нөгөө нөхөр маань нэгэн хятад ажилчны хамт голоос хадар загас барих гэж загасны дэгээгээ янзалж, монгол өвгөн дөрвөд айлуудаас хүүхдэд сүү олж ирэхээр явж хүн бүхэн л сэтгэл тэнүүн байлаа. Гэтэл сүүнд явсан өвгөн их л айж сандарсан байртай морины хурдаар давхиулан буцаж ирэв. Биднийг дуудан холдуулж, Аршааны пүүс109 дээр олон хүн ирээд ниргэж байна гэж мэдэгдэв. Үүнийг сонссон манай эмэгтэйчүүд болон цуг явж буй хятад нөхөр их айж буй тул бид эндээс хурдан зайлах нь зөв гэж шийдлээ. Тэгээд морьдоо ч идүүлж амжилгүй хөдлөв. Нүгэлтэй юм шиг явах зам маань Ногоон нуурын эргээр их дов сондуул дундуур, намагт шигдэн барин явж, дараа нь Хавцал хүртэл их чулуутай тал нутгаар явав. Хэдэн бүдүүн шар туусан нэгэн дөрвөд Ногоон нуурын орчимд замд тааралдаж хятадуудыг бараг устгаж дууссан тухай ярив. Өөрөө тэнд ойртож очоогүй, харин хятадын үхрээс хэдэн шар тасалж аваад уул өөд гэртээ харьж яваа хүн байв. 

	Нар жаргахаас өмнө бид Хавцалд хүрэв. Эндээс Бөх мөрний хөндийн сүрлэг сайхан байдал тод харагдах боловч бид байгалийн сайхныг харахтай манатай, Ташант уулын хаяанд их утаа гарч байхыг харлаа. Хятадын пүүсийг дээрэмдээд шатаасан бололтой. Сүүлд сонсвол тэнд 26 хятадыг алжээ. Туслах тогооч хийж байсан нэгэн залуу хятадыг л амьд үлдээсэн нь тэр залуу монголчуудыг хоолоор зочилдог сайхан зантай хүн байж л дээ. 

	Бид энд сааталгүй, шөнөжин явсаар Цагаан нуур хүрэв. Дараа өдөр нь Ташант уулыг даван оросын нутагт орсон ба бас нэгэн өдрийн дараа Кош-Агачид хүрлээ. Эхнэр хүүхдээ Бийск руу гаргаж өгөөд бид хоёр эргэж явлаа. Гэвч бид Ташантад зам салж манай нөхөр Улаангомоор дайран Хангильцаг хүрэх, би Ховд орохоор явлаа. 

	Надтай хамт хоёр монгол явсан юм. Бид хувцас хоолоо нэг моринд ачиж гурвуулаа дан морьтой тул өдөрт дунджаар 60 мод явдаг байв. Тэр өдөр Холик Ташантын хооронд тэмээн хөсөгтэй тааралдав. Хятад амбаны эхнэр хүүхэд, зарц нар, хэдэн худалдаачны хамт явах агаад хоёр орос цэрэг тэднийг хамгаалж явна. Амбан өөрөө монголчуудад барьцаанд үлджээ. 

	Дараа өдөр Ховд голын Өлгийн гарам дээр хүрч очив. Бүдүүн улиас модыг ухаж хийсэн хоёр завь байх бөгөөд тэдгээрийг хооронд нь холбож хадсан банзыг тавиур болгож ашигладаг ажээ. Усчин байсангүй. Бид цай чанаж уугаад нэлээд удсан боловч хүн ирсэнгүй. Голын эрэг дээр хонохыг үл хүсэх тул өөрсдөө гол гатлахаар шийдлээ. Бидний нэг нөхөр, Завханы хүн, мориндоо зайдагнан мордож, өвгөн бид хоёр ачаа, эмээлээ завинд тавьж би урт модоор тулгуурдан хөдлөв. Эхлээд зүгээр явсан боловч голын дунд, түргэн урсгалд орж ганц хүн хүч хүрэхгүй болж уруудан урсав. Өвгөнийг дуудавч тэрээр миний үгийг үл сонсон нүдээ аньж амандаа уншлага уншин, богд ба Жалханзыг дуудна. Харин голын эрэг дээр түрүүлж гарсан нөгөө монгол нөхөр бидний хойноос уруудан давхиулж ирж туслав. Би хүчээ барагдтал хатгаж, усны урсгал завийг цаад эрэг рүү түрмэгц нөгөө нөхөр маань ус туулан ирж миний хаяж өгсөн олсыг авч татан гаргаж билээ. 

	Цаашаа Ховд хүртэл онцын явдал болсонгүй. Хэрэв би мартаагүй бол 8 дугаар сарын 23-нд Ховдод хүрэв. 

	Хотыг тойрон цэргийн хуаран харагдана. Хот орчимд зөндөө нуувч малтсан ба хотод нэвтрэх зам нурсан байшингийн түүхий туйпуугаар дарагджээ. Хүн амьтны өжиж өмхийрсөн хүүрийн үнэр танар нуувч дотроос ханхална. Хэрмийн гол хаалга эвдэрсэн бөгөөд хэрэм хот хоёрын хооронд морьтой монгол цэргүүд хэсэг хэсгээрээ давхилдана. 

	Бид их гудмаар орж Асановын хашаанд хүрч буулаа. Хот дотор эмх замбараагүй байдал ноёрхсон хэвээр боловч консул Кузминский болон оросын шилжин суугчид зарим нь хотод эргэн иржээ. Хятадын худалдаачид, албан хаагчдын амьд үлдсэн хэсэг нь консулын хамгаалалтад байв. Олзлогдсон олон хятад хүмүүс амбаны хамт хэрэмд хоригдож байгаа ба жирийн хятадууд шоронд, амбан гэрийн хорионд байв. Монгол цэргийн штаб ба гол хүч Буянт голыг уруудан 8 мод газарт морь малын идэш дагаж буусан байна. 

	Ермолин таатай нөхцөлийг ашиглан дураараа дургиж, хятад монголчуудаас хямд үнээр мал, таваар, мөнгө худалдан авч байв. 

	Хятадууд булсан мөнгөө малтан гаргаж Ермолинд ланг нэг рублиэр худалдаж, нутаг буцахдаа Бийскэд очиж рубль авахаар тогтож байв. Ховдын хятадуудыг Бийск хүргэж, тэндээс Сибирийн галт тэргээр нутаг буцаах гэлцэнэ. Асанов, Кузнецовынхны агуулах ч янз бурийн таваараар дүүрч авдар нь мөнгөө багтаахгүй зад үсэрч байв. 

	Хотын байдалтай нарийвчлан танилцвал бүтэн хашаа ер үлдээгүй, цөм л их бага ямар нэгэн хэмжээгээр эвдэрчээ. Хятадын сүм тоногдож, эвдэрсэн ба ариун бурхад нь хагарч бутран хөсөр хэвтэнэ. 

	Ховдын хоёр том пүүс: Настын ба Аршааны пүүсийн том хашаа их сүйджээ. Аршааны пүүсийн хашаанд баргуудад алагдсан хятадын 80 гаруй албан хаагчийг оршуулсан байна. 

	Одоо хэрмийн гадуур, дотуур чөлөөтэй явж зураг авч болох ажээ. Өнгөрсөн өвөл хятадууд зураг авахад дургүйцдэг байсан юм. Бид шоронг үзэв. Эхлээд бид олзлогдогчдыг дотор шоронд хорьжээ. Гэтэл нэг шөнө олон арван хүн бүтэж үхсэн гэнэ. Тэгээд шоронгийн гаднах хашаанд хорих болсон байна. Хэрмийн дотор саяхан аймшигтайгаар газар хөдөлсөн болов уу гэмээр маш их эвдэрч нурсан байна. Ганц зүүн хойд өнцөгт гурилын агуулах нэлээд бүтэн үлдсэн агаад тэнд монголчуудын олзолсон бүх зүйлийг хураажээ. Би хэрмийн хойд хананд байдаг Гэсэр хааны сүмд очиж үзэв. Хүрз, царил барьсан хэдэн монгол цэрэг Гэсэрийн шавар бурхныг эвдэж байна. Гарыг нь салгаж хаяад цээжин талыг нь нурааж байв. Тэдний дэргэд хайрцаг дээр торон дотор олон тооны жиргэдэг бяцхан шувуухай байх ба тэдгээрийг нэг муур сахиж хэвтэнэ. Би цэргүүдийг гуйж шавар бурхны зургийг авав. Хэдэн минутын дараа Гэсэр нуран унав. Та нар ингэж яах гэсэн юм бэ гэж намайг асуухад «Зүгээр л сонирхсон юм. Гэсэрийн дотор нь юу байдаг бол, үзэх гэсэн юм. Шавраас өөр юу ч үгүй юм шив дээ» гэж хариулав. 

	Би амбан дээр орлоо. Харуулын 20 гаруй цэрэг дуртай зөвшөөрөв. Сэтгэл санаагаар гонсойсон амбан хэдэн хятадын хамт байрандаа байна. Тэрээр монгол хэлтэй хятадаар хэлмэрчлүүлэн надтай дуртайяа ярилцан, уламжлалт цайгаараа зочлон хэд хэдэн удаа зураг дарахыг зөвшөөрөв. 

	Би бас Кузминскийтэй уулзлаа. Намхан нуруутай 35 орчим насны хүн юм. Тэнэг биш боловч зориг муутай эр ажээ. Ховдын хөл үймээний үед олны хүндэтгэлийг хүлээж, нэр төрөө ашиглан нөлөөлж чадаагүй юм. Хэрэв монголчууд түүнийг ямар нэгэн хэмжээгээр тоомсорлож байсан бол чухам бие хүний нь хувьд биш, зөвхөн Оросын төлөөний хүний нь хувьд л тэгж байсан байх. 

	Энгийн номхон хятадуудыг тэнэг мунхгаар алж устгасан ба ямар ч хэрэгцээгүйгээр хотыг эвдэж нураасан тухай болон хятадын отряд ойртож байгаа гэсэн цуу яриагаар амбан ба олзлогдсон бүх хятадыг устгах, хотыг шатааж, хэрмийн ханыг эвдлэн нурааж цаашдаа хятадуудыг байлдааны баазгүй болгох гэж буй Дамбийжанцан, Хатанбаатар110 хоёрын зөрүүд ажиллагааг ихэд зэмлэн буруушааж байв. 

	 

	XX

	Дараа өдөр хятадын отряд ойртон буй сургаар монгол цэрэг дээшээ, Тал Хайрхан уулын зүг хөдлөв. 

	Явах замдаа бидний нийтийн танил Магсаржав, одоогийнхоор Хатанбаатар (Ма сайд) дагуулан хамт хотоор орж Асановынд буув. Хатанбаатар дайчин өндөр сэтгэгдэлтэй явж байв. Дамбийжанцан тэр хоёр хятадуудыг энд ирэхийг үл хүлээн угтан очиж цохих бодолтой агаад тэгэхдээ отряд хоёр хуваагдаж нэг нь хятадыг отох, нөгөө нь Шар сүм хүрч Балт вантай нийлэх гэнэ. Гэвч бусад жолоодогчид тэр хоёртой санал нийлэхгүй байгаа ба Ховдоос олсон олзоо аваад даруйхан нутаг буцах хүсэлтэй ажээ. Тэгээд монголчууд хол явалгүй хуарагнан буув. 

	Магсаржав болон дагалдан явах хүмүүс цэргийн шинэхэн бөгөөд, ер бусын форм өмссөн, толгойдоо цагаан алчуур зангидсан ажээ. Цагаан өнгийг сонгосон учир бол хятадууд түүнийг гашуудлын өнгө гэдэг тул зориуд түүнд сөргүүлэн тавих гэсэн ажээ. 

	Магсаржавыг үдэж маргааш өөрийн нь хуаранд очно гэдгээ хэлээд би Буянт гол орохоор явлаа. Тэнд нэгэн жижиг толгой дээр Өргөөгөөс ирсэн Хайсан гүнгийн111 отряд байрласан ба тэр отряд Богдын Хүрээнд байхдаа цэргийн сургууль хийсэн ажээ112. Энэ отрядад 20—30-ын хоорондох насны залуучууд байх бөгөөд бусад ангиудад үндсэндээ хүүхэд, өвгөд хоёр байв. Бүх цэрэг нь бярдаан буугаар зэвсэглэсэн байв. Бусад хуарантай харьцуулбал дэглэм журам, сахилга батаар сайн юм. Цэргүүд байнга сургууль хийнэ. Цэргийн майхныг отрядын даргын багавтар гэрийг тойруулан босгожээ. Хуаранг сайхан цэвэрлэсэн байна. 

	Морио тушиж тавьчхаад би даргын гэр лүү алхав. Ард гэнэт буун дуу тас хийж сум жингэнэх сонсогдов. Эргэж харвал хэдэн цэрэг алагдсан буюу шархтсан нэг нөхрөө өргөн босгож байна. Нэг цэрэг нь буунд болгоомжгүй хандаж, санамсаргүйгээр нөгөө нөхрөө алжээ. Болсон явдлыг даргадаа шивнэн хэлж, шилдэг отрядын цэрэг атлаа бярдаан эзэмшиж чадахгүйгээ гадаадын хүнд мэдэгдэхгүйг хичээж байгаа бололтой. 

	Хайсан гүн бол 50 гаруй насны, өндөр нуруутай, буурал үстэй, хятад царайтай хүн байв. Дорнод монгол аялгуугаар ярих тул би арай чүү л ойлгож байлаа. Тэр хүн зөвхөн байлдагчийн хувьд биш, монголын тусгаар тогтнолын төлөө ахмад тэмцэгчийн хувьд, тэр үед монголын цорын ганц сонин — Хятад-Дорнодын төмөр замын удирдах газраас Харбин хотод гаргаж байсан «Монголын сонин бичиг»-ийн редактор байсны хувьд надад сонин байсан юм. 

	Гэвч цэрэг эр амь эрсэдсэн явдлаас болж би тэр хүнтэй дайн тулалдааны тухай тухтай сайн ярилцаж чадаагүй юм. Би тэр хүнтэй дахин ер уулзалдаагүй юм. 

	Маргааш нь би Тал Хайрханд Хатанбаатартай уулзаж түүгээр дамжуулан Дамдинсүрэнтэй танилцахаар очив. Тал Хайрханы дэргэд хоёр хуаран байна. Майхнуудаа Хайсан гүнгийн хуарангийн адил байрлуулж дунд нь Хатанбаатарын том майхан, Дамдинсүрэнгийн цацрыг босгожээ. Хатанбаатартай ярилцаж, түүний зургийг аваад Хатанбаатарын туслахыг дагуулан явж Дамдинсүрэнгийн цацарт оров. 

	Дамдинсүрэн бол өндөр нуруутай, 40 орчим насны, зоримог, өргөн нүүртэй, монгол хүн гэхэд их том хар сахалтай хүн бөгөөд надад сайхан сэтгэгдэл төрүүлэв. Энгийн, ярианд дуртай, юмыг хурдан ойлгодог, маш шударга гэж алдаршсан, тэвчээр хатуужилтай, гүн бодол ухаантай хүн ажээ. 

	Дараа өдөр нь бид Хангильцагийн зүг гарлаа. Замдаа Зүмийд саатаж тэнд Жалханз гэгээн, Дамбийжанцан хоёртой уулзах төлөвлөгөөтэй байсан юм. Тэр хоёр нэлээд бухимдуу байгаа нь ажиглагдав. Цаашдын ажил явдлын талаар өөр хоорондоо болон консул Кузминскийтэй санал зөрөлдөөнтэй байгаа ажээ. 

	Бидний уулзаж байхад элч довтолгон ирж өмнөд хилийн харуулаас хятадын отряд захчины нутгийн зах руу орж ирж яваа тухай мэдээ авчрав. Энэ мэдээ монголчуудыг ихээхэн сандаргав. Жалханз гэгээн хамгийн боломжтой арга олох, юуны түрүүнд Кузминскийтэй эвлэрэх гэж оролдов. Дамбийжанцан ярихдаа «Хойш тавьж болохгүй, хятадуудыг ирэхээс өмнө хот хэрэм болон олзлогдсон хятадын явдлыг дуусгах, эс тэгвэл цаашдын ажил үйлсэд тээр болно. Хэрэв хятадын их хүч ирж Ховдыг эзэлбэл дахин бааз газартай болох төдийгүй олзлогдсон хятадаар эгнээгээ өргөтгөх болно. Чухам ийм учраас Хатанбаатар бид хоёр шийдвэртэй арга хэмжээ авах талд зогсож байна. Ховдыг авсны дараа Шар сүм хүртэл явах, Цагаан Тунгаар торгуудын нутаг хүртэл явж байлдах нь зөв байсан юм гэнэ. Тэгвэл тэндээс киргиз, торгууд болон бусад аймаг бидэнтэй нийлэх ба манай хил хязгаар ч тэлэн өргөжиж бид аюулаас гарах боломжтой байсан юм гэнэ. Бид олзлогдсон хятадыг хэрэм дотор барьж байж буюу нутгийн төв рүү хөөн зайлуулж чадахгүйгээс хойш Кузминскийд нэн даруй шилжүүлж орос руу явуулах нь зүйтэй. Эс тэгвэл хятадын отрядыг ирэхэд олзлогдогсдыг устгахаас өөр замгүй болно гэж ярив. Жалханз гэгээн, Дамбийжанцан хоёр намайг Ховд орж байдлыг Кузминскийд танилцуулахыг хүсэв. Дамбийжанцан, Хатанбаатар хоёр анхандаа монголын засгийн газрын элч төлөөлөгч Төмөржин гүнг цаазалсны хариуд амбаныг буудан алахыг шаардсан боловч дараа нь бүх олзлогдогсдыг Кузминскийд шилжүүлэн өгөх гэсэн бусдын саналтай нийлсэн билээ. 

	Бидний яриа орой болтол үргэлжилж бүр шөнө болсон хойно бид Зүмийн голын үзэсгэлэнт нугад байрласан баядын хуаранд хүрэв. Олон гал энд тэнд асаж, адуу мал бэлчин, зэвсэглэсэн харуулууд давхилдан, хүмүүс дуулах, хашхиралдах, чанга чанга ярилцах нь эрт дээр цагт мөн л ийм байсан болов уу гэж бодогдуулан, санаа сэтгэлийг эрт дивангар луу хөтөлнө. 

	Түмэн гүн ба баяд цэргүүд биднийг баяртай угтав. Манай нутгийнхан их баяжсаныг бид удалгүй олж үзэв. Майхан бүрийн хажууд их олз хураасан ажээ. Ярианы өнгө бол хэдэн тэмээ яаж олох, тэгээд олзоо ачиж, бушуухан Хангильцаг хүрэх тухай ажээ. Мөн энд баядын нэрт туульч Парчин тайж113 байсан ба сүүлд Ховдыг байлдан авсан тухай тууль зохиосон билээ.

	 

	XXI

	Кузминскийтэй уулзаж Жалханз гэгээний хэлүүлсэн зүйлийг түүнд дамжуулаад эргэж Ховд голоос хол бус, Гурван салаа гэдэг газар байрласан Дамбийжанцаны хуаранд ирэв. Дамбийжанцан багавтар гэрт, шадар хүмүүс нь хоёр хуучин майханд байна. Гэрийн гадаа шинэ туг хийсгэжээ. Дамбийжанцаны шадар хүмүүс наранд үзэсгэлэнтэй солонгорон харагдах гялгар хоргой тугийг зааж туг тахих баяр болсон тухай, олзлогдсон хятадаар тугаа тахисан тухай, туршлагагүй алуурчин хятадын толгойг тасалж чадаагүй, тэгээд туршлагатай хүнээр уг ажлыг гүйцэтгүүлсэн, тэр нь амжилттай болсон тухай ярилаа. Саяхан болтол эрх мэдэлгүй, нухлагдан дарлагдаж байсан монголчуудын амнаас ийм үг сонсоход тун хачин санагдаж билээ. 

	Одоо Дамбийжанцаны бараа бологч шадар хүмүүс нь баяд, халх нийлсэн хэдэн лам, Да Шэнхүүгийн пүүсийн хоёр хятад зэрэг хүмүүсээр нэмэгджээ. Нэг хятад нь тогооч, нөгөө нь аж ахуйгаа толгойлдог ажээ. Олзны юм ачсан хөсөг тээвэр энд байхгүй. Гэр дотор ч онцын хөрөнгө хогшил гэх юм алга. Хананд өлгөсөн олон буу байна. Энэ үед Дамбийжанцан их алдар нэр олоод байсан боловч гэр хоосон байх нь ер бусын юм шиг санагдаж байв. 

	Дараа өдөр сор залах114 их мөргөлд бэлтгэв. Жалханз гэгээн, Намдаг-Цан гэгээн115, Далай хан, Зоригт хан, Зоригт сайд нар ирэх ёстой байв. 

	Дамбийжанцаны байрнаас хол бус цэвэрлэсэн нэгэн талбай дээр шатаахаар бэлтгэсэн мод, хоёр майхан байх ба тэнд хэсэг лам мөргөлд бэлтгэж байна. 

	Дамбийжанцанд зүг бүрээс элч төлөөлөгчид мэдээ авчрах ба цэргийн жанжид зөвлөлдөхөөр, мөргөлчид адис авахаар ирнэ. Сүсэгтнүүд түүнд өргөл барьц барих нь Жалханз гэгээнд барихаас дутуугүй болжээ. 

	Дараа өдрийг бид энд өнжив. Өглөө Дамдинсүрэн ирлээ. Дамбийжанцан түүнд анх удаа морилж ирсний тэмдэг болгож хадаг, ембүү116 барив. Ярианы дараа Дамбийжанцан, Дамдинсүрэн нар зөвлөгөөнд оролцохоор Жалханз гэгээнтний зүг явлаа. 

	Үдээс хойш бүх эрхтэн дархтан — Жалханз гэгээн, Намдаг-Цан гэгээн, Зоригт сайд, Зоригт хан, Далай хан нар сор залахад оролцохоор хүрэлцэн ирэв. Дээдсийг ирэх үед мөргөлийн бэлтгэл дээд цэгтээ хүрч, лам нарын уншлага, цан хэнгэргийн дуу чангарав. Нийтийн хөл хөдөлгөөн ихсэж улмаар онгод оров. Дамбийжанцан бүгдийг цай, хоолоор дайлан, хадаг барьж мөнгө, торгоор бэлэг барьж байлаа. 

	Удалгүй бүх зүйл бэлэн болсныг лам нар мэдэгдэж тугчин хэсэг цэргийн хамт туг залан бэлтгэсэн талбарт хүрч очив. Түүний хойноос хэнгэрэг цангийн дуун доор бүх цуваа хөдлөв. Сүүлийн хүн майханд хүрмэгц хоёр ихэмсэг лам модон тавиур дээр сорыг залан гарч ирэв. Цан хэнгэргийн дуу лам нарын уншлагатай нийлэн сүртэй их чимээ шуугиан болж байна. Жагсаал галын зүг хөдлөв. Тэнд ёслолын гол ажиллагаа явагдах ёстой байлаа. Нэг лам дохио өгмөгц нөгөө лам чүдэнз зуран асааж их гал өрдөв. Лам нарын онгод туйлдаа хүрч тэд галд ойртон очиж цамнана. Ямар нэгэн хүч тэднийг хойш татаж, харин тэд тэр хүчийг туулан давж урагш зүтгэж байгаа юм шиг дүр үзүүлнэ. Сорыг галын дунд руу шидэв. Хэд дахин уван цуван буу дуугарч нам гүм болмогц нийтээрээ буцаж явцгаалаа. Энэ удаад хятадын хүчийг сулруулах зорилготой сор шатаажээ. Сор залах нь ийнхүү монголын лам нарын нэг ёсны хүнд их буу нь болж таарах нь ээ. 

	Зочид тархан одож, орой болсон хойно Дамбийжанцан сүүлчийн зөвлөгөөний үр дүнгийн тухай бидэнд ярив. Олзлогдогчдыг нэн даруй Кузминскийд шилжүүлэн өгч Орос руу явуулах, хэрмийг нураах, Хатанбаатар шилдэг отрядыг авч хятадуудыг угтан Гурван Цэнхэр лүү нэн даруй хөдлөх, Дамдинсүрэн, Хайсан гүн нар цэрэгтэйгээ Ховдод үлдэх, орон нутгаас татагдсан зэвсэггүй цэргүүдийг гэр гэрт нь тараахаар шийджээ. Хятадуудыг ойртон ирэхэд хүрвэл Ховдын худалдааны хотыг ч бас нураах ажээ. Хүмүүсийг нутгийн гүн рүү нүүлгэх, өвөл болтол хятадуудыг хангах явдалд саад хийхийг отрядуудад тушаажээ. Өвөл болмогц хятадуудыг ялахад хялбар гэж үзсэн байна. Дамбийжанцан баяд руу нүүж өвөлжих болов. Энэ бүхнийг зохих ёсоор гүйцэтгэж илүү буу зэвсэг, хөрөнгө нөөцийг Зүмий рүү нүүлгэв. 

	Хятадууд хил дээр Цагаан Тунга гэдэг газар зогсож өвөлжих болж зохих бэлтгэлээ хийж эхэлсэн тухай мэдээ удалгүй ирэв. 

	Ховдод аймгийн захирагч Зоригт сайд үлдэж Хатанбаатар хэдэн зуун цэрэгтэй Гурван цэнхэрт байрлаж хятадын замыг хаан зогсов. Бусад тайж ноёд тус тусын нутагт буцаж, нутгаас татагдсан цэргийг гэр гэрт нь тараав. 

	Ийнхүү Ховдын үйл явдлын эхний хэсэг дуусав. 

	 

	XXII

	Биднийг Хангильцагт буцаж ирсний дараахнаар дайчилгааныхан их олз омогтой буцаж ирэв. Хятадуудыг бут цохисноос хойш намраас эхлэн орон нутагт таваарын гачаал ажиглагдаж эхлэв. Хятад нутгаас таваар ирэхгүй болсон ба оросын худалдаа зах зээлийн хэрэгцээг хангах чадалгүй байсан юм. Буцаж ирсэн цэргүүд олзоо хааш яаш үрэн таран болгож таваарын хямралыг улам дордуулав. Нутгийн ноён Түмэн гүн арван тэмээ ачсан их олзтой буцаж ирсэн билээ. 

	Манай факторийн дэргэд нутгийн баядуудад дээрэмдүүлсэн хэсэг хятад мужаан оршин сууж байсан юм. Энэ явдал бүр зунаар бид гэрийнхнийгээ Кош-Агачад хүргэхээс өмнө болсон билээ. Улаангомд туйпуу шатааж хоёр сүм барьж байсан 18 хятад урчууд Зоригт ханы ивээл доор хэрэг явдалд өртөгдөөгүй шиг сууж байжээ. Сүүлд Жалханз гэгээн тэдэнд Улиастайгаар дамжин нутаг буцах зам явах бичгийг олгожээ. Хятадууд энэ зам явах бичгийн хүчинд итгэж 30 тэмээ хөлслөн баядын нутгийг дамжин Улиастай орохоор хөдөлсөн байжээ. 

	Замд гарсан анхны өдрөөс эхлэн тэд нутгийнхны олз олох хорхойг хөдөлгөж л дээ. Өөр хошууны дөрвөд, баядууд тэдгээр хятадыг дээрэмдэхийг хараахан зориглохгүй байсан тул тэд сайн явсаар баядын нутгийн хилийг давжээ. Гэтэл Тэх гэгч нэгэн этгээд хэдэн дээрэмчний хамт Турууны голоос ирж Түмэн гүнгийнхнийг турхирсны дараахан л нөгөө хэдийг дээрэмдэж орхисон байв. 

	Үд дундын үед миний танил 25 баяд хөтөл дээрээс бууж ирэхийг нь би факторийн хашаан дотроос харсан юм. Нутгийн монголчууд тэдний араас давхиулан одлоо. Надтай хамт өссөн, миний дотнын нөхөр Таяа117 бид хоёр л үлдэв. Миний гайхсаныг ажсан Таяа маань, баядууд хятадыг дээрэмдэх гэж явлаа, юм олж авахгүй дээ, хятадууд зам явах бичигтэй юм чинь, толгойгоо авхуулаад л тэдний хар гайгаар хошуу нутаг л хоосрох118 болно доо гэлээ. Тэр тэнэгүүдийг зогсоохын тулд хүн явуулах гэж би оролдсон боловч юм болсонгүй. Оройхон баядууд ачаатай тэмээ хөтөлсөөр ирсэн ба маргааш өглөө нь айж сандарсан мужаан хятадууд ганц хоёроороо цувсаар манайд ирж билээ. Орой тийш бүгд цугларав. Тэдэнд майхан, хүнс хоол өгч, хоёр хүнийг Улаангом руу Зоригт ханд болон хятадуудын ахлагч Цоохор мужаанд хэл өгүүлэхээр явуулав. 

	Хошуу ноён ихэд айж тонон дээрэмдсэн бүх зүйлийг эгүүлэн хураах, бүртгэх, хамгаалах тушаал өгөв. Хохирсон хятадуудад гэр барьж өгч, хонь олгов. Тэгээд ээлжээр түлээ буулгаж өгөхийг баядуудад үүрэг болгов. 

	Дамбийжанцан дээрэм хийсэн бүх буруутан этгээдийн хамт Ховдод хүрэлцэн ирэхийг Түмэн гүнд тушаажээ. Хятадууд нэлээд удаан хүлээсний дараа бүх эд агуурсаа эгүүлэн авч хятад нутагт буцахаар Ховд руу хүргэгдэв. 

	Бид намрын ажил ба ноос ачих ажлаа дуусгаад аравдугаар сарын эхээр тэмээн жинтэй Орос нутаг руу хөдлөв. Түгээмэл вангийнд байсан 30 хятад бас бидний хамт явлаа. 

	Биднийг гарахаас өмнөхөн Дамбийжанцан Хяргас нуурт дөхөж Үзүүрийн булаг гэдэг газарт буужээ. Түүний хүсэлтээр би тэднийхээр дайрч, хятадуудад зам явах бичиг гаргуулж авлаа. 

	Энэ удаад ламын байр сууц ихээхэн өргөжсөн байна. Нэгэн гоё гэрийг албан ажлын зориулалтаар барьж тэнд орон тооны олон түшмэдийг суулгасан байна. Эргэн тойронд малчдын болон гал тогооны гэр байна. Лам өөрөө хуучин жижиг гэртээ сууж байна. Орос нутагт элдэв таваар, түүний дотор дөрвөөс зургаан хүнд зориулж цэргийн бүрэн хувцас, өөртөө генералын өвөл, зуны бүрэн хувцас, погон, эполетгүйгээр захиалав. Ер нь түүнд барих өргөл барьц асар их нэмэгдэж, маш баяжсан ажээ. Ламын хотны гадуур олон арван тэмээ, адуу мал багшран байхыг нутгийнхан цөм «ламын сүрэг» гэлцэнэ. 

	 

	XXIII

	1913 оны хоёрдугаар сард Оросоос буцахдаа Бэм Харын ууланд Туул голоос холгүй олон арваад сайхан гэрээс бүрдсэн Дамбийжанцаны өргөө байхыг харав. Би сонин сонсох зорилгоор тэднийхийг дайрсан боловч Дамбийжанцан гэртээ байсангүй. Хятадуудын хатгалгаар Монгол Алтайд хилийн орчмын монголчуудыг өвөлжин айлган сүрдүүлж, тонон дээрэмдэж байсан киргизүүд119-ийг хөөн зайлуулах зорилго бүхий Гурван Цэхрийн отряд руу бүр өвлийн эхээр явсан байлаа. 

	Дараа нь Дамбийжанцан өвлийн турш «тэмээн» аялал хийж киргизүүдийг хайр найргүй бут цохисон тухай их яриа дэлгэрсэн юм. Олзлогдсон хэдэн зуун өрх айлыг Ховд голын эхнээс Бөх Мөрөн рүү шилжүүлж, дараа нь Хандгайт-Торгалигийн районы харуулын шугам, Увс нуур луу шилжүүлэн байрлуулсан билээ. 

	Биднийг ламынхаар очиход Дамбийжанцаны «хаалгач» гэгдэх шадар туслагч Аранжимбэ, Да Шэнхүүгийн пүүсийн Ховдын салбарын бие төлөөлөгч ийм хоёр хүн толгойлж байв. Гэр дотор тух тохь, баян чинээлэг байдал илэрхий. Намайг Улиастай явахдаа хэрэгцээ гарвал зээлээр буюу захиалга авч цагаан мөнгө авч явж болно гэж хэлүүлсэн Дамбийжанцаны үгийг Аранжимбэ надад дамжуулав. 

	Ийнхүү саяхан болтол гозон толгой бадарчин лам явсан Дамбийжанцан ламын шашны том хутагт болж хувирчээ. 

	Намайг хэд хоног Хангильцагт саатаж Улиастайгаас таваар ачуулах улаачдыг хайж байх зуур нутгийн баяд, халхчуул Дамбийжанцаны тухай их юм надад ярьж билээ. Дамбийжанцан хошуу ноёд тайж нартай их ширүүн харилцах нь жирийн олон түмэнд ихэд таалагдах ба хошуу ноёд ч шинэ хутагт, хязгаар нутгийн дээд захирагч болсон Дамбийжанцаны өмнө бөхөлзөн өргөл барьц уралдан барих болов. 

	Тэр үед Дамбийжанцантай Улаангомын Зоригт хан, баядын Самдан ван нар хамт нутаглаж байв. Нүүдэл буудлын үеэр Дамбийжанцанаас эхлэн цөмөөрөө хурдан шалмаг хөдөлж ажиллаж байхад хоёр ноён л ажил мэдэхгүй дэмий суухаас өөр юмгүй байдаг гэж манай нэг ажилчин ярьсан билээ. Гэрээ барьсны дараа Дамбийжанцан хоёр ноёнд хандаж «заа гал гарга» гэхэд Самдан ван түлээ зөөж, бүдүүн биетэй Зоригт хан тулганд аргал тавьж үлээсэн боловч гал гаргаж чадсангүй ажээ. Тэдний арчаагүйг Дамбийжанцан шоолж «ээ зайлуул, гал асааж чадахгүй байж хошууг яаж жолооддог байна аа. Хан бол бүр аймгийг жолооддог биз дээ. Энэ хүнд үүргээс та нарыг хурдхан чөлөөлөх нь зүйтэй байх аа!» гэсэн гэлцэнэ. Удалгүй Самдан ван цай авчирч, ширээ засан манай ажилтныг зочилсон ба Дамбийжанцан инээмсэглэн сууж байв. Одоо Дамбийжанцаны хүнд ташуур Аранжимбийн нуруун дээгүүр бус харин аливаа залхуу хойрго, дуулгаваргүй этгээдүүдийн нуруун дээгүүр тачигнадаг болжээ. Өвлөөр Дамбийжанцан алсаас ирсэн нэгэн халхыг үхтэл нь зодсон сураг гарчээ. Тэр халх өөрийгөө Дамбийжанцаны дүү гэж, тэгээд замдаа зохих ёсоор хүндэтгэсэнгүй гэж нутгийн ардыг загнасан ажээ. 

	Намайг Улиастайгаас буцаж ирэхэд Дамбийжанцаны хот Талын булаг руу нүүсэн байлаа. Тэрээр өмнө зүгт киргизүүдийг номхотгож алдар цуу олсон ба их ч баяжиж иржээ. Хил хязгаарынхан түүнийг сүсэглэн арвин их өргөл барьц өгсөн байна. Түүнийг эргэж ирмэгц энд хөл хөдөлгөөн эрс нэмэгдэв. Ховд, Улиастай, Улаангомын хоорондох зам Талын булгийг заавал дайрдаг болж, тал талаас элч төлөөлөгчид халх, дөрвөд, бусад ноёд ирэх болов. 

	Өргөө гэрүүдийг том дөрвөлжин гортиг дотор гурван эгнээгээр зэрэгцүүлэн барьжээ. Эхний эгнээнд ламын, зочдын болон мөргөлийн гэрүүд, хоёр дахь эгнээнд албан ажлын, ноёд түшмэдийн байр, гурав дахь эгнээнд гал тогоо, агуулах, гаднаас ирэгчдийг хүлээн авах гэрүүд байна. Гортигоос гадагш шавардсан шургааг хашаанд агуулах байр бий ба тэнд багаж, буу зэвсэг хадгалжээ. Өргөөг тойруулан чулуу өрж тэг татсан байна. Мал адууг өргөөнөөс хол байрлуулжээ. 

	Хэдэн залуу лам Дамбийжанцаны тушаалаар гялгар шар товчтой орос хувцас өмссөн байна. Хар цэмбэн өмд цамц, орос савхин гутал өмссөн нь тэд томчуулын бие хамгаалагчид мэт харагдана. 

	Хөдөө гадаанаас олон тооны мөнгөний дархнуудыг дуудан ирүүлж бүрээ бишгүүр, өргөлийн аяга, таваг хийх тушаал өгчээ. Зарим бүрээ нь пүү гаран хүнд ба цэвэр мөнгөөр хийжээ. Мөн янз бүрийн сав суулга хувин, аяга, таваг хийсний дотор таваг нь хагас пүү илүү хүнд юм. Хэдэн том хутга, тус бүр 20—25 фунт жин бүхий мөнгөн гинжтэй хэт цахиур хийсэн байна. Баяр ёслолд Дамбийжанцан энэ бүхнийг чийрэг том биетэй лам нарт зүүлгэх ба тэд ч ачаатай тэмээ шиг дээгүүр харж алхална. Энэ бүхэн нь болхи бүдүүлэг хийцтэй, урлагийн юм юу ч үгүй, үнэ цэнэ нь зөвхөн цагаан мөнгөндөө л байв. 

	Өргөөнд шилдэг харваачид, бөхчүүл цугларна. Сур харвахыг би нэг биш удаа харсан юм. Дамбийжанцан өөрөө болон халхчууд сайн харвадаг юм. Дөрвөд, баяд бол зөвхөн сонирхон харахаас бус ийм наадмаар үл наадна. Мөн халх ба ойрадууд бөх барилдах нь өөр. Халхад зөвхөн өвдөг сөгдвөл ялагдсанд тооцогддог бол ойрадууд заавал нуруугаар нь газар тавьж байж л ялсанд үзнэ. 

	Дамбийжанцан сур харвах төдийгүй ан хийх дуртай. Нэг удаа урьд үзэгдээгүй өргөн ав зохион байгуулж түүнд хэдэн зуун хүнийг оролцуулав. 2—3 өдөр үргэлжлэн авлаж, их талбайг хамран үргээлэг хийлгэж, олон арван сайн анчдыг хуваарилан суулгасан байв. Нэг үгээр хэлэхэд эртний их авын дүрэм журмаар авласан ба туршлагагүй анчид нэгнийгээ буудчих вий дээ гэж хүмүүс их л зовж байв. Гэвч ав амжилттай болж олон гөрөөс нэг хоёр марал буга алж билээ. 

	Хошуу ноёд Дамбийжанцаныг долигонох зусардан бялдуучлах нь дэндэж, өөрийн хошууны сайн сайн харваачид, бөхчүүдийг гэр бүлээр нь бэлэг болгон өгдөг болов. Жишээлбэл Улаангомын Зоригт хан өөрийн нутаг газрын хэсгийг лам нар болон Ховд гол дээр орших Шар-Цэх (мүнжиг) хийд болон өөрийн харьяат 200 өрх айлын хамт Дамбийжанцанд бэлэглэв. Энэ бүхний дүнд Дамбийжанцан богинохон хугацаанд 2000 орчим өрх харьяаттай болсон ба мөн ламын харьяат гэж өөрийгөө тооцдог бадарчин, тэнүүлчид өчнөөн төчнөөн бий болов. 

	Нэг удаа Дамбийжанцанд өргөөнийхөө өмнө хиймэл нуур байгуулах хүсэл төржээ. Ердийн нэгэн хонхорт хоёр талд нь далан босгож шуудуугаар ус татуулан нуур тогтоох ёстой болов. Юу сайхан дур сайхан. Өөрийн харьяат нарыг дайчлан бүтэн хагас мод газар шуудуу малтуулан, баяд лам нарт далан байгуулах тушаал өгөв. Дэжээлэн хийдийн лам нар өдөр бүр хурал номын дараа долоон мод газрын тэртээгээс хүрэлцэн ирж далан байгуулах ажилд хэдэн долоо хоног зүтгэв. Эцэст нь нуурыг усаар дүүргэсэн боловч тэр нь халуун өдөр сарлаг усанд орж зогсдог байр болж хувирсан билээ. Ажил дууссаны дараа Дамбийжанцан нуурын усанд зогсож буй сарлагийг зааж «Баядын лам нар хүнд биш гэхэд сарлагт ашигтай юм бүтээсэн нь яамай даа» гэсэн гэдэг. 

	Дамбийжанцаны өргөөн дахь ариун цэвэр нь Дэжээлэнгийн оршин суугчдад үлгэр болж тэр хийдийн нарийн гудам, талбай нь ер бус цэвэрхэн болов120.

	Энэ хэрэгт халхын нэгэн хувилгаан лам их зүтгэл гаргасан юм. Дамбийжанцан тэр хувилгааныг архи ууж согтуурсан хэрэгт хүзүүнд нь лонх зүүлгээд гудамж цэвэрлүүлж шийтгэсэн юм. Лам нарыг ийнхүү шийтгэх нь нэг биш удаа болжээ. 

	Дамбийжанцан цэргийн хуаран, сүм хийд албан, байранд гэв гэнэт шалгалт хийж дэг журамгүй явдал илэрвэл хатуу шийтгэдэг байв. Лам нарыг архи уулгах байтугай тамхи татахыг (тэрээр өөрөө архи ч уудаггүй, тамхи ч татдаггүй хүн байсан юм) хориглосон билээ. Түүний тушаалыг биелүүлээгүй лам нарыг хийдээс хөөж, албадан хар болгож, аж ахуй дээр гаргадаг, цэрэгт татдаг байв. 

	Дэжээлэнд төвөдийн Гачин лам хэдэн жил бэлтгэсэн цамаа121 энэ зун харайлгав. Цам харах, Гачин ламд мөргөхөөр хүн амьтан баядын бүх ноёд цугларав. Цамын бүжгийг гайхалтай сайхан тоглов. Олон мөргөлчид, ялангуяа эмэгтэйчүүд ихээхэн хөгжин баясаж «Хайрхан!» гэхээсээ «Яасан сайхан!» гэх нь олонтоо байлаа. Өндөр суудал дээр суусан Гачин лам буддагийн дүр үзүүлэн тун ихэмсэг байдалтай сууна. 

	Ялангуяа Дамбийжанцанд долигонон орос савхин гутал, орос бүрх малгай бас зарим нь орос саравчтай малгай өмсөж122 цамд ирсэн ноёдыг харахад сонин байв. Миний таних Дандар гүн сэтгэл ихэд хөдөлсөн байртай гүйн ирж надад хадаг барин савхин гутал, бүрх малгайгаа түр хугацаагаар өмсүүлэхийг гуйв. Монгол гутал, малгайтай ноёдын асарт орж болохгүй гэсэн гэнэ гэж ярив. Үнэндээ хүмүүс тоглоом болгож тэр хүнийг оролдсон ба түүнд нь Дандар гүн үнэмшсэн байжээ. Түүнийг би ятгаж тайтгаруулсан билээ. 

	 

	XXIV

	Ховд хязгаарын хойд хэсэгт бүх юм амгалан байлаа. Дамбийжанцан өөрийн хошуу нутгийг төвхнүүлэх их ажилтай байв. Өмнөдөд киргизүүд дахин толгой өндийлгөж Ховд хязгаарын төдийгүй бүр Улиастайн хязгаарт хүрч Тонхил нуур хүртэл явж бүрэлгэн дээрэмдэх болов. Хатанбаатарын отряд Ховд руу давших хятадын замыг хааж байсан тул Гурван Цэнхэрээс хөдөлж киргизүүдэд цохилт өгөх боломжгүй байв. 

	Дээрэмчдэд хэлмэгдсэн хүн амаас Дамбийжанцанд төлөөлөгч ирүүлж хамгаалалт хүссэн ажээ. Тэгээд Дамбийжанцан наймдугаар сарын эхээр Тонхил нуур луу хөдөлж тэнд киргизүүдтэй амжилттай байлдав. 

	Мөн үед Сюкурбайн123 хошуунаас олзлогдон ирж Далай хааны хошуунд Үрэг нуурын орчмоор нутаглаж байсан киргизүүд бослого гаргав. Тэд нэгэн шөнө Бургастайн гол дээр 33 түшмэдийг устгаж 300 өрх айл адуу малаа авч Бөх мөрнийг өгсөн нүүж Оросын нутагт нэвтрэн орж Кош-Агачийн орчимд хүрч очжээ. 

	Дамбийжанцаны эзгүйгээр өөр нэгэн хэсэг киргизүүд Дамбий өөлдийн хошууг довтлов. Тэд хэдэн өрхийг бүрэлгэн сүйтгэж малыг нь авсан ба нутгийн ардууд санд мэнд нүүж зайлав. Ховдоос ирсэн ахмад Комаровскийгаар удирдуулсан отряд хүрэлцэн ирж хүн ардыг нь тайвшруулав. 

	Ховд эзлэгдэж, Хатанбаатарын удирдсан монголын отряд хятадын эсрэг мордсон тухай мэдээ авсан хятадын анхны отряд 1912 онд Цагдуулт (Боржингоос 15 мод зайтай) гэдэг газраас хөдөлж Цагаан Тунгад өвөлжихөөр явахдаа зам зуур Захчины124 Үенчийн хийд, оросын Кряжевийн125 факторийг бүрэлгэн сүйтгэжээ. Тэд өвөлд сайн бэлтгэж өнгөрүүлээд 1913 оны зун монголчуудыг бут цохино гэж найдаж байв. 

	Үүнийг монголын ба оросын засгийн газрууд харгалзан үзэхгүй байж болохгүй байлаа. Монголын цэргийн ар талыг бэхжүүлэхийн тулд Верхнеудинск хотоос Да Хүрээгээр дамжуулан Ховд хүртэл казак цэргийн ангийг явуулсан ба мөн зун нь Бийскээс 3000 хүнтэй явган цэргийн ба их бууны ангийг126 Ховдод ирүүлжээ. 

	Ховдод оросын анги ирсэн явдал хятадын отрядын идэвхийг сулруулсан ба тэд Цагаан Тунгаас хөдлөх чадваргүй болж монголын эсрэг киргизүүдийн довтолгоо, дээрэмдлэгийг турхиран хийлгэхийг л оролдож байв. Гэвч монголчууд киргизүүдийг амжилттай няцааж улмаар тэднийг номхотгож авсан ба зарим нь Клан гүнээр толгойлуулан монголтой эв найртай байхаар даган орсон байна. 

	Дамбийжанцан өөрийн бүх шавийг Ховд гол дахь хошуу нутагтаа нэгтгэхээр хэдийн шийдэж, өөрийн өргөөг ч тэр лүү нүүлгэв. Баядууд ч түүний нүүж явахыг тэсэж ядан хүлээж байсан юм. Дамбийжанцан нутгийн баядуудад маш их чирэгдэл зовлон учруулж байлаа. 

	Мал, хүн олноор нэг доор цугларч зүйл зүйлийн бэрхшээл үүсгэнэ. Тонхил нуурт киргизүүдийг дарсны дараа Дамбийжанцан өөрийн шавь нарыг Ховд гол руу нүүх тушаал гаргав. Монголд аль нэгэн хутагтын харьяат шавь нар бол аливаа алба татвараас чөлөөтэй, өөрийн уугуул нутаг усанд оршин суудаг байлаа. Харин Дамбийжанцан бол энд бие даасан байдал гаргаж бүх шавийгаа нэг доор цуглуулах гэж амьтны дургүйцлийг төрүүлэв. 

	 

	XXV

	Дамбийжанцан өөрийн хошууг нэгтгэж авсны дараа хошуу байгуулагдсан ба «Номун хаан» (шашны язгууртан) цол хүртсэнийг тэмдэглэж Мүнжигт лут том баяр наадам хийхээр шийдэв. Номун хаан цол олгосны баталгаа болгож Богдын Өргөөнөөс мөнгөн тамга ба догшин ноён хутагт номун хааны цаашдын хувилгаан дүрийг тэмдэглэж шар торгон дээр бичсэн бичиг ирүүлэв. Дамбийжанцан бол үе улирах догшин ноён хутагт номун хааны анхны нь дүр ажээ. Бичгийн эхэнд монголын энэхүү богд гэгээн ханы тухай зарлиг, ханы тамгын хавсралт байв. 

	Баярыг есдүгээр сард хийхээр товлов. Наймдугаар сарын сүүлээр би Улиастайгаас Ховд орох, тэндээс Мүнжигээр дайрахаар шийдэв. 

	Явахад бэлэн болж Ховд хүргэх хэдэн ширхэг дугтуйтай бичгийг авахаар Улиастайн консулын газраар оров. Консул Вальтер127 намайг багавтар саатахыг гуйж «эрэлхэг гавьяа» байгуулахыг хүссэн нэгэн сонин хүнтэй Ховд хүртэл хамт явахыг хүсэв. Удалгүй хэлмэрч нь дугтуйтай бичгүүд, надад болон хамт явах хүнд зам явах бичиг гардуулж мөн надтай хамт явах хүний «үнэмлэх бичиг» буюу ойролцоогоор иймэрхүү утга бүхий бичиг «Сайн дураараа чөлөөнд гарсан дэслэгч Роман Федорович Унгерн-Штернберг бол эрэлхэг гавьяа байгуулах үйл хэргийг хайж баруун зүгт аялах болсон тул энэхүү үнэмлэхийг Амар мөрөн дэх казак цэргийн хорооноос олгов» гэсэн бичиг авчирч үзүүлэв. 

	Энэ хачин үнэмлэх бүхий эр бол Богдын Хүрээнээс давхиулж ирсэн бөгөөд одоо энд сааталгүй, цааш явах хүсэлтэй ажээ. Тэр бол хагсмал туранхай, ноорхой, салан унжуу нэгэн эр бөгөөд нүүрэнд нь өрвөгөр шар сахал ургачихсан, гандмал мэлэрсэн хөх нүдтэй, дайны хэнээ туссан амьтан байв. Хэдийгээр замд сахал нь ургасан боловч гадаад байдлаар гуч орчим настай болов уу гэмээр. Цэрэг костюм нь ер бус муухай, өмд нь ихэд илэгдэн, өвдгөөрөө цоорсон ажээ. Ташаандаа сэлэмтэй, бүсэндээ гар буутай, винтов буугаа улаачид үүрүүлэв. Ачаа гэх юмгүй, замын брезент хүүдийтэй, түүний нэг буланд нь боодолтой жижиг юм байна. Амар мөрнөөс нааш ор дэр ч үгүй, нөөц хувцас ч үгүй, хүнс хоол ч үгүй бүх монголын нутгийг гулд туулж буй оросын энэ офицер ер бусын хачин сэтгэгдэл төрүүлж байв. Бид хотоос бараг гарч амжаагүй явтал тэр хүн улаачийг хурдан явсангүй гэж зодож эхлэв. Улаач ч мориндоо ташуур өгч бид Улиастайн хөндийгөөр Өвгөний хүрээг чиглэн манаргав. Улиастайгаас Ховд хүртэл 15 өртөөг (450 мод) бид гурав хүрэхгүй өдөрт туулав. Унгерн бол ядрахыг мэдэхгүй, голцуу дуугүй явах боловч хааяа ярилцана. Энх тайван амьдралыг тэвчдэггүй, түүний судсаар Балтын тэнгис орчмын рыцариудын цус урсаж буй ба өөрөө гавьяа байгуулах хүсэлтэй байгаагаа ярилаа. Дорно зүгт нам тайван тул офицерууд уйдаж үхэх дөхөж байгаа гэнэ. Тэгээд өөрийн байгуулсан гавьяануудаас дурдав. Нэгэн өндөр давааг давах, замгүй тайга дундуур газарчингүй нэг мориор 400 мод газрыг туулах, тэгэхдээ буу авч явж алсан ангийнхаа махаар хооллож явах, нэгэн их мөрнийг мориор гатлах зэргээр өөр хүмүүстэй мөрийцсөн ажээ. Энэ бүхнийг хугацаанд нь хийж мөрийгөө авсан гэнэ. Иймэрхүү «гавьяанд» сэтгэл ханахгүй байгаа ба тэгээд Ховдод байлдаан болж байгаа мэдээг сониноос олж уншаад одоо тэр зүгт сайн дураар манаргаж яваа нь энэ ажээ. Чухам ийм зорилгоор ч цэргийн албанаас сайн дураар чөлөөлөгдсөн гэнэ. 

	Замд явахдаа Дамбийжанцаны тухай, хятадтай хийж буй дайны тухай надаас асууж, яавал хурдан Гурван Цэнхэр хүрч Дамбийжанцантай хамтран хятадуудыг хиар цохих тухай ярина. 

	Унгернд дайны явц нь л хэрэгтэйгээс бус ямар нэгэн үзэл санаа, зарчим хамгаалах зорилготой гэсэн биш ажээ. Гол нь байлдах, харин хаана, хэнтэй байлдах нь хамаагүй128 байв. Түүний өвөг дээдсийн 18 үе нь цөм дайнд үхсэн ба өөрөө ч дайнд үхэх тавилантай гэнэ. 

	Монголын отрядад албан хаахаар бэлтгэж монгол үг тэмдэглэн авч ярьж сурах гэж оролдоно. 

	Бид ямагт хар хурдаар давхиулах ба өртөө болгонд шахам тэрээр улаачийг зодох тул манайд ийм хүмүүжилгүй офицер байдагт би хувьдаа монголчуудын өмнө ичдэг байж билээ. Тэгээд надад ийм замын хань өгсөн консулыг дотроо харааж явав. Ийм сагсуу эрд юм хэлэх ер тун аюултай байв. 

	Ялангуяа Жаргалантаас Хар Ус нуур хүртэл шөнө явсан санаанд тодхон байна. Унгернийн шаардлагаар бид өртөөнөөс шөнө болсон хойно хөдлөв. Галзуу барон шөнийн харанхуйгаар баахан давхиулах гэж боджээ. Бид Хар Ус нуураас хол бус явж байтал тас харанхуй болов. Замаа алдаж төөрөв. Тэгээд ч зам маань нуурын эргийн зэгсэнд ойрх намаг дундуур өнгөрөх ёстой байсан юм. Улаач морио татаж цааш явахаас татгалзав. Тэгэхэд нь Унгерн улаачийг айхавтар их зодсон боловч тэрээр огт хөдлөхгүй хэвтэж байлаа. Гэтэл Унгерн морио хөтлөн хөдөлж биднийг хойноосоо дагаж явахыг тушаав. Тэрээр намаг дээгүүр хамгийн тохиромжтой замыг олж заримдаа өвдгөө хүртэл усанд орж, нэгэн цаг орчим яваад намгаас гарсан боловч замаа олж чадаагүй билээ. 

	Унгерн удтал зогсон хамраараа агаар сорон утааны үнэрээр ойролцоо айл амьтан байгаа эсэхийг тодорхойлох гэж оролдов. Тэгээд өртөө ойрхон байна гээд биднийг цааш дагуулан явж байтал үнэхээр удалгүй нохойн дуу сонсогдож билээ. Энэ ер бусын шаргуу, харгис хэрцгий, инстинктээр тааварлах чадварыг нь би гайхсан билээ. 

	Дараа өдрийн өглөө эрт бид Ховдод хүрэв. Унгерн өөрийн найз, казак цэргийн нэгэн офицер Резухинийд129 бууж, дараа өдөр цэвэрхэн мундир өмссөн явж тааралдсан билээ. Консул ба отрядын дарга дээр орохын тулд тэр мундирыг нөхдөөсөө авч өмссөн биз. 

	Консул Люба130 болон Ховд дахь оросын отрядын дарга хурандаа Казаков, Унгернийн санаа бодлыг үл зөвшөөрсөн ба монголчуудад цэргийн албанд орохыг нь хориглосон тул Унгерн орос руу буцсан билээ.

	 

	XXVI

	Ховдоос Мүнжиг (Шар цэх) хүртэл 60 орчим мод бөгөөд зам Дамбий өөлдийн хийдийн хажуугаар хоёр талаас хаданд хавчигдсан Ховд голын сүр жавхлант хавцлаар явж өнгөрнө. Үдшийн харанхуйд аварга том хад чулууны дундуур, үл мэдэгдэм нарийн зөргийг дагаж, бургилан урсах Ховд голын баруун эргээр аялан явахад үнэхээр сүрдмээр ажээ. 

	Манай улаач туйлын болгоомжтой явах бөгөөд голын усны их шуугианд юм сонсох ямар ч боломжгүйгээс гадна пиг харанхуй байв. Бид тун аяархан явж байтал улаачийн өмнө буу үүрсэн хоёр морьтон харанхуй дунд гэнэт гарч ирэв. Улаач гэдрэг давхихад би ард нь замыг хаасан ба урьд нь морьтнууд хажуугаар нь аварга том хад байх тул хаашаа ч хөдлөх газаргүй болов. 

	Бид морио давирч аяархан исгэртэл эсрэг талынхан ч бас исгэрэн дохио өгч харилцан бие биесийг тайвшруулав. Тэд бол Дамбийжанцаны өргөөнөөс яваа зарлага нар байжээ. Удалгүй тэдний улаач нар ч ирэв. Аз таарч тэд манай морьдыг сольж өгч, хоёр тийш салав. Өртөөний гэр орой нүүж, хавцлын эхэнд буусныг мэдэж авав. Хэрэв энд хүмүүстэй уулзалдаагүй бол бүхэл шөнөжин өртөөг эрж явах байжээ. Бид удалгүй дүүрэн хүнтэй өртөөний гэрт бууж, Дамбийжанцан Тонхилоос буцаж ирснийг тэнд уулзсан цэргүүдээс сонсов. 

	Өглөө бидний өмнө ер бусын үзэмжтэй сайхан байгаль нээгдэв. Энд хоёр талаас ууланд хавчигдсан Ховд гол туйлын амгалан урсаж түүний эргийг эмжин улиас, улаан бургас ургажээ. Энд аварга том Шижигт131 уулын хойд хормой Ховд гол руу тулж ирсэн байна. Голын хөндийд газар сайгүй айл амьтан, гэр мал харагдана. Голын улиасны завсраар улаан уулын бэлд Мүнжигийн хийд байна. Бид морьтой хүмүүс олуулаа голын гарам руу давхиулан хүрч очив. Дан өмдтэй, эрэмгий сайн усчид бидний эмээл, богцыг авхуулан хос хос завинд хурдан суулгаж, хоёр морийг усанд оруулан завиа чирүүлэн зүтгүүлж гол гатлав. Голын хоёр эргийн дагуу өнгө өнгийн хувцастай нааш цааш зорчигчид маш олон байх нь нарны тунгалаг гэрэлд солонгорон харагдана. 

	Цаад эрэг дээр халааны улаачид биднийг тосон авч Мүнжигт хүргэв. Урьд чимээгүй, жижигхэн хийд байсан Мүнжиг одоо их хөлийн газар болжээ. 

	Хязгаар нутгийн захиргаа, шавь нарын захиргаа, Зоригт ханы болон Цэвээн гүнгийн өргөө тус тусдаа гэрүүд байна. Цэвээн гүн бол Далай ханы бага хүү бөгөөд түүнийг Далай хан Дамбийжанцанд өгсөн юм. Дамбийжанцан Цэвээн гүнг шинээр байгуулагдан буй хошууны удам залгамжилсан ноёноор тавьжээ. Үүнийг сүүлд тайлбарлахдаа хувилгааныг үхэхэд дараагийн дүр нь хаана, хэзээ тодортол нь цаг их өнгөрөх тул тэр хооронд олон засаг тогтож харьяат нар зүдэрч магадгүй гэнэ. Ийм учраас дараагийн дүр тодортол Цэвээн гүн хошууны эрхийг барьж байх ёстой ажээ. 

	Олон арван хятад мужаанууд хаднаас хол бус том байшин барьж байна. Мөн туйпуу шатаах, улиас тарьж цэцэрлэгжүүлэх зэрэг их ажилтай байв. 

	Дамбийжанцаны одоогийн өргөө бол баядын нутагт байснаас их том байна. Ирсэн зочдод зориулж олон сайхан гэр эгнүүлэн барьжээ. Зочин ч олон ирсэн ба баяр ёслол маргааш эхэлнэ гэж байлаа. Хязгаар нутгийн бүх хошуу ноёд, язгууртнууд цөм иржээ. Мөн Засагт хаан аймгийн олонх ноёд ирсэн ба Жалханз гэгээнийг ирнэ гэж хүлээсэн боловч тэрээр ирээгүй билээ. 

	Олон зуун хурдан морь, шилдэг бөх, сур харваачид цугларчээ. Хийдээс зүүн тийш орших баяр наадмын талбайг маш сайхан цэвэрлэсэн байна. Тэнд олон арван асар майхан босгожээ. 

	Дамбийжанцан ихээхэн баяр хөөрийн байдалтай ба тал тал тийш нь тушаал захирамж өгч баярыг их л өргөн тэмдэглэх бодолтой байв. 

	Намайг зочдын нэгэн гэрт оруулав. Би танилуудтай хуучлахад их цаг зарцуулсан ба хуарангийн байраар явж, эхлэн барьж буй барилга тэргүүтнийг үзэж сонирхов. Заримдаа Дамбийжанцан над дээр орж ирэн өөрийн бодол төлөвлөгөөг ярина. Хязгаарын төвийг Ховдоос энд нүүлгэж авчрах бодолтой байгаа ба хажуугийн уул мод ихтэй, тэнд мод бэлтгэж болох ба голоор сал урсгаж болох, хойшоо оросын хилд 60 модоор ойр, хятад ба киргизийн довтолгооноос Ховд голоор хамгаалагдсан гэж ярив. 

	Орос орноос модчин, мужаан захиалан ирүүлж сургууль албан газрын барилга бариулах, хөдөө аж ахуйн багаж захиалан авах, мэргэжилтэн урьж ирүүлэн Зүмийн улсын харьяа талбай дээр газар тариалангийн ажил зохион байгуулах бодолтой байгаа гэнэ. Оросын худалдаачид хөөгдсөн хятадын худалдаачдын байрыг эзлэн худалдаа арилжааны ажлыг өргөтгөхийн оронд барааныхаа үнийг нэмэхийн хойноос хөөцөлдөн байгаа явдлыг Дамбийжанцан ихэд эгдүүцэн дургүйцэж байв. Жишээлбэл, Гурван Цэнхэрт түүний хүсэлтээр ирсэн Асановын харьяат ажилтан ганц боодол тамхийг арав орчим хонины арьсаар зарж монгол цэргүүдийг шулсан жудаггүй явдлыг ярив. 

	Баяр ёслол Дамбийжанцанд баяр хүргэх ажлаар эхлэв. Дамбийжанцан гоёмсог өмсгөл өмсөж гол асар дотор өндөр суудал дээр суужээ. Ноёд хэргэм зэргээ баримтлан цувран очиж Дамбийжанцанд хадаг, үнэт зүйлс, торго дурдан бэлэглэж эхлэв. Олон ноёд, сүм хийдүүд есөн цагааныг132 өргөнө. Ийнхүү бэлэг барих, ерөөл өргөх үйл ажиллагаа хэдэн цаг үргэлжлэв. Дараа нь нэгэн бяцхан элсэн толгой дээр гарч морины уралдаан харав. 

	Бидний өмнө 15 мод хэртэй уудам элсэн тал оршиж байна. Энэ элсэн талд морь уралдуулах ажээ. Чухам монгол морь л ийм бэрхтэй шалгалтыг давах байх даа. Гэвч энэ шалгалтыг бүгдээрээ даван туулж чадаагүй юм. Уралдаанд түрүүлсэн шилдэг хурдан морьдыг Дамбийжанцанд бэлэглэв. 

	Удалгүй орой болж баяр наадмын анхны өдөр дуусав. Дараа өдөр нь бөхийн барилдаан эхлэв. Спортоор оролддоггүй надад бол барилдаан бүхэн нэгэн янз мэт санагдах боловч үзэгч олон түмэн сэтгэл хөдлөн харна. Засуулууд чанга дуугаар бөхийн цол дуудахад нэг ноён байн байн хашхирч байлаа. 

	Баяр хэдийгээр ёслол төгөлдөр болж Дамбийжанцаныг ихэд хүндлэх боловч ер нь хязгаар нутаг түүний дарамтын уршгаар ихээхэн хоосорч туйлдсан байдал тодорхой харагдана. Дамбийжанцан бол харийн хүн бөгөөд энэ нутгийн бодит бололцоо, нөөцийг харж үзээгүй, харах чадвар ч үгүй, дураараа дарангуйлах хэнээ шүглэсэн том феодал болж хувирсан юм. 

	Өөрийн хошууг эмхлэн байгуулах ажилд шигдэн орохоос өмнө нутгийн олон түмэн Дамбийжанцаныг дээд хамгаалагчаа, ивээн тэтгэгчээ гэж үздэг байсан юм. Гэтэл аажмаар дарангуйлах араншин суухын хэрээр нутгийн хүн ард түүнд дургүй болж албадан нүүлгэсний дараа энэ дургүйцэл улам хурцдав. Зарим шавь нар уугуул нутгаа орхин нүүхээс татгалзсан боловч хүчээр хөөж нүүлгэсэн юм. Зун хиймэл нуур байгуулах гэж аашилсан явдал ч олонд мартагдаагүй байв. Газар бүхэнд дургүйцэл төрсөн боловч айх эмээхийн эрхэнд түүнийгээ ил гаргаж чадахгүй байв. 

	Харин нутагтаа Даяанч лам гэж алдаршсан баядын нэгэн ядуу лам Дамбийжанцаныг илэрхий эсэргүүцэж байжээ. Тэр лам олон жил мах идээгүй, дандаа явган явдаг, хүнс өргөл барьц авдаггүй хүн бөгөөд хүмүүс түүнийг ихээхэн шүтдэг байв. Тэр лам Дамбийжанцанд захидал бичиж түүний буруу ажил үйлсийг зааж, шарын шашны үндсийг бузарлаж, доройтуулан байгааг дурдсан ажээ. 

	Дамбийжанцан тэр даяанчийн эсэргүүцэлд ундууцан уурлаж нэн даруй баривчлан авчрах тушаал өгчээ. 

	Даяанчийг баривчлахаар ирсэн хүмүүс ламыг морь унахаас татгалзан явган явахад нь хэрхэх учраа мэдэхгүй гайхаж хоцорсон гэсэн яриа гарч билээ. Даяанч ламыг баривчилсны төлөөнөө баядын лам нар Дамбийжанцанд ихээхэн дургүй нь хүрсэн билээ. Зам дагуух хүмүүс ч даяанчид мөргөл залбирал үйлдэж, Дамбийжанцанд мөн л дургүйцжээ. 

	 

	XXVII

	Уулын харгис, хэрцгий Дамбийжанцан их эрх мэдэл олмогцоо хэр хэмжээгээ алдаж эхлэв. 1912 оны үед бол хязгаар нутгийн хүн ам түүнийг их алба, татвар, бусад зовлонгоос ангижруулагч гэж үздэг байсан юм. Одоо тэр итгэл найдвар талаар зүйл болов. Дамбийжанцан хязгаар нутгийн хүн ардыг улам их дарлах, шинэ шинэ албан татвар хураах, түүнийг үндсэндээ өөрийн хувийн хэрэгцээнд зориулан авах болов. Шавь нарыг хүчлэн нүүлгэсэн, өргөн баяр ёслол хийсэн, Даяанч ламыг баривчлан эрүүдэн шүүсэн зэрэг нь нутгийн хүн амын дургүйцлийг төрүүлсэн ба ер нь тэгээд балмад зальхай этгээд болохыг нь олон түмэн танив. 

	Нийслэл Хүрээний богд гэгээн, Жалханз гэгээн зэрэг далдыг харагч ихчүүл Дамбийжанцаны тухай ийм алдаа гаргасан явдалд нутгийн олон түмэн гайхах болов. 

	Дамбийжанцан ч өөрийн алдааг засахыг хүссэнгүй. Баруун хязгаарт өөрсдийгөө эзэн мэтээр үзэж нутгийн хүн амд ихэмсэг хандаж, тэднийг тусгаар тогтносон монголын тэгш эрхт гишүүн гэж үздэггүй зарим халхчуулд Дамбийжанцан тулгуурлах гэж шийджээ. 

	Намар Дамбийжанцан Ховд хязгаарын бүх сүм хийдийг Мүнжигийн хийдэд нэгтгэх гэж оролдов. Энэ санаагаа лам нарын тоог цөөрүүлэх, үлдсэн цөөхөн лам нараар буддизмыг гүнзгий сайн судлуулах хүсэлтэй гэж тайлбарлав. Их зардал чирэгдэл шаардсан түүний ийм бодол нь нутгийн хуучин хэвшлийг эвдэхэд хүргэсэн ба Дамбийжанцаны тухайд гэвэл түүнийг шарын шашныг эвдэн бусниулагч гэж хэлэлцэх болов. Мөн Мүнжигийг хоёрдугаар Богдын Өргөө болгох гэж байгаа гэх буюу бүх хошуу ноёдыг татан буулгаж өөрийгөө Ховд хязгаарын хаан болгон зарлах бодолтой юм гэсэн яриа үүсэв. Гэвч энэ яриаг Дамбийжанцан өөрөө Ховдын хаант улс байгуулагдлаа ч гэсэн халх монголоос тусгаар улс оршин тогтнож чадахгүй юм гэж эсэргүүцдэг байв. Энэ бүхнээс гадна сүүлийн үед Дамбийжанцан консул Люба, хурандаа Казаков хоёртой таарамж муутай болжээ. Тэд Ховдын орос отрядыг өвсөөр хангаж чадахгүй болмогцоо Кош-Агачаас Ховд руу өвс тээх тэмээ гаргаж өгөхийг Дамбийжанцанд шаарджээ. Гэтэл Дамбийжанцан үүнийг эсэргүүцэн тээврийн хөлсийг багавтар нэмэгдүүлэх, тэгвэл хүн амын сонирхол дээшилж өөрсдийн сайн дураар тээвэрт хөдлөх болно гэжээ. Гэтэл оросууд нь энэ тухай сонсохыг ч хүссэнгүй ажээ. 

	Дараа нь өвс тээвэрлэх, дайчилгаа зарлагдсан боловч хүн ам олигтой хөдөлж өгсөнгүй, нэг ч хүн тэмээ гаргаагүй ба зөвхөн Дамбийжанцан, Зоригт хаан хоёр өөрсдийн 250 орчим тэмээг гаргаж хоёрхон удаа өвс тээсэн болоод зогсов. Гэвч үүгээр хямрал шийдэгдээгүй юм. 

	Аравдугаар сард би эхнэр хүүхдээ Хангильцагт өвөлжүүлэхээр үлдээгээд Орос руу явсан ба тэгэхдээ энэ удаад Кош-Агачаар бус, харин бүр Улиастай—Өргөө—Хиагт—Эрхүүгээр дамжин Бийск хүртэл явахаар шийдэв. Энэ зам Чүйн хуучин дардан замыг орлож чадах эсэхийг шалгах зорилгоор манай пүүс Хангильцагаас ноос хүргэж буцахдаа ногоон цай ачихаар тэмээн жинг Хиагт руу гаргасан юм. Туршилт амжилттай болов. Бид Улиастайгаас Өргөө хүртэл мянган мод газрыг өртөө улаачаар давхиж зургаан хоногт туулав. Намрын цаг өртөөний морьд тарган тул сааталгүй явлаа. Бидний өөрсдийн бие махбод хэчнээн явж чадах тэр хэмжээгээр л явж байлаа. Сартай шөнө бид Байдрагийн өргөн хөндийгөөр давхиулж явав. Аргамаг хөлөгтэй, идэрхэн улаач арван найман настай бүсгүй тал нутгийн дууг хангинатал дуулан нисэх мэт довтолгон биднийг яаруулан тэвдүүлнэ. Эрх дураараа өссөн гэнэн хонгор бүсгүй талын салхин мэт алсыг тэмүүлнэ. 

	Тал нутгийн хөвгүүд, охид уудам тэнүүн нутагтаа удтал эрх дураараа давхиулах болов уу даа, монголын амгалан талд зүг зүгээс ойртон буй европ дахины соёл иргэншлийн хүрд тэднийг дарж, газарт нь наалдуулчихгүй байгаа даа гэсэн бодол толгойд аргагүйн эрхээр төрж билээ. 

	Сүүлчийн даваанд хүрэх 20 модны газраас Туулын голын уудам хөндийн үзэсгэлэнт сайхан байгаль, сүрлэг том богд уул нүднээ тусав. Алсад Арьяабалын аварга том сүм бүхий Гандан хийдийн бараа харагдав. Түүнд ойртох тутам хотын төрх байдал тодорч, хөдөлгөөн нэмэгдэв. Тэмээн жин, шар хөллөсөн тэрэгний цуваа, зэрэгцэн давхилдах морьтнууд үзэгдэх болов. Яргачид хонь, үхэр хэсэг хэсгээр нь хөөж явах нь олонтоо дайралдана. 

	Мөргөлчдийн тэмээн цуваа биднийг гүйцэн өнгөрөхийг, харвал араг дотроос хүүхдийн толгой цухалзана. Монголчууд Богд гэгээн, Өргөөгийн хувилгаадад мөргөхөөр олон зуун болон мянган мод газраас гэр бүлээрээ ирэх нь цөөнгүй. 

	Өргөөгийн тун ч сонин бөгөөд эрээн мяраан зах зээлийн газрыг туулан өнгөрч хотын төвд байх, надад урьдчилан захисан байранд хүрч очив. Нийслэл хүрээнд гурав хоног байхдаа өөрийн завтай бүх цагийг хотын дурсгалт зүйлсийг үзэхэд зориулав. Хот ихээхэн тархай учир явган явж бүгдийг үзэх боломжгүйгээс мориор явав. 

	Энд ирсэн гол зорилго бол тэр үеийн монголын сайдуудын дотроос хамгийн хөдөлгөөнтэй бөгөөд ухаантай гэгдсэн гадаад явдлын яамны сайд Чин ван Ханддоржтой уулзах явдал байв. Дамбийжанцанаас түүнд явуулсан зуучлах захидал надад байсан юм. Сайдын хүлээн авалт өглөөний 9 цагт эхэлдэг ажээ. Хионнны133 зөвлөсөн ёсоор би 9 цагт сайдынд хүрч очив. 

	Сайд хоёр давхар орос байшинд суудаг ажээ. Доод давхарт нь гал тогоо, албан ажил хийх, зочин суулгахад зориулагджээ. Тэнд хоёр өрөө нь ханзтай бөгөөд ирж очигчдод зориулагджээ. Тэнд унтаж хоноглох ба өдрийн цагт сайд дээр орох цагийг хүлээж юм бичиж, цай ууж суухад тохируулан зассан байна. Тэр үед монгол хүн үүдэндээ харуул манаатай орос байшинд суух нь их сонин134 байв. Гаднаас ёслолын хаалгаар ордог бас нэгэн өрөө байна. Тэнд тусгай хүлээн авалт болдог ажээ. Тэр өрөөнд орос ширээ, матмал сандал, цайны орос хэрэгсэл, самовар байна. Консулын газраас албан ажлаар сайдтай уулзагчид олон байсан учраас би ээлжээ хүлээн удтал суув. 

	Ийнхүү сууж уйдахдаа монгол тогооч орос самовартай хэрхэн ажиллахыг нь харж байв. Усаа тусгай саванд буцалгаж самоварт хийгээд хэдэн ширхэг нүүрс хийв. Цайгаа тусад нь чаналгүй, зөвхөн буцалсан ус хийгээд өрөө рүү авч оров. 

	Ингэж байх үед сайдын хүү, 18 настай залуу бидний орчимд эргэлдэн тогооч, бичээч нарт саад болно. Энэ бол ноёны эрх хүү бөгөөд хэн ч түүнд юм үл хэлнэ. 

	Намайг дээд давхарт, жижиг тасалгаанд сууж буй сайд дээр дагуулж оруулав. Сайд намхан ханз дээр монгол маягаар сууж байна. Түүний өмнө намхан ширээн дээр аягатай цай, бийр янтай байна. Ширээний нөгөө талд өвгөн түшмэл суух бөгөөд тэрээр сайдын хэлсэн үгийг бичнэ. Сайд бол харваас 50 эргэм насны, цэвэрхэн царайтай, хөдөлгөөнтэй, ухаалаг байрын харцтай хүн байв. 

	Заншил ёсоор би Дамбийжанцаны мэндчилгээний хадаг, захидал хоёрыг сайдад барьж бас өөрийн өмнөөс хадаг барив. Сайд надтай энгийн бөгөөд эелдэг байдлаар ярилцан Ховд хязгаарын тухай, Дамбийжанцаны тухай, дөрвөд, баядын хошуу ноёд, тайж нарын тухай тэндхийн ажил явдлын тухай асуув. Гэвч бидний яриа удаан үргэлжилсэнгүй. Учир нь өдрийн хоёр цаг болсон ба өдөр бүр энэ цагт сайд нар Богд гэгээний ордонд цугладаг журамтай байв135. 

	Сайдтай хамт зайлшгүй уух ёстой цайг уусны дараа тэрээр надад хариу баярын хадаг барьж бид салах ёсон гүйцэтгэв. Тэрээр богд гэгээний өргөө тийш явж би ч хотын орд харш үзэх ажлаа үргэлжлүүлэв. Би Богд гэгээн дээр орох бодолтой байсан боловч үүний тулд олон хоног хүлээх ёстой ба би Хиагт руу яарч байсан тул Богдод бараалхаж чадаагүй билээ. 

	Нэг өдрийн дараа Хиагтын зүг гарч 340 мод газрыг унтах, амрахыг мэдэлгүй 40 цагийн* турш довтолгон туулж болзсон хугацаандаа, есдүгээр сарын 10-нд Хиагтад хүрэв. 

	Тэр үе бол Хиагтад түүний урьдын сүр жавхланг илтгэсэн ул мөр үлдсэн боловч үхэл мөхлийн сүүдэр хэдийн татсан үе байлаа. Жишээлбэл, байшин барилгыг туйлын хямд үнээр зарж байв. 

	Тэр үед Монголоос ноос худалдан авч оронд нь хятадын янз бүрийн цайг оросоор дамжуулан монголд оруулж зардаг Швецовын, Стукений, Якоби-Зоргагений том том пүүсүүд Хиагтад байсан юм. 

	Би Хиагтад ажлаа дуусгаад миний эзэн-худалдаачин Мокины аж ахуйгаас хол бус орших Усть—Чарышийн усан буудалд очив. 

	 

	XXVIII

	Намайг аж ахуй дээр ирэхэд монгол руу явуулах морьд бэлэн болоод байсан тул би түр зуур амраад мал туугч хэдэн нөхдийн хамт буцаж явах болов. Нэгдүгээр сарын жин хүйтнээр Чүйн дардан замаар дан морьтой, хөдөө хээр хоноглон аялах бол нэг ёсны гавьяат үйлс билээ. Гэвч бид тийм аялалд дассан тул ер бусын зүйл болгодоггүй байлаа. Замд шөнө болмогц цас арилгаж, майхан шааж, морьдоо өрөөлдөн тавьж унтах ба нэг хүн шөнөжин жижүүрлэнэ. Бид галын дэргэд хөгжилдөн наргиж, цай хоол чанаад дулаан хөнжил, нэхий дээл нөмөрч унтана. Манай морьд өөрсдөө цасан доороос юм олж иднэ. Монгол морь бол ер бусын тэсвэртэй адгуус юм. Бид морьдыг хоёр сарын турш овьёосоор цадтал нь тэжээгээд дараа нь өвөлжин уналгад ашигладаг байсан юм. Өвөл тийм морьдыг цасан доорх тэжээлээр аргацааж, овьёос ба өвсгүйгээр өдөрт дунджаар 60 мод, өвлийн турш 1000—1500 мод аялдаг байсан юм. 

	Нэгдүгээр сарын 15-нд бид Кош-Агачид ирэв. Энд Хатанбаатар сар гаруй сууж, өнгөрсөн зун монголоос зугтаж гарсан киргизүүдийг буцаах тухай хэлэлцээрийг оросуудтай хийж байгаа ажээ. Тэрээр хорь орчим цэрэгтэй бөгөөд Оросын талаас Барнаулын цагдаагийн газрын дарга, түшмэл байгаа бололтой. 

	Би Хатанбаатартай уулзахгүй явчхаж тун ч болохгүй юм. Түүнтэй уулзахаар өглөө эрт очив. Тэрээр өөрийн дагуулуудын хамт хоёр жижиг өрөөнд суудаг бөгөөд тэр өрөө нь хог новш, утаа тортогт дарагдсан хүйтэн өрөө байлаа. Намайг очиход тэд шал дээр ундуй сундуй унтаж байв. Хатанбаатар намайг хармагцаа дээл доороос толгойгоо цухуйлган «бид ч тарвага шиг л нүхнээс гаралгүй хэвтэж байна» гэж хэлээд инээмсэглэв. Удалгүй төмөр зуухаа галласан боловч учиргүй их утаа гарах тул бид өрөөнд бие биесийг арай чүү л харж байлаа. Цэргүүд амьсгаа авч чадахгүй болж гадаа гүйж гарна. Гэвч Хатанбаатар утааг огт үл тоомсорлон сууж ярилцах ажээ. Бид хоёр хууч хөөрөв. Би түүнд Да Хүрээний, Хиагтын болон Оросын тухай ярив. Хатанбаатар надад хийж буй хэлэлцээрийн тухай, Ховдын сониноос, Дамбийжанцан оросуудтай болон Гурван Цэнхэрт Баяр тайжтай136 хэрхэн муудалцсан тухай ярив. 

	Тэрээр хэлэлцээрийг амжилттай дуусгах, тэгээд Мүнжиг рүү буцаж Дамбийжанцантай уулзах бодолтой байгаа ажээ. 

	Бид Дамбийжанцаны өргөөнд үдэш болж байхад ирэв. Ламын бие муу, өнөөдөр уулзаж чадах болов уу даа гэж шадар хүмүүс нь надад хэлэв. 

	Өвлийн турш Дамбийжанцан Ховд хязгаарын бүх лам нарын тэн хагасыг Мүнжигт хөөн ирүүлжээ. Мүнжигийн хийд гайхалтай том болжээ. Лам нарын олон гэр эгнээ эгнээгээр баригдсан нь жижиг сүм дуган олон гэрийн дотор бараа нь харагдахгүй шахам болжээ. Хийдээс тал тал тийш олон зуун сажен137 газарт цасан дээгүүр зам гарчээ. Энэ замаар лам нар тэртээ хол очиж сууж босон өөдөө сөөргөө алхална. Дамбийжанцан хийдийг цэвэр байлгах тушаал гаргасан учраас лам нар хэдийгээр энэ шинэ журамд дургүй ч гэсэн хийдийн гортигоос гадагш гарч бие засах ёстой байв. Мүнжиг бол нарийн гудамж талбай нь хог новш, ялгадсанд дарагдсан Богдын Өргөөтэй харьцуулахад маш цэвэрхэн хийд байв. 

	Эндхийн бүх шинэ сониныг би ламын аж ахуйн эрхлэгч Өлзийт хятадаас сонсов. Гэлээ ч гэсэн орой 9 цаг болж байхад Дамбийжанцан намайг хүлээн авав. Тэрээр хэдийгээр тайван байдал харуулахыг оролдовч сэтгэлийн их зовуурьтай байгаа нь тод харагдана. Тэрээр Оросын захиргааны хүмүүсийн дургүйцлийг төрүүлэхэд хүргэсэн өөрийн үйлдлийг цагаатгахыг оролдоно. Улаангомын лам нар өөрийн ноён Зоригт ханд болон мөн энд нүүлгэн авчирсан Дамбийжанцанд уурлаж байгаа ба тэд олон жилийн өмнө Зоригт ханыг баривчилсан шигээ138 одоо Дамбийжанцаныг баривчлахаар шийдэж гэнэ. Дамбийжанцан айж нутгийн ноёдоос хамгаалалт эржээ. Тэгээд үймээн гаргасан лам нарыг тал тал тийш нь хөөн зайлуулж, толгойлогчдыг нь баривчлан тус тусын ноёнд өгч шийтгүүлсэн ба ийнхүү Дамбийжанцан өөрөө энэ хэрэгт огт холбогдолгүй гэсэн ойлголтыг олон түмэнд төрүүлжээ. 

	Цөөн цэргийн хамт ирсэн Баяр тайж Гурван Цэнхэрийн отрядын дарга Дамбийжанцанд зүй нь захирагдах ёстой байлаа. Гэтэл Баяр тайж, түүний хамжаанууд хэнд ч үл захирагдан цэрэггүй бүсийн тухай орон нутгийн хэлэлцээрийг зөрчин хятадуудыг үл ялих шалтгаанаар довтлох, гол нь архидан согтуурч, цэргийн хуарангийн дэг журмыг эвддэг байв. Гэтэл Дамбийжанцан тэдний хуаранг үзэж Баярынхны асар майхандаа туйлын журамгүй, бохир муухай байгааг илрүүлж, нэн даруй цэвэрлэх тушаал өгчээ. Гэтэл Баярынхан түүнд үл захирагдсанаар барахгүй Баяр тайж өөрөө Дамбийжанцаны тухай элдэв яриа дэлгэрүүлэн, түүний эсрэг ухуулга хийх болжээ. Энэ хэрэгт буруутан этгээдийг олж баривчлан цэргийн захиргаанд ирүүлэн банздаж шийтгэх тушаалыг Дамбийжанцан гаргажээ. Үүний хариуд Баяр тайж Дамбийжанцаны нэрийг элдвээр гутаах болж гэнэ. Тэгээд Дамбий нь Баярыг баривчлах, Да Хүрээнд хүргүүлэх, отрядыг нь тараах тушаал өгч гэнэ. Тэгээд Баяр айж Ховд руу зугтааж тэнд өөрийн найз нар бүхий оросын отрядын хамгаалалтад оржээ. 

	Баярын хов мэдээ Богдын Өргөөнд амжилт олоогүй ба удалгүй Баярыг отрядын нь хамт төв рүү дуудан буцаасан билээ. Баяр тайжийг ийнхүү буцаасан явдалд оросууд баахан дургүй хоцров. Өвс тээвэрлэх ажлыг эсэргүүцсэний төлөө Дамбийжанцанд дургүй нь хүрсэн оросууд түүнийг муучлах бас нэг шалтгаан болов. Дамбийжанцан бие муу гэх ба байдал нь үнэхээр сайнгүй байв. Томск хот хүрч удаан хугацаагаар эмчлүүлэх ба ер нь Орос нутгаар аялан явж амрахыг би түүнд зөвлөв. Тэрээр энэ зөвлөгөөг хүлээн авч намайг Ховд орж энэ хэргийг хөөцөлдөх, Орос руу явах ажлыг зохион байгуулахыг хүсэв. 

	Тэр шөнөдөө би нэгэн цэрэг дагуулан Ховд руу довтолгон өглөөний арван цаг болж байхад тэнд хүрэв. Консултай уулзаж ярилцсан ярианаас үзвэл өвс тээвэрлүүлж чадаагүйн бүх бурууг орос цэргийнхэн Дамбийжанцанд тохож байгаа ажээ. Дамбийжанцан Зоригт хан хоёр тэмээгээ явуулсан ба орон нутагт тэмээний өвчин дэлгэрсэн зэрэг зөөлрүүлэх нөхцөл байдлыг консул харгалзан үзэж буй боловч Баяр тайжийг хөөн явуулсанд ихээхэн дургүйцэж байлаа. Дамбийжанцаныг Орост явж эмчлүүлэх тухайд гэвэл консул түүний өвчтэй гэдэгт итгэхгүй байгаа боловч туслахыг амлав. Орой болсон хойно би Мүнжиг руу мордож шөнө хүрэв. 

	Гэтэл Орост явахыг консул зөвшөөрч байгаа явдалд лам хүйтэн хандаж, тэгээд дулаарсан хойно явах, мөн энэ тухай асуудлыг Да Хүрээнд тавихгүй байхыг гуйж консулд захиа бичихийг надад хүссэнд нь ихэд гайхаж билээ. Мүнжигээс явах нь түүний нэр хүндэд хортой гэж тэрээр бодсон болов уу. 

	Баяр тайж өөрийн талаас Дамбийжанцан киргиз хүний арьсыг хуулж авсан явдлыг чадамгай ашигласан юм. Хүний арьс Дамбийжанцаны агуулах гэрт одоо хүртэл өлгөөтэй байдаг байсан юм. Мөн консул ч энэ явдлыг дурдаж Дамбийжанцаныг хэтэрхий харгис хэрцгий хүн гэж зэмлэн буруушааж байсан юм. 

	Энэ арьсаар яах нь вэ гэж намайг асуухад Дамбийжанцан шашны ёслол үйлдэхэд хэрэгтэй гэж тайван хариулсан боловч хүнс хоол хадгалдаг агуулахад ийм юм хадгалах зохимжгүй гэсний дагуу түүнийг өөр газарт нууцлах тушаал өгсөн билээ.

	 

	XXIX

	Оросын консулууд Хятадын захиргаатай (Балт вантай) орон нутгийн хэлэлцээ хийж Цагаан Тунгаас Монгол Алтайн нуруугаар татсан цэрэггүй бүсийн шугам тогтоосноор Хятадаас довтлох аюул занал арилав. Гэвч нөгөө талаас Ховд дахь Оросын захиргаа болон хүн ам Дамбийжанцанд дургүйцсэн, халхын олон цэрэг Мүнжигт цугларсан, Дамбийжанцан өөрийгөө ойрадын хаан болгох, Халхын баруун хоёр аймгийг Ховд хязгаарт нийлүүлэх юм гэнэ гэсэн яриа гарсан болон Дамбийжанцан Орост явахаас зайлсхийсэн зэрэг нь хязгаар нутгийн байдлыг ихэд хурцатгав. 

	Үнэхээр удалгүй биднийг Хангильцагт буцаж очсоны дараахан Цэвээн гүнгийн элч Мүнжигээс давхиулан шөнө ирж захиа авчирсан билээ. Тэр захидалд Дамбийжанцан намайг Ховдод яаралтай очиж өөрийн нь хувь заяаны асуудлыг шийдвэрлэхэд оролцохыг хүссэн байлаа. Дамбийжанцан баривчлагдсан139 ба түүний хамсаатнууд ихэд мэгдэн сандарч буй нь захидлаас тодорхой болов. Би түүнд тус хүргэж чадахгүйгээ мэдэж байсан тул яваагүй билээ. 

	Дамбийжанцан баривчлагдсан явдалд бүх хязгаар нутаг баяртай байв. Бүх хийдийн лам нар шарын шашныг авран хамгаалагч ерөнхий консул Любагийн эрүүл энхийн төлөө баярын мөргөл үйлдэв. Дамбийжанцан зөвхөн тэмээ дайчлах тухай оросуудын үл биелэгдэх шаардлагыг эсэргүүцсэн ба ер нь оросуудын командлах гэсэн санаархлыг эсэргүүцэж байсны учраас л баривчлагдсан болохыг хэн ч мэдэхгүй хоцров. 

	Дамбийжанцаныг Өргөөгийн засгийн газрын оролцоогүйгээр, Петербургийн захирамжаар 1914 оны хоёрдугаар сарын 8-нд баривчилжээ. Дамбийжанцан бол Оросын харьяат Астраханийн халимаг хүн байсан бөгөөд шоронгоос оргон зайлсан Дамбийжанцан Амурсанаев гэгч байжээ. 

	Баривчилгыг хуурах аргаар хийсэн юм. Гадаадад гарсан киргизүүдийг буцаах тухай оросуудтай хэлэлцээр хийсэн Хатанбаатарыг Мүнжигт буцаж ирэх үеэр Ховдын орос цэргийн захиргаа Кош-Агачаас киргизүүдийг нүүлгэхэд туслах нэрийдлээр казак цэргийн ангийг Ховдоос Мүнжигт ирүүлэв. Дамбийжанцан зочдыг хүлээн авахын тулд асар майхан бариулж, зоог бэлтгэсэн байв. Гэвч зочид нь ламын өргөө ба хуаранг бүслэн авч цэргүүдийн зэвсгийг хурааж эхлэв. Гэвч зарим цэрэг «буугаа хая» гэсэн тушаалыг оросоор ойлгохгүй ба сандарч мэгдсэн тул буутайгаа зогсож байсан ба мөн зарим нь зугтан одохыг оролдсон тул тэдний зүг гал нээхэд хүргэсэн ажээ. 

	Баривчлагдсан Дамбийжанцаныг Ховдод аваачиж тэндээсээ хүч нэмэгдүүлсэн харуул хамгаалалттайгаар Бийск, дараа нь Томск хотын шоронд хүргэжээ. Мөн Хатанбаатарыг хамт баривчилсан боловч удалгүй сулласан байна. Айж сандарсан цэргүүд хөл үймээнийг ашиглан гэр гэртээ харив. Хүчээр цуглуулсан лам нар өөрсдийн хийд рүү нүүв. Дулаарсан хойно шавь нар өөр өөрийн хошуу нутагт буцав. 

	Дамбийжанцан баривчлагдаж хязгаар нутаг харьцангуй тайвшрав. Засаг хязгаар нутгийн дотоод хэргийг зохицуулах, хүнд байдлыг засан төвхнүүлэх ажилд оров.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	 Хувьсгалаас өмнө Нийслэл хүрээг гадаадынхан Урга гэж нэрлэдэг байсан нь монголоор Өргөө гэсэн үгийг хазгай дуудаж тийм нэр үүссэн юм. Бид энэ номд цаашид Өргөө гэж нэрлэх болно. Орч. тайлбар.




	[←37]
	 Богдын наадам гэж богд гэгээний нэр төрд зориулж жил бүр хийдэг нийт монголын баяр байв, Ред. тайлбар.




	[←38]
	 Тайж ноёдын нууц зөвлөгөөн үнэхээр болсон юм. Нийслэл хүрээн дэх оросын консулын газрын захирагч В. Лавдовский 1911 оны долоодугаар сарын 28 (15)-нд өөрийн улсын гадаад явдлын яаманд бичихдээ «Өнөөдөр гэгээн надад зөвлөгөөний тогтоолыг танилцуулаад хэдэн өдрийн дараа лам, ноёд, ардын төлөөлөгчид Петербургт одож Халхыг өөрийн хараанд авахыг Оросоос хүсэх болно» («Международные отношения в эпоху империализма. Документы из архива царского и Временного правительства, 1878—1917 гг.», М. Л.. 1938, сер, 11 т.18,ч, 1, док., №260, стр.271),
А. Д. Корнакова бичихдээ: «Сүүлийн жилүүдэд Богд гэгээн ба аймгийн ханууд, нөлөө бүхий тайж ноёд хэлэлцээр хийснийг бид монголчуудын ярианаас мэдсэн билээ. Ноёд бүгд буюу олонх нь ирсэн ба зарим нь захиагаар харилцсан боловч санал нийлээгүй ажээ. Зөвхөн Ханддорж, Да лам, Баатар гүн, Далай бэйс ба Намсрай гүн монголыг тусгаарлаж, Оростой нийлүүлэх, хутагтыг (богд-гэгээнийг — Е. Д.) ширээнд залах гэсэн ба бусад нь түр хүлээзнэх нь зүйтэй гэжээ» (А. Д. Корнакова По поводу провозглашения монголами незавнсимости, стр 18—19).
1911 оны долоодугаар сарын 17 (30)-нд богд гэгээн дөрвөн аймгийн ханаас Оросын хаанд өргөн барьсан айлтгалдаа «Манай халхын дөрвөн аймаг монголчууд... маш амар тайвнаар аж төрөн буйд ойрноос нааш хятад түшмэд эрхийг барьж самууруулахын дотор ялангуяа шинэ засгийн дүрэм хэмээн нэрийдэж завшаанд монгол газрыг ашиг тариа хэмээх зэргээр эдлэн хуучин хэв суртлыг халж, эрх хүчийг бууруулан бүрэлгэх нь үнэхээр гашуун... Манай олон хан, ван, засгууд олноор санаа нийлж... Их орос улсад түшиглэн ач тусыг шүтэж, ашиг зовлонг хамтатган үүрд найртай сайхнаар явахыг хүссэн билээ. Олон улсын тогтоосон хуулиар аливаа бага буурай улс, хүчирхэг ихэд түшиглэн батжин бэхэждэг ёс бий» гэжээ. Орос эх нь «Новый Восток», М.. 1926, № 13—14, стр 353-т бий. Энэ эшлэлийг БНМАУ-ын түүх, II боть, 417 дугаар талаас авав. — Э. Б.




	[←39]
	 Бага илжгэн хошуу бол 40 модны газрын зураг дээр Еримбэ засаг нэртэйгээр зурагдсан байдаг. Агваан засаг бол хувьсгалд (1911 оны хэрэг явдалд) идэвхтэй оролцсон учир автономитын үед Зоригт гэдэг цол шагнуулж хэдэн жил Ховд хязгаарыг захирагч байж нутгийн амьдрал, үйл явдалд Зоригт сайд буюу Зоригт сайд буюу Зоригт бэйс нэртэй оролцож их үүрэг гүйцэтгэжээ.




	[←40]
	 Чин ван Ханддорж — тэргүүн зэргийн тайж, Түшээт хан аймгийн цэргийн жанжин, «захирсан хошууны хэмжээ, хөрөнгө чинээгээгээ хамгийн нөлөө бүхий ухаалаг, хурц сэргэлэн, хөгжил хөдөлгөөнтэй ноён Ханддорж сайхан сэтгэгдэл төрүүлэв. Харилцан ярилцах, улс орноо болон түүний эрх ашгийг мэдэх, амьдралыг үзэх гүнзгий үзлээрээ бид бүхнийг бахдуулав» гэж 1910 онд явсан Москвагийн экспедицийн гишүүд бичжээ («Московская торговая экспедиция в Монголий в 1910 г.», М., 1912, стр. 44. 139—140). «Чин ван Ханд бол Монголд их нэртэй хүн... юманд сониуч Газарзүйн нийгэмлэгийн Хиагтын музейг 1907 онд үзэгчдийн дотор түүний нэр байдаг юм... Орост их талархалтай. Үүгээрээ өөрийн харьяат нарт үлгэр дуурайл болдог юм» гэж А. П. Свечников бичжээ (А. П. Свечников, Русская торговля в Северо-Западной Монголии. по личным наблюдениям с 1905 по 1907 г., — «Вестник Азии», 1912, №11—12, стр. 79. 81—82). «Тэрээр Монголын тусгаар тогтнолын үзэл санааг маш их талархдаг ба түүний талынхныг толгойлогч юм» гэж И. Майский тэмдэглэжээ. (И. М. Майский, Современная Монголия, Иркутск, 1921, стр. 254). 1911 —1913 онд Монголын гадаад явдлын яамны сайд байсан юм.
Да лам Цэрэнчимэд бол дээд лам нарын төлөөлөгч, богд гэгээний сангийн түшмэлийн туслах, 1911—1914 онд дотоод явдлын яамны сайд байсан.
Ханддорж, Цэрэнчимэд нар долоодугаар сарын 16 (29)-нд Петербургийн зүг нууцаар гарсан байна «Международные отношения в эпоху империализма..» II сер т. 18, ч. 1. док. №269. стр. 277), Төлөөлөгчдийн бүрэлдэхүүнд бас Хайсан гүн оролцсон юм. «Новый Восток», 1926, №13—14, стр. 353. Б. Ширэндэв, XIX—XX зууны Монгол., Улаанбаатар. 1963, 74 дүгээр талыг үз.
Төлөөлөгчид Петербургт 1911 оны наймдугаар сарын 2-нд ирсэн ба дараа өдөр нь ГЯЯ-ны түр захирагч А. А. Нератовтай уулзжээ. Алс Дорнодын хэргийн Онцгой зөвлөгөөн наймдугаар сарын 4-нд болж монголчуудын хүсэлтийг авч хэлэлцээд монголын асуудалд идэвхтэй оролцохгүй байх, монголчууд хятадаас холдох гэсэн санааг засгийн хүчээр хамгаалах үүргийг өөртөө авахгүй гэж шийджээ. Энэ шийдвэрт «хятадаас бүрэн тусгаарлах гэсэн монголчуудын санаа одоохондоо үл биелэгдэх зүйл ба гэвч Халх өөрийн онцгой байдлыг хадгалан үлдэхийн төлөө хятадтай хийх тэмцлийг бид дэмжинэ гэж тайлбарлаж өгөх» гэж бичжээ («Международные отношения в эпоху импернализма...», I серия, т. 18, ч. I, док. №329, стр. 339—341).
Төлөөлөгчдийг П. Столыпин хүлээн авч богд гэгээн ба дөрвөн аймгийн ханаас оросын хаанд явуулсан захидлыг хүлээн авч «хятадын засгийн газрын эсрэг тэрсэлсэн ямар нэгэн идэвхтэй үйл ажиллагааг явуулахгүй байхыг зөвлөн сургахын хамт... хятадуудыг олон тоогоор гадаадад гаргахгүй байх ба манайхаас монголтой хил залгах нутгаар цэрэг ирүүлэхгүй байх утгаар Оросын засгийн газар Хятад улсад нөлөөлөхийг хичээх болно» (мөн тэнд, док. №387, стр. 401) гэжээ.
Төлөөлөгчид монголд эргэж ирэхдээ зарим мэдээгээр, Да лам аргагүйн эрхээр Эрхүүд сар хагас байсан ба (Гонта, Да лам, «Сибирь». 1914.VI.28) бусад мэдээгээр бол, тэрээр орос цэргийн докторын хувцас өмсөн Өргөөнд ирсэн ба Чин ван Ханддорж өөрийн хошуунд нууц үлдсэн гэлцдэг юм («Труды ТСКО РГО» т. XV, вып 2 1912, стр. 19). 1911 оны есдүгээр сарын 10-нд Лавадовский мэдээлэхдээ монголын ноёд Оросын засгийн газрын хариултад дурамжхан үлдсэн ба тэдний олонх нь хятадуудын хяхалт хавчилтаас болгоомжлон өөрсдийн хошуу нутагт очиж суусан юм гэжээ («Международные отношения в эпоху империализма...»-ийг үз, сери II. т. 18, ч. 1, стр. 419). Оросын ГЯЯ-ны сайд С. Д. Сазонов 1911 оны наймдугаар сарын 10-нд Бээжин дэх элчин И. Я. Коростовецэд «Манай (Бээжин дахь) асуудал амжилтгүй болж Халхад бослого зайлшгүй гарахад хүрвэл монголчуудад зэвсэг олгохыг» зарчмын хувьд бүрэн боломжтой» гэж үзнэ гэсэн цахилгаан явуулжээ («Красный архив», М,—Л., 1929. т. 37, стр.13). Хятадын засгийн газар, монголын асуудал бол хятадын дотоодын хэрэг юм гэж мэдэгджээ («Международные отношения в эпоху империализма...», сер II т. 18. ч. I. док. №412, стр 415—416). Гэтэл цэргийн яамны сайд В. А. Сухомлинов 1911 оны аравдугаар сарын 17-нд Эрхүүгийн цэргийн тойргийн штабт 15 мянган винтов ба 7500 мянган сум өгөхийг тушаажээ. 1911 оны арван нэгдүгээр сарын эхээр энэ буу сумыг монголчуудад өгсөн байна. Өргөө дахь оросын консул энэ хэрэгт биечлэн оролцжээ («Красный архив», 1929 т. 37, стр 13-ыг үз). Зэвсгийг Эрхүүгээс Хиагтаар дамжуулан Да Хүрээнд хүргэжээ.
А. В. Бурдуковын «Хиагтад оросын нэг түшмэл монголчуудад буу зэвсэг нууцаар өгдөг юм гэнэ гэсэн яриа бас дэлгэрэв» гэсэн нь Хиагтын комиссарыг хэлсэн болов уу. Монголчуудад зэвсэг нийлүүлж байгаа тухай яриа ийнхүү худал биш байжээ.




	[←41]
	 Хангильцаг гол дээр тэр үед Я. Е. Мокины, И. Д. Гуляевын гэж оросын хоёр фактори байсан юм. Бийскийн худалдаачин Я. Е. Мокины пүүс Монголын Баруун Хойд хэсэгт 1871 оноос ажиллаж эхэлсэн байна (Г. Е. Грум-Гржимайло, Западная Монголия и Урянхайский край, Л., 1926, т. III, вып 2, стр. 647—649). 1910 онд 40 ажилчинтай байсан энэ пүүсийн үндсэн капитал хэдэн зуун мянган рубль болж байв. Пүүс жилд үхэр 2 мянган толгой, бог 6 мянган толгойг, ноос 8 мянган пүүг худалдан авдаг, өөрийн харьяа ноос угаах газартай байсан юм («Московская торговая экспедиция в Монголию в 1910 г.», стр. 348). Мокины харьяа нэг цэг — Тургэн, Сонгино гэдэг хоёр жижиг гол нийлж Хангильцаг гол болж урссан тэр нэгэн газар А. В. Бурдуков ажиллаж амьдарч байсан билээ.




	[←42]
	 Монголын нутгийн Баруун ба Дунд хэсгээс жил бүр олон сүрэг малыг Хөвсгөл рүү туудаг ба тэнд Эрхүүгийн махны үйлдвэрийн эзэд худалдан авч Мондагаар дамжуулан Тункины замаар Эрхүү хүртэл аваачдаг байлаа. Хөвсгөл орчим бол «Эрхүүгийн махны бирж» байсан юм («Эрхүүгийн мужийн ерөнхийлөн захирагчийн дэргэдэх онцгой даалгавар эрхэлсэн түшмэл коллегийн туслагч цолтой Д. Першин Халх монголын Засагт хан, Сайн ноён хан, Түшээт хан аймагт 1914 оны зун томилолтоор ажилласан тайлан». Эрхүү, 1914, стр. 4—5, түүнчлэн Г. И. Решетников и А. В. Черных, Торговля и рынок Иркутской губерний, Иркутск, 1923, стр. 5—30).




	[←43]
	 Халхчууд (халх монголчууд) — Монголын үндсэн хүн ам. Одоо БНМАУ-ыг хойд, өмнөд, дорнод, төв хэсгээр оршин сууна. 1913 онд Монголын хүн ам 542 мянгаас 492 мянга нь халхчууд байв. 1963 онд нийт хүн ам 1017,1 мянгаас 775,4 мянга нь халхчууд байсан юм («Народное хозяйство МНР, 1965 г. Краткий статистический сборник», Улан-Батор, 1966, стр. 33). 1969 онд 1197,6 мянгаас 901,2 мянга нь халхчууд байсан — Э. Б. (50 лет МНР. Статистический сборник. Улан-Батор, 1971, стр. 50).
Баядууд бол Увс аймгийн нутаг Тогтохын шилийн хойд, өмнөд талаар нутаглана. Тэдний нутаг хойшоо Увс нуур, Тэс гол хүрэх ба зүүн тийш Хангильцагт хүрнэ. XVIII зууны дунд хүртэл баядууд Зүүнгарын хаант улст багтаж байв. Хятад Зүүнгарын хаант улсыг цохисны дараа баядууд бие даасан цэргийн захиргааны нэгж болж арван хошуунд хуваагдсан ба тэгээд «арван баяд» гэж нэрлэгдэх болов. 1918 онд 15 мянга орчим байсан бол 1963 онд 19,9 мянга болжээ («Народное хозяйство МНР, 1965 г. Краткий статистический сборник», стр. 33). 1969 онд 25,5 мянга болжээ.
 




	[←44]
	 Хятадын засгийн газар Оростой хиллэсэн монголын хилийн дагуу 87 хилийн пост байгуулж монголчуудаар хилийн харуулын алба хийлгэх болов. Цзяньцзюнь буюу амбан хилийн харуулыг эргэж шалгах ажил монголчуудад маш их чирэгдэл учруулдаг байв. А. Д. Хитровогийн «Өргөө дахь монголын амбан монголын харуулуудыг шалгасан тухай» (орос хэл дээр) 1910 онд бичсэн өгүүлэлд энэ шалгалт «байгалийн гэнэтийн аюул мэтээр... хүмүүсийн эд хөрөнгө, хэвийн аж амьдралыг ноцтой эвдэн бусниулж олон түмэнд хэдэн жилийн турш эдлэх хүнд дарамт үлдээдэг байсан юм («Труды ТСКО РГО т. XIII, вып. 2, 1910, стр. 150—154) гэжээ. М. И. Боголепов, М. Н. Соболев нар Өргөөгийн амбаны аялал «харуулын монголчуудын аж ахуйг хэдэн жилээр эвдэн бусниулдаг юм» гэж тэмдэглэжээ (М. И. Боголепов и М. Н. Соболев, Очерки русско-монгольской торговли. стр. 147). Хилийн бүх харуулын нэрийн жагсаалтыг В. Котвич «Краткий обзор истории и современного политического положения Монголии» номдоо (СПб., 1917, стр.30—33) бичсэн билээ. А. В. Бурдуков энэ номд зориулж хилийн бүх харуулын нэрийг В. А. Котвичид өгсөн юм.




	[←45]
	 1911 оныг хэлж байна. Ред. тайлбар.




	[←46]
	 Нэг лан 36,6 граммтай тэнцэх жингийн нэгж. Нэг лан мөнгө дайны өмнө оросын 1 рубль 43 копейктай тэнцэж байв.




	[←47]
	 Да Шэнхү -- Монгол дахь хятадын худалдааны ба банкны хамгийн том пүүсийн нэг. Үндсэн капитал нь 30 сая рубль хүрч байв. Монголын бараг бүх хошуу түүнд өртэй байсан юм. Юань Шэндэ бол жижиг пүүс, түүний үндсэн капитал 1 сая рубль (И. М. Майский, Монголия накануне революции, М., 1959. стр. 172-ийг үз) байв. Да Шэнхү, Юань Шэндэ хоёр пүүсийн баян ядууг харьцуулж монголчууд хэлэлцэхдээ Да Шэнхү бол Да Хүрээнээс Бээжин хүртэл (2 мянган км) зайд тавин лангийн мөнгөн ембүүг цувуулан тавих чадалтай бол Юань Шэндэ нь энэ зайг хоёр эгнээ тэмээг цувуулан зогсоож дүүргэх хөрөнгөтэй гэлцдэг байв.




	[←48]
	 Урьд төр, шашны ямба хэргэмтэн малгайн сампинг чулуу, шүр, шил зэргээр хийдэг байв. Тэр нь ноёдын зэрэг хэргэм, тушаалын зиндаагаар ялгаатай байсан юм. Ред. тайлбар.




	[←49]
	 Хятадууд санаандаа таарсан агт морьдыг үнэ хөлсийг нь өгөлгүй шууд дээрмийн маягаар аваад явчихдаг байв. Тэгээд хүн ардын хувийн хохирлыг нийт хошууны хохиролд оруулан тооцож үгүйсгэдэг байжээ.




	[←50]
	 Аполлинария Ивановна Бурдукова бол Туринск хотод прогимнази төгсөөд Томск хотод эх баригч-бага эмчийн сургуулийг 1910 онд төгсгөжээ. Тэр эмэгтэй бол нөхрийнхөө ажил хэрэгт идэвхтэй туслагч байсан юм. А. В. Бурдуковын архивд 1911 оны хоёрдугаар сарын 5-ны өдөр консул В. Ф. Любагийн гарын үсэгтэй гаргасан «зарлал» хадгалагдаж байдаг юм. «Хүүхэд ба насанд хүрэгчдийн амь насанд хамгийн аюултай өвчний нэг бол цэцэг өвчин мөн. Гэвч хүмүүс өөртөө болон өөрийн ойр дотнын хүмүүст цэцгээс урьдчилан сэргийлэх тариа хийлгэвэл энэ өвчнөөс зайлан гарахад тун хялбар билээ. Оросын худалдаачин Алексей Бурдуковын гэргий бөгөөд эмнэлгийн ухаанд суралцсан, дээрх өвчнийг эмчлэн сэргийлэх хэргийг мэддэг орос залуу эмэгтэй Аполлинария Ивановна Бурдукова энэ жил тайж Гончигдамбын хошуунд иржээ. Ийм учраас цэцгийн тариа хийх ажлыг мэддэг энэ эмэгтэйгээр тариа хийлгэж өөрийн болон ойр дотнын хүмүүс, эхнэр хүүхдийнхээ эрүүл мэндийн төлөө халамж анхаарлаа тавихыг энэ хошууны болон бусад хошуудын олон монголчуудад Оросын эзэн хааны ерөнхий консул миний бие уриалж байна» гэжээ.
А. И. Бурдукова 1911 оноос эхлэн цаг уурын тогтмол ажиглалт хийсэн ба түүнийг нь Г. Е. Грум-Гржимайло, И. М. Майский болон бусад эрдэмтэд ном зохиолдоо ашигласан юм. Мөн монголын ургамлыг судалсан ба фото зургийн ажил хийдэг байв. 1924 онд БНМАУ-д цаг уурын анхны дөрвөн станцыг байгуулахад дэмжлэг туслалцаа үзүүлсэн юм. Одоо Ленинградад сууж байна.
 




	[←51]
	 Завхан голын адаг дахь Я. Е. Мокины факторид А. В. Бурдуковын үеэл дүү Аркадий Алексеевич Чукреев А. В. Бурдуковын адил хүүхэд байх цагаасаа ажилласан билээ.




	[←52]
	 Я. Е. Мокин өөрийн хүү Иван Яковлевич Мокинд бүр 1910 онд ажлаа өвлөн үлдээсэн бөгөөд одоо зөвхөн ерөнхий удирдлагаар хангадаг юм. И. Я. Мокин сүүлд Б. Я. Владимирцов болон А. В. Бурдуковын нөлөөгөөр монгол хэл сурч, ардын аман зохиол цуглуулах болсон ба аман зохиолоос хуулан бичиж Б. Я. Владимирцовт явуулдаг болсон юм. Б. Я. Владимирцов, Образцы монгольской народной словесности (Северо-Западная Монголия), Л, 1926, стр. IV, 150-ыг үз.




	[←53]
	 Четверть гэж оросын хуучны уртын хэмжээ. Нэг четверть нь барагцаалбал 15 сантиметр орчим юм. 




	[←54]
	 Дөрвөд бол XVII зууны эхээр торгууд, хошуут, чорсуудын хамт Зүүнгарын тал нутаг, Иртышийн эхээр нүүдэллэн амьдарч байжээ. Нэг хэсэг дөрвөд XVII зууны 30-аад онд Волга мөрний адаг тийш нүүж явсан ба өөр нэг хэсэг нь XVIII зууны хоёрдугаар хагаст Ховд голын дунд хэсгээс хойш Тагна уул хүртэл Увс нуурыг тойрон, Тэс голын адгаар нутаглах болсон юм. Тэдний нутгийн зүүн зах нь Завхан голын дунд бие, Хяргас нуураас эхлэн баруун тийш хил хүртэл үргэлжилнэ. 1918 онд 24 мянга байсан бол 1963 онд 31,3 мянга болжээ. «Народное хозяйство МНР, 1965 г. Краткий статистический сборник», стр. 33, мөн И. М. Майский, Монголия накануне революции, стр. 32—33, «Народы Восточной Азии» стр. 701-ийг үз.




	[←55]
	 Сартуулууд одоо Завхан аймгийн баруун хойд хэсэг ба Увс аймгийн зүүн талаар оршин нутаглаж байна. «Народы Восточной Азии», стр, 700-г үз.




	[←56]
	 Ламаизм дөрвөдийн дунд халхыг бодвол сүүлд дэлгэрсэн тул лам нар, хийд харьцангуй цөөн байсан юм. XIX зууны 60-аад оныг хүртэл дөрвөдөд хувилгаан лам бараг байгаагүй ба харин Цагаан Дархи, Ногоон Дархи гэж хоёр «эмэгтэй бурхантай» байв. Тэд дөрвөдийн эрх баригчдын ойролцоо амьдардаг байв.




	[←57]
	 Мянгад бол Тэсийн голын эх, Сангийн далай нуур, Мөрөн голын адгаар нутагладаг байжээ. Мянгадын өвөг дээдэс мянган айл хотгойдуудаас салж нүүсэн учраас мянгад гэж нэрлэгдэх болсон гэж домогт өгүүлдэг юм. Салж нүүсэн шалтгааны тухай хоёр янз тайлбар бий: 1. Шадар вангийн удирдлагын доор 1756 онд хятадын эсрэг бослого хийсэн учраас Ховд гол руу цөлөгдсөн. 2. Тэд удам залгамжилсан биш, харин сонгуулийн ноёны удирдлагатай байх гэж бослого гаргасан, тэгээд хэлмэгдэлд орохоос эмээж Ховд руу нүүж тэнд суурьшсан гэнэ. Тэнд нэг хошуу болж өөрийн ноёныг сонгож, Ховд дахь Хятадын жанжин сайдад өвс, түлээ нийлүүлэх, татвар төлөх үүрэгтэй суудаг болжээ. 1918 онд 2 мянга орчим, 1963 онд 3 мянга орчим байв (Тэдний тухай И. М. Майский, Монголия накануне революции, стр. 33, 218—219, «Народы Восточной Азии», стр. 699, 702-ыг үз).




	[←58]
	 Ховд хязгаарыг захирагч хятад амбаны харьяа тариа, ногооны газар дээр ажиллах үүрэг бүхий халхчуудыг тариачид гэж байна. Тэд олон аймгаас албан журмаар татагдан ирдэг ба эндээ нэг хошуу болдог байв.




	[←59]
	 Аж ахуйг маш бүдүүлэг аргаар хөтөлнө. Модон анжсанд шар, тэмээ хөллөж газар хагалах ба адуу малаар гишгүүлж тариа цайруулна.




	[←60]
	 Гэсэр хаан — Монголын ардын аман зохиолын өргөн алдарт нэгэн баатар, ард түмний эрх ашиг, үнэн ба шударга ёс, сул дорой хүмүүсийг хамгаалан тэмцэгч (Б. Я. Владимирцов, Монголо-ойратский героический эпос, Пг. —М., 1923, Ц. Дамдинсүрэн, Исторические корни гесериады, М., 1957-ыг үз).




	[←61]
	 Ойрадууд — баруун монголчуудын ерөнхий нэр. Урианхай нар 1921 оны хувьсгалаас өмнө угсааны хувьд хоёр хэсэгт хуваагдаж байв. Алтайн урианхайчууд бол Монгол Алтай Ховд, Булганы эхээр нутаглан долоон хошуу болж байв. Тэд монголоор ярьдаг, малын ажил эрхэлдэг, ан гөрөө хийдэг байжээ. Нөгөө нь Тагна урианхайчууд буюу тувачууд юм. Эд бол тюрк угсааны бүлэг бөгөөд одоо Тувагийн автономит бүгд найрамдах улсын («Народы Восточной Азии», стр. 703, Г. Е. Грум-Гржимайло, Западная монголия и Урянхайский край, т. III вып. 1, стр. 1—83-ыг үз) үндсэн хүн ам нь болж байна.




	[←62]
	 Сартуул — Дунд Азийн суурин оршин суугчид, тюрк хэлтэн Кашагараас ирсэн сартуудын 50 орчим өрх 1912 онд Ховдод оршин сууж байсан юм (А. В. Бурдуков, Город Кобдо (Северо —Западная Монголия), —«Сибирская жизнь, 1912, II. 17).




	[←63]
	 Халх жасаа — Ховд дахь хятадын амбаны дэргэд халхын аймгуудаас суух төлөөлөгчийн газар. Жасааны засаг түшмэлийн үүргийг Түшээт хан, Засагт хан, Сайн ноён хан аймгаас 6 сарын хугацаагаар ээлжлэн гүйцэтгэдэг байв. Халхын дөрвөн аймаг алба үүргээ хэрхэн гүйцэтгэж байгаад хяналт тавих явдал Ховдын халх жасааны үүрэг байжээ.
Ховдын халх жасаанд монголын дөрвөн өрх айл оршин сууж шуудан-тээврийн холбооны албыг гүйцэтгэдэг байжээ (X. Чойбалсан, Хатанбаатар Магсаржав, М., 1965, стр. 9—10. 13).




	[←64]
	 Бийскийн худалдаачин Н. И. Асановын пүүс бол Ховд дахь оросын хамгийн том пүүс байв. Түүний монгол дахь гүйлгээ нь 300 мянган рубль болж байв. Энэ пүүс Монгол дахь Томскийн экспедицийг санхүүжүүлсэн (500 рубль) ба Бийскийн худалдааны сургуулийг байгуулсан юм (М. И. Боголепов и М. Н. Соболев. Очерки русско-монгольской торговли, стр. 5, 23),




	[←65]
	 Энэ бол Баруун Монголын хувьд үнэн бөгөөд Оросоос энэ хязгаар нутагтай Монда-Хатгал-Улиастай болон Ховд-Кош-Агачийн хооронд шуудан—цахилгааны тогтмол харилцааг дөнгөж 1915 онд тогтоосон юм. Гэтэл Дорнод Монголын хувьд бол Хиагт—Өргөө— Хаалганы хооронд оросын шуудан 1863 оноос, цахилгаан холбоо 1897 оноос эхэлсэн юм.




	[←66]
	 Зохиогч 1899—1901 онд Хойд хятадад болсон Ихэтуанийн бослогын тухай ярьж байна. Орч. тайлбар.




	[←67]
	 Алтайн халимгууд «гүүр баригч Сартактай» гэдэг юм. Энэ нь Алтайн нэрт зураач И. И. Гуркины зургийн сэдэв болсон юм.




	[←68]
	 Шадар ван Чингүнжав бол Хөвсгөл орчмоор нутаглаж байсан Халхын нэгэн засаг ноён бөгөөд Халхын тайж ноёдыг Хятадын түрэмгийлэн эзлэгчдийн эсрэг тэмцэлд зохион байгуулж Зүүнгарт бослого удирдсан Амарсанаатай холбоо тогтоосон байна. Шадар вангийн бослого Халх ба тэр ч байтугай хятадад өргөн цуурайтсан байна. Түүнийг дарахын тулд Бээжингийн засгийн газар бүх л арга хэрэгслийг ашиглажээ. Өдөөн хатгах, хээл хахууль өгөх, алан хядах элдэв арга чарга хэрэглэн байж Шадар ванг хоёр хүүгийн хамт олзолсон байна. Тэднийг 1757 оны зургаадугаар сарын 12-нд Бээжинд цаазалжээ (И. Я. Златчин, История Джунгарского ханства (1635—1758), М., 1964, стр. 450—456, Ишжамц, Монголын ард түмнээс тусгаар тогтнолынхоо төлөө 1755—1758 онд хийсэн зэвсэгт тэмцэл, Улаанбаатар, 1962). Шадар вангийн тухай 20 гаруй домгийг Г. Н. Потанин бичиж авчээ. Г. Н. Потанин, Очерки Северо-Западной Монголии, вып. IV, стр. 852—866.




	[←69]
	 А. В. Бурдуков. Человеческие жертвоприношения у современных монголов, — «Сибирские огни», 1927, № 3.




	[←70]
	 Ийм өргөл барьц ховор биш байв. Энэ бол оросуудаас монголчуудтай холбоо тогтооход ашигтай байв. А. Д. Корнакова, Поездка в монастыри монгольского князя для постановки ганджира на храм, «Труды ТСКО РГО», т. IX, вып, I, 1906, стр. 66—83-ыг үз.




	[←71]
	 Семен Петрович Рогалев — оросын худалдаачин, 1880 оноос Баруун Монголд оршин суусан. Ноос угаах газартай ба багавтар мал аж ахуй эрхэлдэг байв («Московская торговая экспедиция в Монголию в 1910 г», стр. 351, М. И. Боголепов и М. Н. Соболев, Очерки русско-монгольской торговли, стр. 33—34-ийг үз).




	[←72]
	 Өөлд — хятадууд ойрадыг ийнхүү нэрлэдэг юм. Энэ Ховд, Буянт хоёр голын хооронд нүүдэллэн амьдарч байсан ойрадуудын тухай өгүүлж байна. Тэд Дамбий ойрадын (өөлдийн) хошуу гэж нэг хошуу болж байсан ба тэд 3 мянга орчим хүнтэй байсан юм. Тэдэнд удам залгамжилсан ноён байгаагүй. И. М. Майский. Монголия накануне революции, стр, 58, Б. Я. Владимирцов, Поездка к кобдоским дербетам летом 1908 г.,—«Известия ИРГО» т. 46, вып. VIII—X, СПб., 1911, стр. 34, Г. Е. Грум-Гржимайло, Западная Монголия и Урянхайский край, т. III, вып. I, стр. 245. «Народы Восточной Азии», стр. 704-ийг үз.




	[←73]
	 Ийнхүү тайлбарлах нь монгол дахь улс төрийн нэн чухал үйл явдлыг хэтэрхий хялбарчилсан хэрэг болно. Зохиогч Хангильцагаас холдохгүй оршин сууж байсан учир монголчуудын үндэсний чөлөөлөх хөдөлгөөний далайц хэмжээг тэр болгон ажиглаагүй тэгээд бүрэн гүйцэд үнэлж чадаагүй байж магадгүй.




	[←74]
	 Зохиогч өртөөг татан буулгаж, түүнийг гүйцэтгэж байсан монголчууд тарж нүүсэн тухай өгүүлж байгаа бололтой. Ред. тайлбар.




	[←75]
	 Дэжээлэн бол баядын шинэ хийд, Самдан вангийн хошуунд байсан. Цалгар гэдэг нь баядын ноён Нацаг бэйсийн суурин юм.




	[←76]
	 Го гүн — Халхын ноён, Лу гүнгийн хүү, монголын аман зохиол сайн мэддэг, тухайн үедээ боловсролтой хүн байв. А. В. Бурдуков Го гүнтэй дотно сайн харилцаатай байсан юм.




	[←77]
	 Нацаг бэйс — баядын ноён, Да бэйс Чагдаржавын хүү, Тухайн үедээ боловсролтой хүн байсан агаад ойрадын утга зохиолд дуртай, түүнийг сайн мэддэг, юм уншсан хүн байсан юм. Нацаг бэйс бол хятад талыг бат итгэлтэй баримталсан хүн байв.




	[←78]
	 А. В. Бурдуков болсон явдлыг өнгөцхөн харж буй ба энд дурдагдсан байдал бол бүх улс орон даяар өрнөж, олон түмнийг хамарсан хөдөлгөөний үндсэн шинж болж хараахан чадаагүй юм.




	[←79]
	 Худалдааны үүргийг шууд гүйцэтгэдэг худалдааны зочид буудал.




	[←80]
	 Торгуудууд бол БНМАУ-ын нутагт Чингэл голын адаг, Булган голын дунд ба адгаар баруун биеийг барьж оршин нутаглана. Нийт тоо нь 5—6 мянга. Эдгээр торгууд бол 18 дугаар зууны сүүлчээр Волга мөрний адгаас эргэж ирсэн торгуудуудын удам угсаа билээ. Тэдний төрөл торгуудад Хятад (Өвөр Монгол, Синь цзян-Уйгарын автономит район, Циньхай, Ганьсу мужид) ба ЗСБНХУ, тухайлбал ЗСБН автономит Халимагт нутаглаж байна.




	[←81]
	 А. В. Бурдуков 1912 онд бичихдээ Балт ван бол засаг ноён бөгөөд Бээжинд олон жил суусан, Японд сурч байсан гэжээ. Уулаасаа хятад талыг баримтлагч тул Монголыг Хятадын эрхшээлд байлгахыг улайран хичээдэг хүн байв. Балт вангаас Далай хаанд захидал илгээж халхад үл нийлэх, хятадад үнэнч хэвээр байхыг тайж, ноёдод аль болохоор ятгахыг, тэгээд тэд хятадад үнэнч байгааг Балт ван Бээжинд мэдэгдэнэ гэж дурдсан тэр захидлын хуулбарыг Бурдуков хэвлүүлсэн юм. Балт вангийн тухай монголчууд ярилцахдаа: «өөрийн тал нутаг, шарын шашныг мартсан, монголын ядуу дорой, хоцрогдсон ард түмний дайсан болсон, үүсэн тогтож буй монголын эрх чөлөөг устгах, монгол аймгууд, тэдний соёл, ахуйг устгаж, хятадын боол болгохыг хүсэгч мөн. Хятадаас эд хөрөнгө, хэргэм зэрэг хүртэхийг хичээн зүтгэж, хувийн ашиг хонжооны төлөө эх орноо худалдагч жигшүүрт этгээд мөн» гэлцдэг байлаа. А. Чуец (А. В. Бурдуков), Дела Кобдоские, Палт ван, «Сибирская жизнь», 1912. VIII. 5, Кобдоский округ. — «Сибирская жизнь», 1912. IX. 5-ыг тус тус үз. Түүнчлэн Г. Е. Грум-Гржимайло, Западная Монголия и Урянхайский край, т. 2, стр. 745, 1 дүгээр тайлбарт Балт вангийн тухай байгааг үз.




	[←82]
	 Дүтүүн — мужийн сайд гэсэн үг. Ред. тайлбар.




	[←83]
	 Магсаржав бол Сайн ноён хан аймгийн хүн. Түүний өвөг дээдсийн нэг нь энгийн ард гаралтай боловч цэрэг дайны хэрэгт гавьяа байгуулсан учир гүн цол хэргэм шагнуулсан нь даруй найман үеийг дамжиж Магсаржавт 25 настай байхад нь уул гүнгийн цол хэргэм нь шилжин иржээ. Мал, тарианы ажил эрхлэн, арьс нэхий элдэх зэрэг ажилтай аж төрөн амьдарч байтал нь 1911 онд буюу түүний 30 настай байхад Өргөөгийн засгийн газар Ховдын халх-жасаанд томилон суулгажээ. Тэр цагаас түүний цэрэг-улс төрийн идэвхтэй үйл ажиллагаа эхэлжээ. X. Чойбалсан, Хатанбаатар Магсаржав, М., 1965, стр. 7—9, Б. Ширэндэв. Монголия на рубеже XIX—XX вв., стр. 321-ийг тус тус үз.




	[←84]
	 Сүүлд олонд алдаршсан Ма-сайд, дараа нь Хатанбаатар ван гэгдэх болсон бүр сүүлд монголын цэргийн яамны сайд, монголын ардын хувьсгалын баатар болсон хүн.




	[←85]
	 Монголын бусад хотод ч оросууд сайн дурын уран сайханчдын жүжиг бэлтгэж тоглодог байсан юм. Жишээлбэл, Өргөөнд 1903 оны зун «Оросын клуб» нээгдсэн ба тэнд орос цэргийн балалайка хөгжмийн оркестр тоглож грамофоны аялгуунд бүжиглэдэг байсан юм («Байкал», 1903. VIII. 3) «Өвлийн цагт нутгийн сайн дурын жүжигчдийн тоглолт бараг тогтмол шахуу болж хот дотроо их алдаршсан байна» (И. М. Майский, Современная Монголия. стр. 95) Улиастайд 1914 оны зун оросууд дууны хоор, «утсан хөгжмийн нэлээд догь оркестр» байгуулж дуу ба хөгжим хосолсон жижиг үзэгдлүүд тоглодог байв. Б. Я. Владимирцов 1914 оны арван хоёрдугаар сард Улиастайгаас А. В. Бурдуковт бичихдээ: «Энд шархтанд мөнгө цуглуулах зорилгоор үдэшлэг зохиож, жүжиг, концерт тоглож, цэцэг худалдав» гэж бичжээ. А. В. Бурдуков хариу бичихдээ «Улиастай шиг ядуучууд бөөгнөрсөн хотод ямар ч хамаагүй жүжиг тоглох нь жирийн үзэгдэл биш бөгөөд түүнд баяр хүргэхгүй байж үл болно» («Алтай», 1914. VIII. 29. XII. 19). «Худалдаачид өнгөрсөн зун хэд хэдэн жүжиг тавьсан нь чөлөөт цагийг ухаалаг өнгөрүүлэхэд тустай явдал болсон ба энэ нь тогтмол шинжтэй болж байгаа нь сэтгэл баясгаж байна» («Сибирская жизнь», 1915, V. 20). 
Мөн Өргөөд «хэдэн жилийн өмнө оросын найрал дууны удирдаачийн удирдлагаар монголын оркестр байгуулах гэж оролдсон боловч олигтой амжилт олоогүй юм» гэж И. М. Майский тэмдэглэсэн байна (И. М. Майский, Современная Монголия, стр. 95). 
 




	[←86]
	 Монголд сууж байсан оросууд сонин захиалж уншдаггүй байсан мэтээр хэвлэлд их бичсэн байдаг. Гэтэл А. В. Бурдуковын гэрчилж байгаагаар Ховд дахь оросын худалдаачид 1911 онд 8 сонин. 6 сэтгүүл захиалан авч уншиж байв (А. Чуец (А. В. Бурдуков). Что читали чуйцы в 1911 г. ? — «Алтай», 1912. 1. 14); 1912 онд А. В. Бурдуков тэмдэглэхдээ «Ховд хотод Н. И. Асановын конторт пүүсийн ажилчдад зориулж пүүсийн мөнгөөр захиалж авсан хэдэн сонин, сэтгүүл байхыг би харсан юм. (А. Чуец (А. В. Бурдуков), По поводу культурного начинания. —«Алтай», 1912, XI. 18). 
Ховдод гар бичмэл сонины хуудас гаргаж байсан явдал Монголд оросын сонин нийтлэх гэсэн оролдлого бүр 1912 онд байсныг гэрчилж байна. Монголд анхны орос сонин Өргөөд 1917 оны тавдугаар сарын 3-нд «Өргөөгийн хуудас» нэртэй гарсан билээ. 




	[←87]
	 Хатанбаатар Магсаржав хятадуудад баривчлагдах аюул занал тулгарсан учир Ховдоос сэм зайлан одсон юм. Түүнийг баривчлахаар завдан буйг нэгэн сайн танил хятад хүн түүнд хэлжээ. X. Чойбалсан, Хатанбаатар Магсаржав, стр. 9—113-ыг үз.




	[←88]
	 А. В. Бурдуковын архивд доорх цахилгааны хуулбар хадгалагдаж байдаг юм. Түүнд: «Бийск, Экспортын танхим, хуулбарыг Биржийн хороонд. Монгол, хятадын зүгээс түгшүүртэй мэдээ их. Юу ч болж магадгүй... Монголын довтолгооноос айж Ховдын амбан 160 хүнийг зэвсэглэв... Мэдээлэх төвөгтэй байна. Цаг алдаж магадгүй. Ховд. 2 дугаар сарын 20».




	[←89]
	 Жалханз гэгээн бол монголын хамгийн нөлөө бүхий лам нарын нэг. Засагт хан аймагт 1918 онд түүний шавь 2003 хүн, 545 өрх, 28 хийд дацан байв (И. М. Майский, Монголия накануне революции, стр. 290).




	[←90]
	 Түгээмэл вангийн хошуу бол Хар Азаргын нуруу, Цагаан бургас, Гурамсан голын дунд байсан юм.




	[←91]
	 Дамбийжанцан лам бол Астраханийн халимаг, 1890 оны үед Халхад ирж тусгаар тогтносон монгол улсыг байгуулах үзэл санааг сурталчлан эхэлсэн байна. Түүнийг зарим ноёд, дээд толгой лам нар дэмжжээ. 1891 онд Жаа лам Төвөдөөс буцах замдаа хятадуудад баривчлагдан Улиастайд хүргэгдэж ирсэн байна. Тэнд Хятадын засаг захиргаанд астраханийн халимаг Дамбийжанцан гэсэн үнэмлэх бичиг үзүүлжээ. Тэгээд хятадууд түүнийг суллажээ. Жаа лам Улиастайгаас Ховд орж, дараа нь дахин Улиастайд иржээ. Тэндээс Оросын консул Я. П. Шишмаревын хамт өргөө хүрч тэндээс Хиагтад хүргэгдэн Орос руу гарсан байна.
Үүний дараа арван жил орчим Жаа ламын сураг тасарчээ. И. М. Майский. Современная Монголия, стр. 225-ыг үз.
1891 онд Жаа ламыг хэрхэн баривчилсан тухай сонирхолтой мэдээг Улиастайд оршин суугч оросуудаас сонссон тухайгаа Д. А. Клеменц мэдээлсэн байна. Нургали, Из воспоминаний о Монголин, «Сибирские вопросы», 1910, № 37—38, стр. 57. 
1892 оид А. М. Позднеевыг Амар Баясгалант хийдэд байхад нутгийн хүмүүс түүнд мэдээлэхдээ өнгөрсөн намар монгол нутгаар 30—40 эргэм насны нэгэн хүн, алдарт лам Дамбийжанцан явж өнгөрсөн ба тэрээр өөрийгөө Амарсанаагийн ач хүү гэж нэрлэн монголчуудыг хятадын ноёрхлоос чөлөөлнө, энэ зорилгоор хойд зүгээс удахгүй өөрийн цэргийг авчирна гэж монголчуудад ярьсан гэжээ. А. М. Позднеев бичихдээ «Энэ ярианаас үзвэл Астраханийн губернийн Малодербетийн улусын харьяат бөгөөд Өргөөд ирж оросын консулд баривчлагдан байцаагдсаны дараа Орос нутагт хүргэгдсэн нөгөөх нэгэн зальхай этгээд мөн болов уу гэж би таамаглав» (А. М. Позднеев, Монголия и монголы, т. 1, стр. 45—46) гэсэн байна. 
1900 онд Жаа лам П. К. Козловын экспедицийн газарчнаар, Ширээт лам гэж шинэ нэртэй болж Монголд дахин орж иржээ. П. К. Козлов өөрөө Лхас хүрэх бололцоогүй учраас тийш нь Жаа ламыг явуулсан ажээ. Лхасаас буцахдаа Жаа лам болзсон газартаа Козловыг олж уулзаагүй ба цааш явсаар Карашар хүрч, тэндээсээ П. И. Кряжевын хамт Ховдоор орж улмаар Өргөөд ирсэн ба удалгүй дахин Ховд руу явжээ. 
1910 онд Жаа лам нэрээ дахин өөрчилж, сахлаа хуссан өөр хүний дүр үзүүлэн Карашарт дахин гэв гэнэт иржээ. Тэндээсээ Ховд орж, 1912 оны хавар Хангильцагт ирж баядын ноён Түмэн гүнд бууж өөрийгөө алдарт Амарсанаагийн ч үе залгамжлагч, хойд дүр, монголыг манжийн ноёрхлоос чөлөөлөх гэж ирсэн гэж «нууцлан» мэдэгджээ (И. М. Майский, Современная Монголия, стр. 208) Чухам энд Жаа лам А. В. Бурдуковтай анх уулзсан байна. 
Дамбийжанцаны амжилт олоход түлхэц үзүүлсэн зүйл юү вэ гэдгийг тунгаан бодож Позднеев бичихдээ «Монголчууд одоо хүртэл Амарсанаагийн ач хүү мөн гэдэгт болон энэ хэлсэн бүхэнд нь итгэж байсан...» ба мөн монголыг чөлөөлөхийн тулд хойд зүгээс цэрэг дагуулан ирнэ гэдэгт ч итгэлтэй байжээ (А. М. Позднеев, Монголия и монголы, т. 1, стр. 45—46, түүнчлэн Б. Я. Владимирцов, Монгольские сказания об Амурсане, — «Восточные записки», т. 1, Л., 1927-г үз). 
XIX зууны 90-ээд оны Дамбийжанцан, XX зууны 10-аад оны Дамбийжанцан хоёр нэг хүн байсан гэдэгт А. В. Бурдуков эргэлзэж байсан юм. 
Монголын Ардын Хувьсгал ялснаас хойш Дамбийжанцаны толгойлсон дээрэмчдийг 1922 онд устгасан байна (БНМАУ-ын түүх. III боть, 203 дугаар талыг үз), — Э. Б.




	[←92]
	 Оросын шилжин суугчид халуун нурам дээр төмөр саванд талх барьдаг байв. Удалгүй бид чулуугаар пийшин барьсан билээ.




	[←93]
	 Майхан дотор халуун усны газар төхөөрсөн ба фактори дээр бол жинхэнэ халуун усны газартай байв.




	[←94]
	 Амарсанаа (1722—1757) — Зүүнгарын ноёдын нэг, хаан ширээний төлөө идэвхтэй тэмцэл хийж тэр зорилгодоо хүрэхийн тулд Бээжингийн засгийн газрын тусламжид горилсон боловч хууртагдаж 1755 онд хятадын эсрэг бослого гаргажээ. Амарсанаа ялагдаж 1757 онд Орос руу зугтаж гараад 3 сарын дараа Тобольск хотод цэцэг өвчнөөр нас нөгчсөн байна. Бээжингийн засаг Амарсанаагийн хүүрийг шаардсан боловч Оросын засгийн газар шийдвэртэй няцаалт өгсөн юм. И. Я. Златкин, История Джунгарского ханства (1635—1758), стр, 429—663, И. Я. Златкин, Русские архивные материалы об Амурсане, — «Филология и история монгольских народов». М., 1958, стр, 289—314-ийг тус тус үз.




	[←95]
	 Монгол дахь «оросын шилжин суугчид боловсролтой, боловсролгүй хамаагүй хүн бүхэн өөрийн тамгатай байдаг ба захидал дээр тамгаа дардаг юм. Тамгагүй бол Автономит монголд суудаг оросын худалдаачдын өөрсдийнх нь хэлдэг шиг жинхэнэ «монголч» гэж үзэхэд бэрхтэй» (И. М. Майский, Современная Монголия, стр. 90).




	[←96]
	 Дмитрий Иванович Ермолин бол монголчуудын дунд нэртэй хүн байсан юм. М. И. Боголепов, М. Н. Соболев хоёр бичсэн нь: «Хэдэн жилийн өмнө монголд цэцэг өвчин дэлгэрч... нутгийн нэг лам... өвчтэй хүний цэцгийн идээрээс авч эрүүл хүнд тарих туйлын аюултай эмчилгээ хийж эхэлж гэнэ. Яг энэ үед Ермолин Оросоос цэцгийн детрид авчирч тариа хийлгэхийг олон түмэнд уриалан, тариулсан хүний амь насыг баттай хамгаална гэж урьдчилан баталж зарлал тараасан ажээ. Зоригтой хэдэн хүн Ермолиноор тариулж гэнэ. Хэд хоногийн дараа ламаар тариулсан хүмүүс өвдөж үхэж, харин Ермолиноор тариулсан хүмүүс цөм эрүүл саруул үлджээ. Шинэ докторын алдар цуу хоромхон зуур түгж, монголчууд цэцгийн тариа хийлгэхийн тулд хэдэн мянгаараа Ермолин руу явах болжээ. Энэ тохиолдлын ачаар Асановын итгэмжлэгдсэн хүн (Ермолин) Ховд хязгаарт алдартай хүн болжээ» («Очерки русско-монгольской торговли», стр. 24).




	[←97]
	 Жанжаа хутагтын хийдийн захиргааны албан тушаалын нэр болов уу. Тэнд байсан таван Да ламын нэг байсан гэж ярьсан билээ.




	[←98]
	 Агван Доржиев (1850—1938) — Байгалаас зүүн тийших буриад. Төвөдөд олон жил сууж буддын дээд боловсрол олж, эрдэмтний цанид лхаарамба зэрэг хүртэж, далай лам Түвдэнжамцын (1876—1933)-ын итгэмжлэгдсэн хүн болжээ. XIX зууны сүүлч, XX зууны эхээр Төвөдийн талаар Английн харгис бодлого хурцадмагц далай лам Агван Доржиевыг Орост өөрийн онц эрхт элчнээр томилон явуулж хаант засгийн газартай, хаантай өөртэй нь хэлэлцээр хийлгэж Төв Азид, тухайлбал Төвөдөд явуулах оросын бодлогыг идэвхжүүлэхийг ятгасан юм. 1903—1904 оны үе буюу Төвөдөд Английн түрэмгийлэл эхэлмэгц Агван Доржиев далай ламыг дагалдан Лхас хотоос гарч Монголд ирж 1908 он хүртэл суужээ. Дараа нь Төвөдөд будаж очоод далай ламын даалгавраар Өргөө болон Петербургт нэг биш удаа аялсан байна. Октябрийн хувьсгал ялснаас хойш ЗСБНХУ-д оршин сууж буддизм-ламаизмын номлолыг шинжлэх ухааны коммунизмтай эвлэрүүлэхийг оролдсон шашны шинэтгэлийн хөдөлгөөнийг толгойлсон юм.




	[←99]
	 Го бэйс — Гончигдамба — Засагт ханы засаг ноён. А. В. Бурдуков 1912 онд түүний тухай бичихдээ: «Гончигдамба бол 30 гаруй настай, залуу хүн. Сүрхий сайн боловсролтой, өөрийн төрөлх монгол хэлнээс гадна манж ба төвөд хэл бичиг мэддэг хүн. Халх даяар алдартай Лу гүнгийн хүү. Гончигдамба бол хатуу дэг журамтай, шударга хүн. Өргөөд болсон бүх их хуралд оролцсон ба монголын тусгаар тогтнолын асуудалд эхлээд болгоомжтой, итгэлгүй хандсан боловч сүүлийн удаа Өргөө ороод ирэхдээ тусгаар тогтносон монгол улсын талд гуйвалтгүй бат зогсож байсан юм» («Сибирская жизнь», 1912. IV. 20).




	[←100]
	 Зохиогч фото зураг авах ажил их сонирхдог байсан. Эхнэр нь М. Д. Хомутовын туслалцаатайгаар 1913 онд 125 фото зураг бүхий фото альбом хийж түүнийг «Монголын байдал» гэж нэрлэн В. Л. Котвичид явуулжээ. Ленинград дахь Азийн улс түмний институтийн архивд А. В. Бурдуковын авсан 40 зураг хадгалагдаж байна. Оросын хүн ардыг монголтой танилцуулах гэсэн эртний мөрөөдлөө биелүүлж А. В. Бурдуков 1914 оноос эхлэн монголын байдлыг харуулсан зурагтай ил захидлын хуудас хэвлүүлэх болсон юм. Эхний таван хуудсыг Бурдуков 1914 оны тавдугаар сарын 29-нд В. Л. Котвичид явуулжээ. В. Л. Котвич «Краткий обзор историй и современного политического положения Монголий» (Пб., 1914) товхимолдоо А. В. Бурдуковын Ховдын хязгаарт 1911 онд авсан 4 зургийг хэвлүүлжээ. Тэдгээрийн нэг нь «Ховд хязгаарын гол зүтгэлтэн (Далай ван, Наваан бэйл, Жалханз хутагт, Дамбийжанцан болон дөрвөдийн ван) нар»-ын зураг юм. 
 




	[←101]
	 Далай хан, Улаангомын чин ван хоёр бол Ховд хязгаарын хамгийн нөлөө бүхий ноёд юм. Далай хан бол дөрвөдийн хоёр дахь аймгийн захирагч юм. «Далай хан бол 60 орчим насны хижээл хүн, олон түмэнд хүндгүй, нэр алдаргүй. 15 жилийн өмнө өөрийн хошууг захирах эрхээ алдсан... Яг тэр үед би баядын нутгаар аялан явж байсан юм. Гэдэргэн гол дээр хэдэн зуун гэр, майхан барьсан маш том лагерь үүссэн байв. Тэнд дөрвөдийн ард түмэн өөрсдийн эзэн хантай зарга хийх гэж цугларсан байжээ. Энэ заргад ард түмэн ялж Далай хан хошуу захирах эрхээ алдаж хэдэн жилийн турш хошууг Арбад захирагч ба Далай ханы их хүү, удам залгамжлагч Тэргүүн тайж захирч байв. 
Улаангомын чин ван Содномжамц бол дөрвөдийн нэгдүгээр аймгийн захирагч юм. «Содномжамц бол 40 орчим насны хүн. Саяхан Бээжингээс буцаж ирсэн. Тэнд үндсэн хуулийн хурлын гишүүн байсан, хятадаас монголд сайн юм хэзээ ч ирэхгүй гэдгийг ойлгосон бололтой... Манжийн цзяньцзюнь монголын хилийн харуулыг шалгахдаа ард түмнийг ихэд чирэгдүүлдэг журмыг халж эргэлт шалгалтыг өөрт нь (Содномжамцад) тохоохыг хүсэж манж нарт 70 мянган лан хүртэл мөнгөөр бэлэг барьжээ. Бээжингийнхэн түүний мөнгийг авч амлалт өгсөн боловч түүгээр зүйл дууссан... Тусгаар тогтносон халхтай нэгдэн нийлэх хүсэлтэй байгаагаа чин ван, аймгийн тэргүүний хувьд 1912 оны хоёрдугаар сарын эхээр мэдэгдсэн байна» (А. Чуец (А. В. Бурдуков), Среди дзюнгар, — «Сибирская жизнь», 1912. VI. 1). 
 




	[←102]
	 Михаил Николаевич Кузминский бол 1902 онд Петербургийн их сургуулийг Дорно дахины хэлний ба хуулийн факультетыг төгсгөсөн. 1902—1904 онд Бээжинд элчин сайдын яаманд, 1904—1905 онд Өргөөд консулын газрын нарийн бичгийн дарга, 1906 онд Улиастайд орчуулагч-нарийн бичгийн дарга, 1907—1909 онд Өргөө дахь консулын газарт нарийн бичгийн дарга, дараа нь Харбинд мөнхүү ажлыг эрхлэн хийж байгаад 1911 оны долоодугаар сард Ховдод консулаар томилогдож, 1912 оны зургаадугаар сарын 21-нд Ховдод иржээ. 1913 оны есдүгээр сараас Шар Сүмд консул байв (АВПР-ийн лавлах).




	[←103]
	 Монголчууд Ховдыг байлдан эзэлсэн явдлыг зохиогч «... амархан аргаар их олз олох гэсэн итгэл найдвараас үүсэлтэй...» гэж тайлбарлаж, монголчуудын улс үндсээ чөлөөлөх гэсэн бадрангуй эрмэлзлийг үгүйсгэж байна. Энэ бол монголын ард түмэн үндэсний эрх чөлөөний төлөө хийсэн урт удаан тэмцлийн явцыг өнгөцхөн үзсэн дээр дурдсан дутагдал давтагдаж байна.




	[←104]
	 Хонгол бол Ховдоос 70 мод газарт байх нутаг.




	[←105]
	 Энэ хийдийг өөрөөр бас Шар сүм гэх ба шар өнгө нь манжийн эзэн хааны хийдийн тэмдэг юм.




	[←106]
	 Дамдинсүрэн — барга гаралтай, сум захирагч. 1912 онд Халхад ирж Монголын тусгаар тогтнолын төлөө тэмцэлд идэвхтэй оролцох болсон. Б. Ширэндэв, Монголия на рубеже XIX—XX вв, стр. 73-ийг үз.




	[←107]
	 Разумник Иванович Кузнецов — Ховд дахь орос пүүсийн эзэн. Түүний пүүс монголчуудад голцуу металл мөнгө зээл олгож тэднээс түүхий эд худалдан авдаг байсан юм. М. И. Боголепов и М. Н. Соболев, Очерки русско-момгольской торговли, стр. 23, 493, «Московская торговая экспедиция в Монголию в 1910 г», стр. 160-ыг үз.




	[←108]
	 Улаангомоос Кош-Агач хүртэл 300 орчим мод зайтай юм.




	[←109]
	 Энэ бол бидний буудалласан газраас 3 мод зайтай, Байшинт уулын хаяанд орших хятадын нэгэн баян пүүсийн нэр.




	[←110]
	 Тэр үед Магсаржавыг Хатанбаатар гэхээс Ма сайд гэж дууддаг байсан юм




	[←111]
	 Хайсан гүн — Монголын тусгаар тогтнолын төлөө идэвхтэй тэмцэгч. 1909 оны сүүлээр оросууд Харбин хотод монгол хэл дээр «Монголын сонин бичиг»-ийг гаргаж эхлэхэд Хайсан гүн түүний эрхлэгчдийн нэгэн болсон юм. Энэ сонин олонд алдаршсан билээ. 
Хайсан гүн 1911 онд Петербургт очсон монголын төлөөлөгчдийн бүрэлдэхүүнд оролцсон ба В. Л. Котвичтай захидлаар харилцдаг байжээ. Монголын тусгаар тогтнолыг зарласны дараа Хайсан гүн монголын засгийн газарт дотоод яамны дэд сайд болжээ. А. В. Бурдуков Хайсан гүнтэй танилцсан хойноо бичихдээ: «Бид удалгүй Петербургийн тухай, Петербург дахь монголч эрдэмтдийн тухай болон бусад олон юмны тухай ярилцах сэдэвтэй болсон билээ. Тэрээр өөрийн аяны савнаас танилцуулах нэрийн хуудас гаргаж үзүүлсний дотор цэргийн ба энгийн өндөр албан тушаалын хүмүүсийн нэрийн хуудас байсны дотор бидний нийтийн танил монголчид Котвич, Руднев, Рамстедт болон бусад хүмүүсийн танилцуулах нэрийн хуудас байв (Сибирская жизнь». 1912. - XII. 8)
 




	[←112]
	 Оросоос цэргийн сургагчдыг монголын засгийн газар 1911 оны намар урьж авчирсан юм. Анхны сургагч бол казак цэргийн офицер Васильев байв. 1912 оны 9-р сард Васильев дөрөвдүгээр зуутыг сургаж дуусгаж байв. Нэг зуутыг сургахад 3—4 сар ажилладаг байв («Отчет о поездке в Северную Монголию генерального штаба капитана Тонких в сентябре-октябре 1912 г», Иркутск 1913. стр. 36—37, 111—112). 
1913 оны хоёрдугаар сарын 16-нд монголд морин цэргийн хоёр хороо, пулемётын команд, их бууны салааны хамтаар 1900 хүнтэй монголын бригадыг оросын сургагчдын удирдлагаар байгуулсан тухай хэлэлцээрт гарын үсэг зурсан байна («Международные отношения...», III сер., т. 1, стр. 578, прим 1., стр 247—248, 274). Монголын цэргийн энэ бригадад Сүхбаатар цэргийн сургууль хийсэн юм. 
 




	[←113]
	 Мандиханы Парчин (1855—1926) Саруул жанжны хошуунд (одоогийн Увс аймгийн Хяргас суманд) төрсөн. Ой их сайнтай хүн байв. 14 настай хүүхэд байх цагаасаа туульчид тооцогдож баатарлаг үлгэр туульс хэлдэг болжээ. А. В. Бурдуков Парчинтай анх 1896 онд уулзжээ. 
Парчин Ховдыг байлдан эзлэхэд оролцсон тухай сонирхолтой мэдээг Б. Я. Владимирцов мэдээлсэн байна. Хотыг бүслээд нэлээд удсан хойно Парчин «Бум Эрдэнэ» гэдэг тууль хайлжээ. Парчин «өөрийн урлагийг үзүүлээд зогсоогүй, сонсогчдыг зоригжуулжээ. Тэнд хуаранд байсан ойрадын бүх цэрэг... одоо даруйхан хэрмийг дайран авах, хятадуудын үүрийг бут ниргэхэд бэлхэн болсон гэнэ». 
Ховдыг байлдан эзэлсэн тухайг шүлэглэн хэлж өгөхийг Б. Я. Владимирцов 1913 онд Парчинаас хүсжээ. Хэд хоногийн дараа Парчин шинэ бөгөөд багавтар боловч тун сүрхий зохиогдсон тууль авчирчээ. «Шинэ туулийг Парчин нэлээд олон хүнд уншиж, бүгдэд ихээхэн сайшаагдсан билээ» (Б. Я. Владимирцов, Монголо-ойратский героический эпос, стр. 40—41). 




	[←114]
	 Сор залах гэдэг нь арвайн гурилаар (замбаагаар) тосонд зуурч хийсэн балинг галд шатааж үйлдэх мөргөлийн ёслол юм.




	[←115]
	 Ховд хязгаарт, их төлөв Улаангомд, Зоригт ханыд олон жил суусан нэгэн төвөд лам.




	[←116]
	 ембүү — 5 фунт орчим жин бүхий цагаан мөнгө. 




	[←117]
	 Тая — Монгол хүн. А. В. Бурдуковтай хар багаасаа үерхэн нөхөрлөсөн бөгөөд Хангильцагт А. В. Бурдуковыг эргэж ирдэг түүний дотнын сайн анд нь байсан юм (Т. А. Бурдукова мэдээлсэн байна).




	[←118]
	 Хувьсгалаас өмнөх үед хошууны аль нэгэн хүний өр төлбөр ба бусад хэргийг хошуугаараа хариуцдаг «хамтаараа даах» эртний уламжлалыг өргөн баримталдаг байсан юм.




	[←119]
	 Монголчууд урьд нь казахуудыг киргизүүд гэж нэрлэдэг байсан юм. 




	[←120]
	 Ер нь монголын хийдүүдэд лам нар биеийн өтгөн, шингэнийг ердөө л гудамж талбайд гаргадаг юм.




	[←121]
	 Цам — шашны ёсны бүжиг. Лам нар янз бүрийн бурхан ба адгуусыг дүрсэлсэн баг өмсөж харайн бүжиглэдэг юм.




	[←122]
	 Дамбийжанцанаас өмнө баруун хязгаарт монгол хүн европ хувцас өмсдөггүй, өмсөхийг ч үл зохилдох явдал гэж үздэг байв. Дамбийжанцанаас өмнө баруун хязгаарт монгол хүн европ хувцас өмсдөггүй, өмсөхийг ч үл зохилдох явдал гэж үздэг байв.




	[←123]
	 Хувьсгалаас өмнөх утга зохиолд киргиз, хасаг хоёрыг халхчууд ялгадаггүй байсан юм. Энэ уламжлал ёсоор А. В. Бурдуков Сюкурбай султаны аулын харьяат хасгуудыг киргиз гэж нэрлэсэн байна. Хасгийн ба монголын феодалуудын хооронд нутаг бэлчээрийн болон мал адгуусны маргаан будилаан гарах нь их эртнээс байсан юм. А. В. Бурдуковын ийнхүү бичиж буй үед монгол хасгийн феодалуудын хоорондох харилцаа нэн их хурцадсан байв.




	[←124]
	 Захчин — Ховд хотоос урагш, Алтайн нурууны хоёр талаар нутаглана. XVIII зууны дундуур хилийн шугам дагуу нутагладаг ойрадуудыг нэгэн хошуу болгож захын хошуу гэж нэрлэснээс захчин нэр үүссэн байна. Захчинд 6 хийд байв. 1918 онд захчин 4500 хүн байжээ (И. М. Майский, Монголия накануне революции, стр. 33, 298, мөн «Народы Восточной Азии», стр. 701—702-ыг үз). 1963 онд захчин 13,1 мянга байв («Народное хозяйство МНР, 1965 г., Краткий статистический сборник», стр. 33).




	[←125]
	 Алтайн нурууны өмнө талд Үенчийн гол дээр Үенчийн хийд оршино. Тэнд Павел, Петр, Григорий, Андрей Илларионовынхан гэж ах дүү дөрвөн Кряжевынхан худалдаа хийдэг байсан юм. Е. Г. Грум-Гржимайло, Западная Монголия и Урянхайский край, т. III, вып. 2, стр. 654, М. И. Боголепов и М. Н. Соболев. Очерки русско-монгольской торговли, стр,- 493—497-г үз. Павел Кряжевын факторийг цагаантнууд эвдэж устгасан юм. 




	[←126]
	 Хятад улс Монголын автономийг зөвшөөрөн хүлээхээс татгалзсаны дараа Хаант Оросын засгийн газар 1912 оны арван нэгдүгээр сарын 3-нд Да хүрээний засгийн газартай хэлэлцээр байгуулжээ. Энэ хэлэлцээрийн 1 дүгээр зүйлд зааснаар «тогтоосон автономит байгууллыг хадгалах, түүнчлэн өөрийн үндэсний цэрэгтэй байх болон өөрийн нутаг дэвсгэрт хятадын цэргийг үл оруулах, өөрийн газар нутгийг хятадад эзэмшүүлэхгүй байхад» Орос улс Монголд туслах үүргийг өөртөө хүлээсэн байна («Дипломатический словарь», т. II, М. 1950, стр. 545-аас эшлэл авав). 
1913 онд Өвөр Монголд монгол хятадын хооронд дайны ажиллагаа эхэлж, Синьцзянь дахь хятадын цэрэг Ховдыг довтлохоор бэлтгэж эхэлмэгц Орос улс өөрийн цэргийг Ховдод ирүүлэв. 




	[←127]
	 Александр Александрович Вальтер 1901 онд Петербургийн их сургуулийг Дорно дахины факультетыг төгссөн, 1902-1911 онд Хулж, Чугучак, Өргөө, Кашагарт нарийн бичгийн дарга-орчуулагч (АВПР, ф. Департамент личного состава, оп. 464, д. 126). 1911 оны наймдугаар сараас Улиастай дахь оросын консул. 
А. В. Бурдуков бичихдээ: «Г. Вальтер Улиастайд удаагүй юм. Гэсэн ч зөвхөн орос төдийгүй монгол, хятад хүн амын бүгдийн талархлыг хүлээж байсан» («Алтай», 1912. IV. 7). 
 




	[←128]
	 Зохиогчийн энэ баталгаа бол нөхцөлгүй буруу баталгаа юм. Буруу нь Унгернийн хойшдын бүх үйл ажиллагаа, түүний харгис зэрлэг ажил явууллага, хаант засгийн үзэл санаа, Зөвлөлт засгийн эсрэг зохион байгуулсан түрэмгийлэл, монгол дахь түүний харгислалаар батлагдсан билээ.




	[←129]
	 Резухин — казак цэргийн офицер, 1913 онд Өвөр Байгалаас Ховдод явуулсан оросын отрядад албан хааж байсан. Дараа нь 1920—1921 онд Монголд хийсэн Унгернийн цуст түрэмгийлэлд түүний баруун гар болж явсан ба Унгернийн дивизийн 2 дугаар бригадын дарга байсан юм.




	[←130]
	 Виктор Федорович Люба бол Петербургийн их сургуулийн Дорно дахины хэлний факультетыг 1886 онд төгссөн. 1886—1890 оны дөрөвдүгээр сар дуустал Степной дахь ерөнхий захирагчийн дэргэд хятад ба манж хэлний орчуулагч, 1890 оны аравдугаар сарын 1-нээс 1904 оны гуравдугаар сар хүртэл Өргөөгийн консулын газарт орчуулагч, 1904—1906 онд Өргөө дахь консул, 1907— 1909 онд Харбин дахь консул, 1910—1911 онд Улиастай дахь консул, 1911 оны гуравдугаар сараас 1913 оны наймдугаар сар дуустал Өргөө дахь ерөнхий консул, 1913-аас 1915 оныг дуустал Ховдод консулаар ажиллажээ (АВПР-ийн лавлах). 
В. Ф. Люба бол Оросын газарзүйн нийгэмлэгийн Троицкосавск-Хиагтын салбарын идэвхтэй гишүүн байсан ба тэнд өөрийн өгүүллийг хэвлүүлдэг. Өргөө дахь орчуулагчийн сургуульд багшилдаг байв. Монголчуудын эрхийг нэг биш удаа хамгаалж байсан юм. 
В. Ф. Любаг монголчууд хүндэтгэдэг байв. 1912 оны зургаадугаар сард Жалханз гэгээн А. В. Бурдуковтай ярилцахдаа «Өргөө дахь консул Люба... сайн хүн, монголчуудын нөхөр» (А. Чуец (А. В. Бурдуков), Приезд в Улангом Джалханза-гегена и Наванцерина бейсе, —«Сибирская жизнь» 1912, VII. 14). 




	[←131]
	 Энэ уулыг Шижигт, Сизигт, Алтан цөгц гэх зэргээр олон янз нэрлэдэг юм.




	[←132]
	 Есөн цагаан бол 9 цагаан тэмээ, 9 цагаан адуу, 9 цагаан хонь, 9 цагаан ембүү, 9 алтан ембүү, 9 өөр үнэт чулуу зэрэг есөн есөөс бүрдсэн бэлэг байдаг юм.




	[←133]
	 А. П. Хионин бол шашны семинар, Дорно дахины хэлний дээд сургуулийг төгссөн. 1907 оноос ГЯЯ-нд ажилласан. 1909 оноос Кашагарт орчуулагч. 1911 оноос 1913 оны зургаадугаар сар дуустал Улиастайд консулын газрын нарийн бичгийн дарга, 1913 оны зургаадугаар сараас Өргөөд нарийн бичгийн дарга, 1915 оны аравдугаар сараас дэд консул, 1917 оны аравдугаар сараас Ховдод консулын газрын эрхлэгчийн үүргийг түр гүйцэтгэгч (АВПР-ийн лавлах).




	[←134]
	 Вангийн хүрээнд Ханд вангийн байранд орос байшин бүр тусгаар тогтнолоо зарлахаас өмнө байсан юм. Түүний хүү «Аги гүн Хиагтад байнга очдог, Орос юманд дуртай хүн байсан. Гэрийн бүх эд хогшил, түүний дотор гантиг чулуун угаагуурыг оросоос захиалан ирүүлж тавьсан байжээ» (А. П. Свечников. Русская торговля в Северо-Западной Монголий по личным наблюдениям в 1905—1907 гг., — «Вестник Азии», 1912. № 11—12, стр. 79). 1912 онд буриадын модны дархнууд Өргөөд Ханд ванд хоёр давхар модон байшин барьж өгчээ. Тэр үед зарим сайд ноёд орос байшинтай байсан юм. М. И. Боголепов и М. Ц. Соболев. Очерки русско-монгольской торговли, стр. 146,. И. М. Майский, Современная Монголия, стр. 50-ыг үз. 




	[←135]
	 Сайд нар өдөр бүр Богд дээр цуглардаг ба архинд дуртай Богд тэдэнтэй архидан шөнө дүл болтол наргидаг тухай Да Хүрээнийхэн ярьдаг байсан юм.




	[←136]
	 Баяр тайж — Дотоод Монголд төрсөн. Тогтох тайжийн отрядын хүн. 1911 оны хавар Тогтох тайж Баярын тухай ярихдаа: «Баяр бол... харьяат нарыг удирдах чадвар болон юманд их арга ухаан сайтай, шийдвэртэй... аян дайнд найдвартай туслагч байсан ба тусгай отряд командлах үүргийг би түүнд өгдөг байсан юм. Дутагдал нь гэвэл, хутган үймүүлэгч, дээрэлхүү зантай, бусдыг, түүний дотор намайг хүртэл захирахыг оролддог» (ГАИО, ф. 25, оп. 11, д. 21, л 70) гэжээ. Өвөр Байгалын мужийн цэргийн захирагч тэмдэглэхдээ: «Баяр бол дээр дурдсан дутагдалтайгаас гадна цэргийн хувьд том хүн... Тогтохын дараа орох хоёр дахь хүн, Монголд алдартай... Тогтохын баруун гар, штабын дарга — чадвар, хөгжил, зоригоороо гарамгай хүн» (мөн тэнд, стр. 81—82). А. В. Бурдуковын мэдээгээр Баяр тайж Ховд хязгаарт 1912 оны есдүгээр сарын сүүлээр иржээ. «Сибирская жизнь» 1912. XI. 27-ны дугаарыг үз. 
Унгернийн түрэмгийллийн үед Баяр цагаантантай нийлж яваад 1921 онд Хиагтын орчимд болсон тулалдаанд алагджээ. 




	[←137]
	 Оросын хуучны уртын хэмжээ, 1 сажень нь 2,134 м-тэй тэнцүү.




	[←138]
	 Зоригт ханыг Улаангомын лам нар баривчилсан тухай бас X. Чойбалсан мэдээлжээ («Хатанбаатар Магсаржав», стр. 23—24)




	[←139]
	 Жаа ламыг хэрхэн баривчилсан (анхны удаад — Э. Б) тухай утга зохиолд хоёр өөр тайлбар байдаг юм. 1. Аюул занал бүхий шинэтгэгч үзэл баримтлагч хэмээн үзэж Өргөөгөөс өгсөн тушаал ёсоор баривчилсан. 2 Ховд дахь оросын цэргийн отрядын даргаас өгсөн өвс тээвэрлэх тушаалыг биелүүлээгүй гэж мөнхүү даргын тушаалаар баривчилсан (И. М. Майский Современная Монголия. стр. 258). А. В. Бурдуковын тайлбар бол гурав дахь нь юм. Жаа ламыг Оросын харьяатын хувьд нь Өргөөгийн засгийн газарт мэдэгдэлгүйгээр Петербургээс өгсөн тушаал ёсоор баривчилсан гэжээ. Архивын баримт бичиг бол эдгээр тайлбарын аль алиныг залруулахад хүргэж байна. Жаа ламыг Баруун монголын тайж ноёдын хүсэлтээр Ховд дахь оросын засаг захиргаа баривчилсан байна. 
Улиастайн консулаас 1914 оны нэгдүгээр сарын 31-нд Оросын ГЯЯ-нд мэдээлэхдээ баядын чин ван Түгээмэл болон Баруун монголын бусад тайж ноёд Жаа ламын дураараа аашлах явдлаас өмгөөлөн хамгаалахыг хүссэн айлтгал ирүүлэв. Тэд Ховд дахь Оросын төлөөлөгчийн газарт хүсэлт тавьсан боловч хариу аваагүй ба Өргөөгийн засгийн газарт шууд тавихаас богд гэгээнийг дагаагүйд тооцогдож магадгүй хэмээн үл зориглох ажээ. Тэд бичихдээ: «Манай хүсэлтийг сонсож, хязгаар нутгийн ядуу зүдүү байдлыг харж, Жаа ламын дур зоргоороо аашлах явдлаас салгаж өгөхийг Улиастайн консулын газарт хүсэж байна. Жаа лам бол өөрөө мэдэх төрийн эзэн мэт бүх нийтийн өмч хөрөнгийг дур мэдэн зарцуулж, буруутай, буруугүй зэрэг хэргэм үл ялгаварлан зодож занчиж, тарчилган зовоож, цээрлүүлэн шийтгэж байна. Дөрвөд, баяд, өөлдийн бүх хийдийг нэгтгэж нэгэн том хийд болгох гэж оролдож байна. Түүгээр ч барахгүй баядын болон засагт ханы тайж ноёдыг хошуу нутгаа орхин өөрийн нь дэргэд нүүж очихыг тушаах болов... Амарсанаагийн удам, хойд дүр гэж өөрийгөө нэрлэж буй энэ хүний тухай Өргөөд хараахан мэдээгүй болов уу гэж баруун аймгийн ноёд бид үзэж байна» (ГАИО, ф. 25. оп. 11. д. 95. лл. 4—6). 
А. Я. Миллер 1914 оны гуравдугаар сарын 20(7)-нд Өргөөгөөс мэдээлэхдээ «Жаа ламыг баривчилж орос руу гаргасан тухай Өргөөнд хоёрдугаар сарын 19-нд авсан мэдээг олон түмэн, хүн ам, лам нар үл ойшоов. Оросын харьяат хүнд авсан энэ арга хэмжээг тайлбарлаж лам нар ярихдаа цус их урсгасан ийм хүнийг баривчилсан явдалд сэтгэл ханамжтай байгаагаа илэрхийлж байлаа. Ховд дахь манай эрчимтэй ажиллагаанд Монголын сайдууд, ялангуяа Да лам ихээхэн түгшсэн боловч долоо хоногийн дараа бүх зүйл тайвшрав» (Международные отношения...», III сер., т. III сер., т. II. док. № 57. стр. 55—56). 

